
        
            
                
            
        

    
	Тойн Дамдинсүрэнгийн Бат˗Эрдэнэ

	 

	АСАР ИХ ҮНЭЭР БҮТЭЭСЭН АРДЧИЛЛЫН ОЛОЛТОО ХАЙРЛАЖ ЯВААРАЙ

	 

	Улаанбаатар хотноо 2008 хэвлэсэн номоос

	Шинэ Дэвшилт Холбооны анхны тэргүүн Тойн Д. Батсүх ахынхаа гэгээн дурсгалд зориулав. 


Өмнөтгөл

	 

	Төв шуудангийн өмнөх Шинэ дэвшилт холбооны байран дахь, сууж байсан өрөөнд нь ороод, ахынхаа инээмсэглэж буй зурган сүлдэнд залбиран, түүнийхээ их хөлгөн ухаанд дүйхгүй юм аа гэхэд түүдэгт нь цуцал төдийг нэмэх чин хүслээр энэхүү дурсамж номыг тэрлэж сууна. 1990 оны Ардчилсан хувьсгалыг манлайлагчдын нэг, ардчилал, хүний эрх, шударга ёсны төлөө мятаршгүй тэмцэгч, Монголын ардчилсан парламент, Улсын бага хурлын гишүүний хувьд Монгол оронд жинхэнэ төрт ёсыг сэргээх Үндсэн хууль болон нийгмийн цоо шинэ харилцааг зохицуулж эрх зүйн орчныг бүрдүүлэх бусад олон хуулиудыг батлахад, оюун ухаан, мэдлэг чадвар, сэтгэл зүрх, итгэл зүтгэлээ зориулж явсан Тойн овогтой Дамдинсүрэнгийн Батсүхийн тухай энд өгүүлж буй билээ. 

	Агуу зүйл Асар их үнээр олддог... 

	Мөр зэрэгцэн тэмцэж явсан журмын болон эвийн нөхдийн нь надад өгсөн ярилцлагыг эмхлэн нийтлүүлж дурсамж, санаж сэрэхүйн аястай үгийг нь багцлаад эрхэм таны оюуны мэлмийд шилсэн ч үгүй, ширвэсэн ч үгүй өргөн барьж байна. "Ардчилсан хувьсгалын хоёрдугаар шат бол Монгол орны үйлдвэржилт" хэмээн итгэл төгс өгүүлж суугаа Ардчилсан намын удирдлагуудтай ярилцаж байхдаа ч, хоёр нүүртэн, ахын минь үед хэн явснаа умартсан, хэн нэгэн эрхмийн үүдний өрөөнд түүнээс ч дутахгүй ихэмсэглэн суугаа ихэмсэг зангийн тулам болсон бяцхан хатагтайд юун тухай яваагаа тайлбарлан зогсохдоо ч, умгар жижигхэн ч гэсэн оюуны гэгээ цацарсан эгэл физикчийн өмнө зогсохдоо ч, хатуу боловч үнэн үгийг шавь нартаа сургаал болгон, найруулагчийн эрдмээ бахархуулж буй авьяастны жүжгийг үзэн суухдаа ч ахаараа бахархах, бас харуусах сэтгэл төрж хамар минь шархирч байсныг нуух юун... 

	Ахын маань дуулах дуртай дууны нэг Ардын уран зохиолч Д. Пүрэвдоржийн үг, Урлагийн гавьяат зүтгэлтэн, Төрийн шагналт Д. Бадарчийн ая "Адуучин аавын хүү" хэмээх дууны нэгэн бадгаас санаа авч энэхүү хөрөг дурсамжаа "Асар их үнээр бүтээсэн ардчиллын ололтоо хайрлаж яваарай" хэмээн нэрлэв. 

	Ардчилал бол эхлэлтэй боловч төгсгөл үгүй, амьдралын явцад цаг ямагт баяжин, шинэчлэгдэж, өөрчлөгдөж байдаг мөнхийн үйл юм. "Ардчилал шиг адгийн зүйл алга! Гэхдээ түүнээс илүүг хүн төрөлхтөн бодож олоогүйгээс хойш одоо яая гэх вэ! гэж XX зууны эхний хагасын томоохон улстөрч, Английн ерөнхий сайд асан Уинстон Черчилл хэлсэн гэдэг. 


... Монгол орныхоо түүх соёлыг сэргээж, улс үндэстнээ хөгжүүлэх, дэвшлийн шинэ шатанд гаргахын төлөө тэмцэлд сэтгэл оюун, чинхүү, хүсэл эрмэлзлээрээ нэгдэн нийлсэн журмын болон эвийн нөхөд Та бүхэндээ сонгон авсан хариуцлагатай боловч завшаантай ариун үйлсдээ өндөр амжилт олохыг хүсэн ерөөхийн хамт Хүннү улсын үеэс эхлэн оюуны чадавхыг дээдлэн хүндэлж, эзэн Чингэсийн үед дэлхийн хөгжил дэвшлийн тэргүүлэгч од болон гялалзаж байсан малчин удамтай МОНГОЛ түмэндээ сайн үйлс бүхэн тань үргэлжийн мөнхөд дэлгэрч байх болтугай хэмээх өлзийтэй сайхан ерөөлийг дэвшүүлье! 

	... Монгол түүх, уламжлал, зан үйл, бичиг, соёлоо мэддэггүй, ард түмнийхээ оюун ухааныг үл тоомсорлогчид, хуулбарлагчдад Монгол улсын төрийн алба түших гавьяа байх ёсгүй. Монголчуудын түүх шастир, үндэсний эрдэм ухаан, ертөнцийг үзэх үзэл, онгон шүтээнийг доромжилж, нэр төрийг гутааж, монголчуудыг үндэснийх нь хувьд мөхөлд хүргэх гэсэн хорт үйлийг Монгол хүн бүр жигшин үзэх ёстой. 

	... Монгол улсын ирээдүй, хойч үеийнхний тусын тулд алтан амиа зориулан, бүлээн цусаа урсгаж, энэ бие сэтгэлээ үл хайрлан тэмцэж явсан халуун эх орончдын түүх, намтар, нэр төрийг гутаагчдыг түүх өршөөхгүй. 

	Эх орончдынхоо нэр төрийг сэргээгээд зогсохгүй тэдний үйл хэргийг өнөө үеийнхний ёс суртахууны үндэс, өөрчлөн байгуулалтын үзэл санаа болгох ёстой билээ. 

	... Миний Монголын ард түмэн, нийт улс түмний эв нэгдлийг эрхэмлэн дээдэлж ирсэн ариун жамтай. Эв нэгдэл гэдэг үгийг хэн нэгэн үзэл сурталтан, улс төрийн бодлоготон аливаа эдийн засаг, улс төрийн ашиг хонжооны зорилгоор ашиглахгүй, түүнийг гагцхүү хүмүүнлэгийн зарчимд нийцүүлэн дээдлэх учиртай. 

	Монгол үндэстний зан заншил, төрт ёс, түүхийн уламжлалыг соёл иргэншлийн үнэ цэнт зүйл, орчин үеийн ардчилсан ололттой хослуулах замаар үндэсний өвөрмөц өнгө аястай, хүн төрөлхтний дэвшлийн нийтлэг хандлагын чиг баримжаатай Монгол улсыг хөгжүүлэх нь МОНГОЛЧУУДЫН ЯЗГУУР ЭРХ АШИГ МӨН. 

	 

	Д. Батсүх


Шинэ дэвшилт холбоо, Монголын үндэсний дэвшлийн намын мөрийн хөтөлбөрийн тунхаглал

	 

	1990 оны гуравдугаар сарын 20, 

	Улаанбаатар хот

	 

	Улс орны нийгмийн амьдралын бүх хүрээ гүнзгий хямрал, гажуудалд орсныг засан залруулж, УУГУУЛ МОНГОЛ амьдралаа цэцэглүүлэн хөгжүүлж, хүнлэг, энэрэнгүй, ардчилсан иргэний журамт нийгэмд шилжих ЭРХЭМ ЗОРИЛТОО ТУГ БОЛГОН:

	Аливаа нэгэн сургаалыг тахин шүтэж, ямарваа нэгэн үзэл суртлыг үхширтэл баримталж бусдыг сохроор даган дуурайхаас татгалзан нийгмийн байгууллын тухай урьдын ташаа суртлаас өөрийн баримтлалыг ангид ойлгох болно. Олон ургалч үзэл, чөлөөт сэтгэлгээ, сүсэглэх эрхийг нийгмийн амьдралын ердийн хэм хэмжээ гэж үзнэ. 

	Ард түмэн шууд буюу өөрийн СОНГОСОН ТӨЛӨӨЛӨГЧДИЙН байгууллагаар дамжуулан төрийн эрх барих бодит нөхцөлийг хангана. Монголын иргэн бүр төрийнхөө хуулийн өмнө адил тэгш эрх, үүргийг хүлээдэг ардаараа шийтгүүлэх хууль зүйт төрийг тогтооно. 

	Хүнийг чухамхүү хүн ёсоор дээдлэн эрхийг нь хуулиар хамгаалж, нийгэм, улс төр, эдийн засгийн тогтолцоо нь хүндээ үйлчилдэг байх чиг шугамыг мөрдлөг болгоно. 

	Төр улсынхаа тусгаар тогтнолыг эдийн засгийн хөгжлөөр баталгаажуулж, өөрийгөө тээрэмдэгч үрэлгэн үйлдвэрлэлийн тогтолцоог үндсээр нь халж, өмчийн бүхий л хэлбэрийг эн тэгш хөгжүүлж, чөлөөт үйлдвэрлэгч бүхий зах зээлийн эдийн засагт шилжинэ. 

	Хүн байгалийн амин шүтэлцээг эрхэмлэн дээдэлж, нийгмийн үйлдвэрлэлийг сав шим ертөнцийн орчихуй жамд зохицолдуулна. 

	Хүн төрөлхтнийг ангийн үзэл суртлаар хувааж, социализм, капитализм хэмээн ялгаварлан үзэлгүй соёл иргэншлийн шинэ дэвшилт бүхнийг бүтээлчээр хэрэглэнэ. 

	Үүний тулд эвсэлд үл нэгдэх төвийг сахисан бодлого явуулж дэлхийн улс түмэнтэй эвийн холбоо тогтоон, эрх тэгш харилцааг хөгжүүлж хөрш орнуудтай уламжлалт найрамдлаа бэхжүүлэх болно. 

	Монголын ард түмэн эв нэгдлээ эрхэмлэн сахиж, түүх соёл, зан заншил, ёс суртахууны эрхэм нандин уламжлалаа сэргээж, улс орноо хөгжлийн шинэ замд оруулах үндэсний сэргэн мандалтын үе манай нийгмийн амьдралд ардчилсан хувьсгал мандаж буй энэхүү арван долоодугаар жарнаас гараагаа эхэллээ хэмээн тунхаглаж байна. 

	(Доктор, профессор Л. Дашнямын редакторлаж хэлэлцүүлсэн эх).

	Түүхийн хэлхээс хөвөрсөөр...
Бага нас (1952 ˗1960 он)

	 

	Өвөг эцэг Чимэд тойн, эмэг эх Пагам нар Онолт (1892˗1961) Мягмар (1894˗1945) гэдэг хоёр хүүтэй байжээ. 

	Миний аав Дамдинсүрэн 1915 оны өвлийн адаг сарын дундуур, Сайн ноён хан аймгийн Дээд Бээлийн хошуу одоогийн Архангай аймгийн Хотонт сумын Хар хадны өвөлжөө хэмээх газар Ч. Онолт, Дашцэрэн нарын ууган хүү болон төрсөн. 

	Удаах дүү О. Цэрэндорж (1917˗2000), О. Цэгмид (1919˗2006), нар 80 гаруй наслаад хорвоогийн мөнх бусыг үзүүлсэн. Дүү О. Оюун нь Худалдааны байгууллагад, харин О. Цэндсүрэн нь насаараа "Говь" ХХК ажиллаж байгаад одоо гавьяаныхаа амралтаа эдлэн Улаанбаатар хотод амьдарцгааж байна. 

	Аав маань 1939 оныг хүртэл эцэг эхийн гар дээр мал маллан, нутгийнхаа сүм хийдэд шавилан сууж байгаад цэрэгт татагдан "Нийслэл хүрээнд" ирж, тэндээ жолооч болсон юм санжээ. 

	Цэргээс халагдаад "Монголтранс" дараа нь Улаанбаатар хотын худалдааны трест байгуулагдахад анхны жолоочоор нь ажилласан байна.

	Аав О. Дамдинсүрэн, Ээж Г. Дулмаа

	 

	Гадаад Худалдааны Яамны харьяа "Гадаадын жуулчдад үйлчлэх авто бааз", "Жуулчин" ХХК˗д жолоочоор 40 гаруй жил тасралтгүй ажиллаж байгаад тэтгэвэртээ гарсан. 

	Арын эгнээ зүүн гар талаас Г. Намсрай, Д. Нацагмаа, Г. Дулмаа, урд эгнээнд эмээ Н. Долгор, Бүдүүн ээж

	 

	Төр засгаас аавын минь ажил хөдөлмөрийг өндрөөр үнэлж "Алтан гадас" одон, Хөдөлмөрийн хүндэт медаль, Ардын хувьсгалын 40, 50, 60,70 жилийн ойн медалиуд, Засгийн газрын хүндэт жуух бичиг, "Ахмад тээвэрчин" цол тэмдгээр тус тус шагнасан билээ. 

	Ээж Гомбосүрэнгийн Дулмаа 1924 онд Төв аймгийн Сэргэлэн суманд төрсөн. Тэр үеийн жирийн л нэг ардын адил эцэг эхийн гар, бага сургууль дамжин анхны "Артель" үүсэхэд оёдолчин, тогооч зэрэг ажил эрхэлж байгаад аавтай танилцаж гэр бүл болцгоосон гэдэг сэн. Ээжийн дүү Г. Намсрай ЗХУ˗ын Москва хотын Тимерязевын нэрэмжит Хөдөө Аж Ахуйн Академийг "Хөдөө аж ахуйн инженер˗механик"˗ийн мэргэжлээр төгссөн, монголын хөдөө аж ахуйн зөвлөх инженер хүн байв. 

	Ээжийн ээж Нямын Долгор (Бөөвөө) гэж сайхан эмээ, их уяхан аядуу зөөлөн сэтгэлтэй, нямбай, цэмцгэр гэж жигтэйхэн, хүний өөрийн гэлтгүй наашаа суу, ид уу л гэсэн хүн байсан нь бидний хүмүүжилд маш их нөлөөлсөн. 

	Батсүх (Батаа) ахад их сайн. Тэр маань олон хүүхдүүдээс арай л зөөлөн чихтэй нь байсан юм байлгүй. Энэ хүүхэд л юм дуулгана даа гэдэг байсан гэлцдэг. 

	Ямар сайндаа хайртай бор шүүгээгээ Батаа ахад өгөх вэ дээ. Манайд аавын арслантай авдар, эмээгийн бор шүүгээ хоёр л их гоё юмтай үнэр нь гаднаасаа хүртэл үнэртэж хорхой хүргэдэг сэн. Манайх аав ээжээсээ олуулаа. Ууган нь Д. Нацагмаа, Д. Түндэв, Д. Түмэнбаяр, Д. Бэхбат, Д. Батсүх, Д. Цэцэгмаа, Д. Батбаяр, Д. Батболд, Д. Дэнсмаа, Д. Бат˗Эрдэнэ гээд зулай зулайгаа даран гарцгаасан ах дүү нар. 

	Арын эгнээний зүүн гар талаас 2 дахь нь Д. Батсүх гэр бүлийнхээ хамт

	 

	Батсүх ах маань 1952 оны 4 сарын 7˗нд төрж, ээждээ алдарт эхийн хоёрдугаар одон, харин Батболд ах нэгдүгээр одон авчирсан азтай хоёр доо. Хамгийн том эгчийн, зээ охин Энхмаа, зээ хүү Амарсанаа нар аав ээжийн гар дээр өсөж хүмүүжсэн болохоор үнэхээр өнөр өтгөн айл байв. 

	Манайхан цөмөөрөө энэ хоёртоо хайртай. Ялангуяа Батаа ах, Энхмаа эгчийг манай гэрийн лавлах гэнэ. Эгч минь их л мэдээлэлтэй байсан юм шиг байгаа юм. Одоо ч яг хэвээрээ хол ойрын бүх л юмыг сонсгож, дуулгаж, шүүмжилж бас урамшуулж зохицуулж байдаг. 

	Ээжийн минь оронд ээж, аавын үгүйд аав болж явдаг даа. Амраа бид хоёр нас чацуу болохоор яг л ижил юм авч өгөхгүй бол булаацалдана гээд хоёуланд нь авч өгнө. Дээр нь ойролцоо гарсан хүүхдүүдийн найз нөхөд ирэхээр манайх гэдэг айл ёстой л багахан цэцэрлэг, сургууль болдог сон. 

	Манайх Гадаад худалдааны яамны 48 айлын орон сууцанд амьдарч, зундаа Жигжид зусланд гардаг. Зөвхөн манай гэр бүлийнхний төдийгүй миний хамгийн сайхан дурсамжууд яах аргагүй энэ зуслантай холбоотой. Хоёрхон жишээг энд дурдъя. Батсүх ахын минь хувьд анхны хайрт Цэнгэл эгчтэй танилцаж амьдралаа зохиосон газар бол тэр л байшин. 

	Миний хувьд 1966 оны зун ээжийгээ зовоон, орчлонд өөрийнхөө төрснийг тунхаглан орилж, аавдаа хэл хүргэхээр Түмэнбаяр ахыгаа 10 гаруй км газар гүйлгэн, унасан газар угаасан ус, хүй минь цөглөсөн газар бол Жигжид зуслан. 

	Тэр үед зуслангийн автобус 32˗р тойргоос цааш явахгүй болохоор өглөө оройдоо ажилчдын унаа л таарахгүй бол арав гаруй километр явган явахаас аргагүй. Нэгэн удаагийн наадмаар шатаж дуусаагүй газар унасан салютын үлдэгдлийг том ах нар маань зусланд авчирч орой нь буудахаар болов. 

	Гэр бүлийнхэн

	 

	Бид жаахан болохоор бөөн хөл хөөрцөг болон баярлаж, хэрхэн яаж буудахыг ухаарч амжаагүй байтал тас няс болон дэлбэрч талын нэг шидэгдсэн. Тэгсэн Батсүх ах чавхаар дээшээ буудах санаатай онилж, бусад ах нар чүдэнз асааж байтал гэнэт гал авалцан дэлбэрсэн нь тэр байж. 

	Батсүх ахыг чамгүй чимдэг зүүн талын нь нүдний доод мэнгэ хэрхэн яаж үүсэж бий болсон түүх ийм юм. Нүдгүй болох шахсан бүтэлгүй туршилтаас хойш аливаа үзэгдэл юмсын цаад нарийн учир шалтгаан, холбоосыг олж танихгүйгээр ямарваа зүйлийг хийх нь хувь хүн төдийгүй нийгэмд ямар их уршиг үүсгэж болохыг биеэрээ ойлгосон хүндээ. Энэхүү хүсэлдээ хөтлөгдөн Батсүх ах маань нисэх загварын дугуйланд анх орж байсан. Бага насных нь тухай бичвэл товчхон ийм л шив дээ.

	Ангийн багш Ш. Дулмаа, Д. Батсүх, Ш. Цэрэндорж нар

	 


БААГИЙ МААНЬ БИДНИЙГ ДАГУУЛАГЧ БАЙЛАА

	 

	С. ПҮРЭВСҮРЭН

	(Ангийн найз, Дундговь аймагт сэтгүүлч)

	 

	Намайг Дундговиос нийслэлийн 10 жилийн 5 дугаар сургуульд шилжин ирэхэд азаар 9˗ийн "А" гэх хөгжилтэй ангид хуваарилчихдаг юм байна. Нүднийхээ дор нууцхан мэнгэтэй , бас хөөрхөн марзан жаал хөдөөгийн намайг сонжих, шинжихийн хооронд завсарлагаар хэдэн үг сольдог байсан нь ангийн ХЗЭ˗ ийн үүрийн дарга Дамдинсүрэнгийн Батсүх байж билээ. 

	Манай ангийнхан "Цонхтой цаг"˗аа тэднийд голчлон өнгөрүүлнэ. "Хүнсний нэг"˗ийн зүүн хойдох шар байшингийн нэг давхар дахь тэднийх гэж хүүхдүүдийн нь ангийнхан орж гаран хөлхсөн, хаалга нь байнга түгжээгүй, жирийн нэгэн жолоочийнх байж дээ. Аав Дамдинсүрэн нь Засгийн газрын авто баазад "21" Волга барьж бай луу. "Тал нутгийн малчны хүү" би хот оронд анх ирээд орон сууцны айл бүхэн хаалга нь дангинатал түгжээтэй, хэн нэгэн ирвэл "Хэн бэ" гэж хэдэнтээ асуун тайлж өгөх эсэхээ шийддэг гэсэн ойлголт авсан юм. Гэтэл хот газар хаалга нь түгжээгүй айл бас байдгийг анх тэднийд орж гарч явахдаа л мэдэрч яльгүй гайхаж билээ. 

	Манай ангийн Ж. Чинбаатар, Ш. Цэрэндорж, Д. Сандагдорж, Б. Алтан˗Очир, Г. Хүрэлбаатар, Я. Батням, Ц. Сандагдорж, Ш. Ганболд, Д. Жавхлант, Ш. Хуадхаан... гээд олон хөвгүүд хичээл ном давтах, энэ тэрийг ярьж хөөрөх, аль эсвэл дэмбээдэж хөгжилдөх гээд Баагийнхыг зорьдог сон. Манай хөвгүүд ардын дуу "Алигэрмаа"˗гийн аяар сайхан дэмбээдэж завсарлага, чөлөө цагаа нөхцөөдөг сонин хоббитой. Баагий ч сайхан дэмбээднэ. Бас ангийнхаа охид хөвгүүдтэй пионерын ордны жүжгийн дугуйланд явж Ч. Лодойдамбын "Манай сургуулийнхан" жүжигт Батсүх маань гол дүрд тоглож байсан нь сэтгэлд тодхон байна. 

	Тэгж байтал говь нутгийг хашаажуулах аян өрнөлөө. Манай Баагий "Говь нутгийг хашаажуулах аянд үе тэнгийнхнээ уриалъя.” гэж санаачлаад МХЗЭ˗ийн Төв Хороогоор дэмжигдэн зуны нэг сайхан өдөр манай ангийнхан сургуулийнхаа үүднээс "ЗиЛ˗130" машинд ачигдан хөдөллөө. Манай ангийн уриалгыг дэмжсэн нөгөө ангийнхан, бас хотын зарим сургуулийнхан энэ аянд сүр дуулиантай гарч билээ. Надаас бусад нь хот газрын хүүхдүүд байсан болохоор хөдөө, ялангуяа говь нутгийн төсөөлөл тун багатай. Тэглээ ч бид Дундговийг зорьж бүр манай нутаг болох Өлзийт суманд гурван хэсэг болон нэг сар ажиллаад 12 хашаа барьсан юм. Саравчтай, пүнзтэй модон хашаа нь нэгдсэн зургаар ижил загвараар баригдаж эхэлсэн нь тухайн үедээ цоо шинэ ажил байлаа. Манай ангийнхны хамгийн сонин содон дурсамж энэ хашаажуулах аянаас төрсөн юм. Бид цэргийн ногоон палатканд амьдарч охидоороо ээлжлэн гал тогоо бариулж, ангийн багшдаа зэмлүүлж, дарвиж хөгжиж явсан сан. Тэр бүх хөгжөөнийг дэврээгч нь Баагий маань байлаа. Банз мод хөрөөдөн гитар маягийн юм хийчхээд тоглож байгаа дүр үзүүлэн дуулалдаж говийн наранд гандаж гундаж тэмээ ч уудаггүй хужиртай усаар цангаагаа тайлж, хатсан талхаа модны хөрөөгөөр зүсэж юу эсийг үзэж явсан гэхэв. Нутгийн юм болохоор би хариад морьтой ирсэн чинь манай ангийн охид "Би моринд сууж үзье" гэлцэн гүйлдэж инээж авч билээ. Машинд суухтай адил санадаг бололтой. 

	Дурсамж дүүрэн зун өнгөрч намар аравдугаар ангидаа орцгоолоо. Баагий маань ХЗЭ˗ийн үүрийн дарга, намын бодлого хэрэгжүүлэх тэмцлийг манлайлагч гэдгээр нэр сүр нь сургууль байтугай орон даяар мандаж манай ангийнхан ч "Хамраа сөхөж" эхэллээ. Энэ бүхэн манай Баагийгийн дагуулагч, манлайлагч чанарын нөмөр нөөлөг гэлтэй. 

	Говь нутагтаа ажиллаж амьдардаг би ангийнхантайгаа тэр бүр уулзалдах биш. Хааяа Улаанбаатарт уулзах ажлыг бас л Баагий маань зохион байгуулна. Тийм хэд хэдэн уулзалт болж байсныг санаж байна. 

	Ерэн оны ардчилсан хувьсгал өрнөлөө. Баагийн маань нэр тэнд дуулдаж зурагтаар хааяа үзэгдэх боллоо. Их сургуульд тэнхимийн эрхлэгч, бүр Хувьсгалт намын хорооны дарга ч билүү сонгууль хүлээж байсан анд маань ийнхүү нийгмийг шинэчлэх хувьсгалын үйл хэрэгт оролцож, Улсын бага хурлын гишүүнээр сонгогдож анхны байнгын ажиллагаатай парламентад ажилласан ховорхон хувь тохиолтой нэгэн. 

	Ерэн оны хаврын нэгэн өдөр Д. Батсүх маань Дундговьд иржээ. Дагва гэдэг ламын хамт намынхаа үзэл баримтлал, нийгмийг шинэчлэхийн мөн чанарыг сурталчилж орон нутагт нэгжээ байгуулж явсан нь тэр. Аймагт ажиллаж байсан малын их эмч Ш. Цэрэндорж бид хоёр нэгэн ангийнхны хувьд хэр чинээгээрээ үйлчлэн ажил төрөлд нь тус нэмэр болж байв.

	Аймгийн Захиргааны 300˗400 хүний суудалтай хурлын танхимд Батсүх маань илтгэж өдөртөө хоёр гурван цуврал лекц болоход хүн пиг дүүрэн байж билээ. Олон түмнийг тэгтэл өөртөө татаж үзэл бодлоо ойлгуулж чадаж байгаад эгдүүцсэн нэгэн "Чих толгой зүүж явахад чивтэй чавганц үзнэ" гэгч болох нь үү. Аймгийн захиргаан дээр арц уугиулчихсан лам ном уншиж байгааг анх удаа харлаа. Арай дэндэж байна" гэж байлаа. 

	Манай Батсүх эгзэгтэй асуултад торохгүй хариулж эрдэм чадлаа гайхширууллаа. Цуглаанд суусан хүмүүс "Ардчилсан холбооныхон чинь сүрхий мэдлэгтэй, эрдэм номтой улс байдаг юм байна" гэж гайхан шагшрахад хүргэж байв. 

	Хожим Батсүхийнхээ 11˗р хороолол дахь гэрт зочлуулж энд тэнд улс төрийн намынхаа шугамаар уулзаж учирч явсан ч 1994 онд шиг санагдана, зуны долоон сарын эхний аагим халуун өдөр Галбын говьд машины радиогоор харамсалт мэдээ сонссон нь миний ангийн нөхөр, Монголын анхны байнгын ажиллагаатай парламентын гишүүн Баагий маань зуурдаар таалал төгссөн явдал байлаа. Ардчиллынхан л болсон хойно "Лааз өшиглөх"˗ ийн эрхээр журмын нөхөр М. Моёорын хамт Гашуун сухайтаар хил гарч шалдар булдар наймаа үсэргэхээр явсан би тэр өдрөө хил гарсан тул ажил явдалд нь оролцож амжаагүйдээ одоо болтол харамсаж явдаг юм. 

	Хожмын том улс төрч, улс төрийн нэрт зүтгэлтэнтэй нэгэн ангид тохой залгаж суусан минь их хувь тохиол билээ. Батсүхийнхээ тухай олныг ярьж болох авч үүгээр товчилъё. Түүний Парламентад ажиллаж, улс төрийн тэмцэлд оролцож явсан гавьяат үйлсийг ард түмэн мэдэх билээ. 

	Баагий маань ангийнхнаа бурхны орноос харж яваа. 


Б. Алтан˗Очир (Багын найз, чөлөөт уран бүтээлч)

	Д. Батсүх бид хоёрын хувьд анх ухаан орсон үеэсээ л ясли цэцэрлэг, сургуулиар дамжиж үерхэж нөхөрлөсөн. ёстой л хар багын найзууд даа. Манай аав Бяруузана, ээж Лхамноржмоо, Д. Батсүхийн аав Дамдинсүрэн, ээж Дулмаа нар найзууд. Миний ах Чойдогжамц ээжийн нь дүү Намсрайтай харин Амарсайхан (Андрей), Галсайхан ах нар маань болохоор Түндэв, Түмэнбаяр ах нартай нь найзууд. 

	Ингээд болоогүй ээ. Дүү нар бас нэг үеийнхэн. Оюунцэцэг, Оюунсайхан, Оюунтөгс болохоор Цэцэгмаа, Энхмаа, Батбаяр, Батболд, Дэнсмаа нартай найзалж тоглодог. 

	Жигжид зуслан дээр манай хоёр л олон хүүхэдтэй айл байсан. Өглөө эцэг эхчүүд ажилдаа явуут, бид дүү нараа хөтлөөд дуугаа дуулаад цэцэрлэгтээ явна даа. 

	Жигжид зусланд Д. Батсүх, эмээ, ээж, дүү нарынхаа хамт

	 

	Арай том болсны дараа модонд явна. Ер нь жижиг залуу нойтон мод түлнэ гэж байхгүй дандаа хуурай гишүү үүрнэ. Энэ утгаараа бид ой хамгаалагч нар байсан гэж боддог.

	Хэний гадаа хэр их түлээ байгаагаараа уралдана. Өдөр нь Сэлбэ голд сэлдэг. Их устай сайхан гол байсан санагддаг. Ажилчид ирэхээс өмнө мод түлээгээ хагалж, хоол ундаа хийчхээд аав ээжээсээ том үнэлгээ авна шүү дээ. Эрүүл сайхан агаар, экологийн цэвэр бүтээгдэхүүн сүү тараг, цагаан идээ хэрэглэдэг байсан учир бид эрүүл чийрэг сайхан өсөж хүмүүжсэн. 

	Манай зуслангийн хойхно алаг үнээний ферм байдаг, Баагийгийн хамаатны Должин эгч тэнд саальчин, бид байсхийгээд л очно Цэнгэл тэндээс очиж сүүгээ авдаг. Ингэж явахдаа л Батсүх Цэнгэл хоёр танилцацгаасан юм. 

	Цэнгэлийн аав Намсрайноров гуай, ээж Бямбаа хоёр нь их сайхан хүмүүс байсан. Хүрлээ, Баагий бид нар мод түүж, хивсийг нь угааж өгдөг байлаа. Цэнгэлийг жирэмсэн байхад явган явах сайн гээд Төр хурахын САА руу Н. Хуадхааны гэрт явганаар дагуулж очсон. Н. Хуадхаан сурлага сайтай номын хүүхэд байсан, тэр маань бас бурхан болсон. 

	Анхны охин Батзаяаг төрөхөд Хүрлээ бид хоёр гэр орон цэвэрлэж 3˗р төрөх эмнэлгээс гарахад Багийгийн хэлснээр муу байдаг гэхээр нь тэр хавийн золбин нохойг хөөж явлаа. 

	Би 10˗р анги төгсөөд шууд л цэрэгт явсан. Д. Батсүх маань номын мөр хөөж МУИС төгсөөд дараа нь Минскт эрдмийн зэрэг хамгаалан ПДС˗д багшилж байгаад 1990 онтой золгосон. Монголын Үндэсний Дэвшлийн Нам байгуулах анхны их хурлаа циркт хийхэд бүх найз нөхөд, ах дүү нар нь Хүрлээ, Оюунханд, Дамиа, Энхмаа, би эхнэртэйгээ дэмжин оролцож байсан. 

	 


Л. Батсүх (Ангийн найз, "Энх мэдрэмж" эмнэлгийн их эмч)

	Манай анги гурван Батсүхтэй Дамдинсүрэнгийн, Лувсангийн, Даринчулууны гэж. Бид хар багын найзууд. Бараг цэцэрлэгээсээ л үерхсэн. Манайх бас Жигжидэд зундаа гарна. Д. Батсүхийн (Баагий) ээж манай цэцэрлэгийн тогооч, их сайхан хоол хийнэ. Ялангуяа борщ нь их амттай. Бид цэцэрлэгээсээ 5˗р дунд сургуульд нэг ангид орцгоосон. 

	Манай ангид онц сурдаг, урлагийн авьяастай олон хүүхэд байсан Н. Хуадхаан, Бадмаа, Баасанхүү, Ижлээ, Ш. Цэрэндорж, Сэлэнгээ, техник сэтгэлгээ нь хөгжсөн Жавхлан, Батням, Баагий гэх мэт. Тэд нар нисэх загварын дугуйлан дээрээ хийсэн онгоц, пуужингаа хөөргөх болохоороо биднийг урина, бөөн баяр хөөр болдог сон. 

	Манай ангийнхан практик хийхээр ирсэн оюутан багш нарыг их төөрөгдүүлнэ. Бид гурвыг асуухаар нь хэн нь ямар хичээлд сайн тэр нь самбар дээр гарч асуугдана. Баагий бол математик, физик гэх мэт тооны талын хичээлд, харин би орос хэлний хичээлд гэх мэт. 

	Манай ангийнхан зуны ажлаар Цэрэндорж, Пүрэвсүрэн нарын нутаг Дундговь аймгийн Өлзийт сумын Дэрмэн багт Гонгор, Батхүү багш нараар удирдуулан хашаа барьцгаасан. Одоо хүртэл байдаг гэсэн. 

	Баагийгийнд их орж гарна, намайг бараг тэднийхэн манай бэр гэж бодох вий гэхээс эмээдэг байсан. Бид ийм л сайхан найзууд.

	 


Ш. Цэрэндорж (Ангийн найз, Улсын мал эмнэлгийн төв лабораторийн ерөнхий эмч, доктор)

	Д. Батсүх бид хоёр 1960 онд УБ хотын 5˗р дунд сургуулийн Пансай багштай 1˗А ангид орсон. Манайх Төв хорооны 60 айл, Д. Батсүхийнх ГХЯ˗ны 48 айлын зэргэлдээ хоёр орон сууц. Тэдний байранд манай ангиас Зоригт, Лхагвадаш, Пүрэвдорж, Г. Оргилмаа, Туул, Наран гэдэг хүүхдүүд байсан. 

	Д. Батсүхийн ээж Дулмаа 18˗р цэцэрлэгт тогооч, тэр цэцэрлэгээс манай ангид Л. Батсүх, Я. Батням нарын олон хүүхэд орсон. Хотын төв болохоор тухай үеийн сэхээтэн голдуу томчуудын хүүхэд сурдаг байлаа. 

	Тухайлбал АИХ˗ын хариуцлагатай нарийн бичгийн дарга Лувсанчүлтэмийн Мягмарсүрэн, Аж үйлдвэрийн комбинатын дарга Дангаагийн Ижил, нэрт зохиолч Ванганы Оюунбилэг, орчуулагч Шатарын Туяа, Спорт хорооны даргын охин Цэрэндулам гэх мэт. 

	Манайх Дундговь аймгаас шилжиж ирээд удаагүй, би их ичимхий хөдөөгийн хүүхэд байсан. Манай ангийнхан намайг бодвол нүүр нь хагарчихсан, бие биеэ таньдаг, хичээлийн завсарлагаагаар дуулж бүжиглэдэг, гимнастик хийдэг арай өөр. Надад их сонин санагддаг байсан. 

	Д. Батсүхийн ах Түндэв, Түмэнбаяртай манай ах нар бас найзууд, тэднийх ер нь цэцэрлэг сургууль шиг л хүүхэд цугларсан өнөр өтгөн айл. Манай хоёр ээж хоёулаа махлагдуу, эцэг эхийн хурал болохоор ээжүүд л сууна. Ээж маань Улсын банканд үйлчлэгч хийдэг. Гэр ойрхон болохоор бие биеийнхээрээ орж гарч хуучилдаг найзууд. Д. Батсүх дөрөвдүгээр ангиа төгстөл жирийн л нэг хүүхэд байсан. Хичээлээс гадуур пионерын ордны нисэх загварын дугуйланд манай ангиас Батсүх, Батням, Жавхлан, Эрдэнэсүх нар сурдаг. 

	Би Г. Оргилмаатай хамт Барилгачдын соёлын ордны жүжгийн дугуйланд Цэнд˗Аюуш (такси цоохрын) багш, уран сайхны удирдагч нь Цэндээхүү (Ардын жүжигчин) багш, сургуулилалтын үеэр багш нар соёлын танхимын хамгийн арын суудалд суучхаад дуу чинь энд хүрэхгүй байна гээд зэмлэнэ. Бид урлаг хөөгөөд урлагийн хүн болоогүй ч соёл урлагийн мэдрэмжтэй, олны өмнө биеэ хэрхэн авч явах, үг хэл цэгцтэй болж хүмүүжсэн. 

	Тавдугаар ангид Дулмаа (Тамара, зохиолч Ж. Пүрэвийн эхнэр) багш даан авч намайг бүлгийн дарга, Батсүхийг ангийн даргаар томилсон. 

	Харин долоодугаар ангиас Баагий гэнэт цоорсон гэдэг шиг сурлага нь эрс сайжирч онц сурах болсон. Тэр үед 1˗р сургуулийн тооны ангийг гавьяат багш Цагаан гуай анх байгуулж хотын сургуулиудын шилдэг хүүхдүүдийг шалгалт авч элсүүлдэг байсан. Манай сургуулиас Д. Батсүх, Д. Болдбаатар, Чанцал, Лхагваа нарын хүүхдүүд тэнцсэн боловч Д. Батсүх дассан сурсан ангиасаа явахгүй гээд үлдчихсэн. 8˗10˗р ангид Гонгор багш анги дааж, Д. Батсүх маань эвлэлийн үүрийн даргын сонгуульт ажлыг хийсэн. 

	1968 онд МАХН˗ын Төв Хорооны 5˗р бүгд хурлаас малыг хашаажуулах зорилт дэвшүүлсэн. Манай ангийнхан эвлэлийн үүрийн хурлаараа улсын том компанит ажилд туслах санаачилга гаргаж ангийнхаа багшид хэлсэн боловч хариу таг чиг. 

	Тэгсэн нэг өдөр радиогоор 28˗р сургуулийн МХЗЭ˗ийн үүрээс нийт сургуулиудын эвлэлийн гишүүдийг энэ ажилд идэвхтэй оролцохыг уриалж байна гэдэг байгаа. Нөгөө бидний 2˗3 сарын өмнө гаргасан санаачилга яасан ийсэн асуудал үүстэл багш маань цааш нь уламжлаагүй хав дарчихсан юм байна л даа. Тэгээд бид Дундговь аймагт сарын хугацаанд 12 хашаа барьж орон даяар зохиогдсон хашаажуулах ажилд идэвх санаачилгатай оролцсон тухай 1969 оны 6˗р сарын "Залуучуудын үнэн" сонинд "Булбарайхан гарын хүчээр" гэсэн гарчигтай нийтлэл гарч байсан юм. 

	МХЗЭ˗ийн Төв Хорооны байрны өмнө биднийг албан ёсоор угтан авч, 28˗р сургуулийн эвлэлийн үүрийн дарга санаачилсан гээд ЗХУ˗н Сочи хотын "Артек" зусланд амрах эрхийн бичгээр шагнагдаж, харин Д. Батсүх маань "Сэлбэ" пионерын зусланд амарсан юм даг. Д. Батсүх манай ангийн анхны эрдэмтэн, би хоёр дахь нь болсон. 

	1990 оны 5˗р сард Дундговь аймагт ШДХ, МҮД Намын салбар зөвлөлийг байгуулахаар Давга ламтай хамт очсон. Аймгийн МАХН˗ын хорооны хурлын зааланд анх удаа Давга лам хийморийн сан тавьж тэр үед их л сонин зүйл санагдаж байсан. Дундговь аймагт МҮД Намын даргаар өөрийн шавь Амбаа, ШДХ˗ны тэргүүнээр Лувсандорж нарыг тус тус томилон ажиллуулж байсан юм. 

	 


Түүхийн хэлхээс хөвөрсөөр... Оюутан нас (1970˗1975 он)

	 

	Хэдийгээр аав ээж хоёр маань цаг заваар бага боловч номыг бурхан мэт шүтдэг шинэ ном гаруут л үр хүүхдүүддээ худалдан авч уншуулдаг. Батсүх ах эхлээд номоо эмээгийн өгсөн шүүгээнд хадгалдаг байснаа, багтахаа больж, дүү нараа уншиг гээд номын тавиур дээр байлгах болсон. 

	Арын эгнээнд ангийн дарга А. Чулуунбат, Д. Батсүх, Д. Бүүвэйбаатар, Г. Баттүшиг

	 

	Энэ нь биднийг номтой нөхөрлөх, номд дуртай болоход нөлөөлсөн юм. Манай гэрийн номын сан хоёр мянга гаруй номтой байсан. Манай байранд Гомбо гэж номын худалдаанд нэлээд дээгүүр алба хашдаг өвгөн байсан, тэдний хүүхдүүдтэй номоо сольж уншина. Тэр үеийн хэвлэгдсэн бараг бүх л уран зохиолын ном тэднийд байдаг. 

	1974 оны зун ээж маань тэнгэрт хальж, нартай өдөр тэнгэрт аянга ниргэх шиг аймшигтай санагдаж гэр бүл, үр хүүхэд бидэнд маш хүнд туссан. Хоолондоо хүрсэн нь хоёр том нь. Бусад нь жаахан над мэт нь ааваасаа, ээжийг яагаад хайрцагт хийж байгаа юм бэ? Би ээжтэйгээ хамт унтмаар байна гэж аавыгаа зовоож байх вэ дээ. 

	Хойд эгнээнд зүүн гар талаас Л. Дорждагва, Ц. Шийлэгпагма, С. Должинсүрэн, Г. Баттүшиг, Д. Батсүх, Д. Ичинхорлоо, Ц. Баянхүү, дундах нь Ц. Норхлоо, урд эгнээнд зүүн гар талаас Д. Оюун, Ж. Нямсүрэн, Ц. Насанжаргал, А. Чулуунбат, М. Санжмятав, Д. Бүүвэйбаатар

	 

	Батсүх ах МУИС˗ийн дөрөвдүгээр курсийн оюутан, зуны ажлаас дуудагдан ирж байсан. Түмэнбаяр ах ЗХУ˗н Саратовын цэргийн дээд сургуулийн сонсогч, харин Бэхбат ах Ховдын хороонд цэрэгт учраас яг нутаглуулах үед ирж амжаагүй. 

	Аав маань биднийг өсгөн хүмүүжүүлэх гэж гадаа гарч эр, гэрт орж эм болж, гарыг минь ганзаганд хөлийг минь дөрөөнд хүргэсэндээ. Манайх хүү олонтой ч охидтой айл шиг цэвэр цэмцгэр, ах захаа хүндэлдэг, ёс журам, хүмүүжилтэй өсөцгөөсөн. Ямар сайндаа л цөөхөн хүүхэдтэй манай байрны авгай нар Дамдинсүрэн, Дулмаа хоёр яаж энэ олон хүүхдийг ингэж дуулгавартай болгож өсгөдөг байна аа гэж ярилцах вэ. Хүүхэд бүр өөрийн нас биед тохирсон ажил үүргийн хуваарьтай хэнээр ч шахаж шаардуулалгүй ажлаа хийнэ. Чанартай сайн хийвэл аавынхаа бурамтай үгээр шагнуулна. Харин хүний нүд хуурсан, дутуу дулимаг зүйл хийвэл ах нараас эхлүүлээд бүгд л шат шатандаа басхүү жаахан хачиртай хариуцлагын зэмлэл хүлээнэ. 

	Амраа бид хоёр жаахан болохоор ах нарыгаа зэмлүүлэхийг харж шоолно. Харин аав, том ах нарыг эзгүйд Баяка, Боёо ахын дэргэд бол бид хоёр чинь жинхэнэ "номдоо" орно доо. 

	Шударга ёсны өмнө бүгд тэгш эрхтэй, шударга бус зүйлд аавын нүд хурц тул хэн ч зэмлэлээс мултарч чадахгүй. Ингэж л үггүй зэмлэсэн харцнаас нь үнэний ухаарлыг олж, өтлөхөд нь бид таныгаа жаргааж чадал уу даа.

	 


Б. Цэрэндорж (Ангийн багш, удирдахуйн ухааны доктор, профессор)

	Д. Батсүх нь Монгол улсын их сургуулийн Политехникийн институтийн үйлдвэрийн инженер, эдийн засгийн ангид 1970 оны 9˗р сард элсэн орж суралцсан. Суралцах хугацаандаа ангиас зохион байгуулсан бүх төрлийн ажилд идэвх зүтгэлтэй оролцдог, тэргүүний оюутан байлаа. 

	 Манай ангид Улаанбаатар хотоос Д. Батсүх, Л. Дорждагва, Дорноговь аймгаас Д. Бүүвэйбаатар, Ховд аймгаас Д. Балжхүү, Завхан аймгаас Д. Ичинхорлоо нарын маш авьяаслаг тэргүүний оюутнуудаас бүрдсэн хамт олон байв. Тэдний суралцах хугацаанд

	МУИС байгуулагдсаны 30 жилийн ой болсон юм. Энэхүү ойн арга хэмжээнд манай анги сурлага хүмүүжил, олон нийтийн ажлаараа шалгарч, сургуулийн захиргаа, нам эвлэл, үйлдвэрчний байгууллагын шагналаар шагнагдсан билээ. 

	Аж үйлдвэрийн эдийн засаг хичээлийг ЗХУ˗аас уригдан ирсэн мэргэжилтэн багш, доцент Г. М. Волков бид 2 заасан. Тэнхимээс зохион байгуулсан эрдэм шинжилгээний ажилд Д. Батсүх, Д. Бүүвэйбаатар нар доктор, профессор С. Доржсүрэнгийн удирдлагын доор "Фанерийн эсгэлтийг математик аргачлалаар оновчтой эсгэх нь" сэдвээр эрдэм шинжилгээний илтгэл бичсэн нь их дээд сургуулиудын оюутнуудын Эрдэм шинжилгээний бага хуралд шалгарч алтан медалиар шагнагдаж байсан. 

	Төлөвлөлт эдийн засгийн шинэ системийг ихэд сонирхон "борлуулалт" гэдэг үзүүлэлт нь ихэд хоцрогдсон. Оронд нь захиалгаар үйлдвэрлэх нь чухал гэдэг санааг Д. Батсүх хэлж байсан нь одоо ч санаанаас гарахгүй байна. Энэ нь Д. Батсүхийн хир юмыг сэтгэдэг алсын хараатай оюутан болохыг харуулж байна. 

	Сургуулиа төгсөөд төрөлх сургуульдаа багшаар үлдэж, Улс Төр эдийн засгийн ухааны хичээлийг зааж эхэлсэн нь Д. Батсүхийг макро түвшинд сэтгэх сэтгэлгээг улам хөгжүүлсэн гэж бодож байна. Багшилж байхдаа хамт олны нийгмийн хөгжлийн төлөвлөгөө боловсруулах ажлыг эрдэмтэн багш нарынхаа хамт гүйцэтгэн үйлдвэрлэлд шилжүүлж байлаа. 

	Д. Батсүх маань ЗХУ˗аас уригдан ирж ажиллаж байсан Эдийн засгийн ухааны доктор профессор А. С. Ким, Монгол Улсын Шинжлэх Ухааны гавьяат ажилтан, эдийн засгийн ухааны доктор, профессор Л. Гүржав нарын удирдлагаар "Нийгмийн үйлдвэрлэлийн үр ашгийг дээшлүүлэх нь" сэдэвт судалгаа явуулж, эдийн засгийн ухааны доктор болсон нь манай ангийн анхны эрдэмтэн юм. 

	Улсын бага хурлын гишүүнээр сонгогдон ажилласан нь манай ангийн нийгэм улс төрийн зүтгэлтэн, Үндэсний Дэвшлийн намыг байгуулсан нь манай ангийн анхны улс төрч гэдгээр нь бид бахархдаг. Ажилч хичээнгүй, нөхөрсөг даруу, хамт олонч, Монголыг хөгжүүлэх чин эрмэлзэлтэй, Ардчилсан хувьсгалын алтан хараацай юм. Үзэл бодлын хувьд төлөвшсөн "жинхэнэ ардач" ухаантай сэхээтэн байсан гэдэгт ангийн багшийн хувьд итгэл төгс байдаг. 


С. Доржсүрэн (ШУТИС˗ын багш, эдийн засгийн ухааны доктор, профессор)

	 

	Би Д. Батсүх, Д. Бүүвэйбаатар нарын "Фанерийн эсгүүрээр" хийсэн эрдэм шинжилгээний илтгэлийн удирдагч багш нь байсан. Тэр хоёр маань Политехникийн дээд сургуулийн 310 тоот өрөөнд сууж, ажлаа хийдэг их л зүтгэлтэй, идэвхтэй оюутнууд байсан. Тэдний бичсэн эрдэм шинжилгээний илтгэл нь миний хувьд анхных байсан бөгөөд хоёр шавыгаа алтан медаль хүртэхэд нь маш их баярлаж билээ. 

	1990 оны Ардчилсан хувьсгалын үеэр Монголын Шинэ Дэвшилт холбоог үүсгэн байгуулаад явж байхад нь Засгийн газрын ордны арын цэцэрлэгт Д. Батсүхтэй би тааралдсан юм. Тэр үед нийгэмд улс төр, эдийн засгийн ид хямралын үе тохиож байсан. Нийгмийг үндсээр нь өөрчлөх зайлшгүй шаардлага гарч ирсэн. Д. Батсүх түүнийг маш оновчтойгоор олж харан энэхүү тэмцэлд эргэлт буцалтгүй орсон байсан. Би Д. Батсүхээс "ЗХУ˗д юу болоод байна? Энэ нь манай Монголд яаж нөлөөлөх бол доо? " гэж асуусан юм. Тэгэхэд Д. Батсүх 20˗р зууны сүүлчийн "Империя" задарч байна энэ маш зөв зүйтэй юм гэж билээ. 

	Тэр үед ЗХУ˗ыг задрах тухай бодох байтугай зүүдэлж ч байгаагүй. Дараа нь яг л хэлснээр нь болсон. Түүний хэлж байсан нь ямар их мэдрэмжтэй, өргөн утгаар сэтгэдэг болохыг нь харуулж байна. 

	 


А. Чулуунбат (ПДС˗ийн Аж үйлдвэрийн инженер˗эдийн засгийн ангийн дарга. Үйлдвэр, худалдааны яамны ахлах мэргэжилтэн)

	1970 онд МУИС˗ийн Инженер эдийн засгийн факультетын Аж үйлдвэрийн инженер˗эдийн засгийн ангид орж Д. Батсүхтэй анх танилцсан. Би ажиллаж байгаад орсон. Ангийн даргын ажлыг сургуулиа төгстөл хийсэн. Д. Батсүх оюутан ахуйдаа хичээл номдоо их сайн, зүтгэлтэй, нээлттэй, чөлөөтэй сэтгэдэг, бас наргианч алиа хошин зантай, ялангуяа Улс төр эдийн засгийн ухааны хичээлийг их сонирхдог, зарим семинарын хичээлийг өөрөө удирдаж, бидний мэдэхгүй зүйлийг хэлж өгдөг оюутан байсан. 

	Манай ангийн Д. Батсүх, Д. Бүүвэй˗ баатар хоёр сургуулийнхаа оюутны Эрдэм шинжилгээний бага хуралд "Хавтгай материалыг эсгэх оновчтой хувилбарыг сонгох эдийн засаг математикийн загварчлал" сэдвээр илтгэл бичиж алтан медаль хүртэж байсан билээ. Энэ нь тухайн бүтээгдэхүүний деталь эд ангийн эсгүүрүүдээс хамгийн бага хаягдалтай хувилбаруудыг сонгон авах зорилгын функцтэй математик шугаман программчлалын хэцүү бодлого буюу олон үл мэдэгчтэй, тэгшитгэлийн систем байсан. Оновчтой шийдлийг нь хоёрчилсон симплекс аргаар бодсон, практик хэрэглээний ач холбогдолтой шийдэл болсон гэж сонсож байсан. 

	Майн баярын жагсаалын үеэр

	 

	Д. Батсүх, Д. Бүүвэйбаатар хоёр сургуульдаа багшаар үлдэж, Д. Батсүх эрдмийн зэрэг хамгаалсандаа. Тэр үед хичээл орж байсан багш нараас дурсвал, манай ангийн багш Б. Цэрэндорж, Л. Гүржав, Т. Дорж, Н. Цэнд, С. Доржсүрэн, Я. Бавуудорж, Бордух, Логи, математикийн багш Ч. Раднаабазар, капитализмын улс төр эдийн засгийн ухааны багш Занабазар, Эдийн засгийн онолын багш Осор, статистикийн багш Бадарч, Хандсүрэн, Элдэв˗Очир нарын эдийн засаг˗математикийн болон эдийн засгийн ухааны сэтгэлгээг хөгжүүлэхэд их хувь нэмэр оруулсан гавьяатай багш нар юм. 

	Д. Батсүх ялангуяа капитализмын улс төр эдийн засгийн ухааныг нэлээд гүнзгий судалсан. Д. Батсүх нэмүү өртгийн онол, капиталын хуримтлал, ашгийн нормын талаар сайн мэддэг, бидэнд хэлж өгдөг байсан. Учир нь Занабазар багш уг хичээлийг маш сайн ойлгомжтой заадаг, зарим томоохон хөрөнгөтний тухай ярьж өгдөг, эх зохиол их уншуулдаг. Эдийн засгийн математик, кибернетик загварчлал (эконометрикс) хичээлийг Зөвлөлт Холбоот улсын эрдэмтэн В. А. Новиков багш орос хэл дээр ордог байсан. Одоо ч тэд нарын хичээл ач холбогдлоо алдаагүй. Ямар социалист, капиталист математик гэж байх биш дээ.

	Би 1990˗1996 онд Худалдаа, үйлдвэрийн яаманд улсын нөөцийн барааны хадгалалтын техникийн хангалт хариуцсан мэргэжилтэн хийж байхад Д. Батсүхийн эхнэр Цэнгэлтэй хамт ажилладаг байсан. Улсын нөөцийн асуудал нь нууцын зэрэглэлд хамаардаг. Д. Батсүх улсын нөөцийн талаар надаас юу ч асууж байгаагүй. 

	Ямар нэгэн асуудалд их л буурь суурьтай, нухацтай ханддаг байсан санагдаж байна. Манай яам нь Ялалтын талбайн дэргэд болохоор тэнд болсон хурал цуглаан алган дээр байгаа мэт тод харагдана. 

	Нэг удаагийн цуглааныг Цэнгэл цонхоор харж байгааг нь ажиглахад их л санаа Зовсон шинжтэй, анхааралтай харж байсан нь санаанаас гардаггүй юм. Арга ч үгүй биз дээ хүний хань, Д. Батсүхийг баривчлагдчих болов уу? гэж янз бүрийн зүйлд өртөх вий гэхээс болгоомжилдог байсан биз ээ. 

	Тэр үед би Батсүхэд өгөөрэй гээд, өөрийнхөө санал бодлоо илэрхийлсэн захидал бичиж Цэнгэлд өгсөн. Тэрхүү захидалд эртний Монголчууд, "Эвтэй байхдаа хүчтэй" Алангуа эхийн сургаалыг санаж, эв нэгдэлтэй байх тухай бичиж билээ. Тэр үед Шинэ дэвшилт холбоо, Монголын Ардчилсан холбоотой мөр зэрэгцэн ардчиллын төлөөх тэмцэлд хамтран нэгдсэн байсан. 

	Д. Батсүх бол манай ангийн лидер, бүгдээрээ хүндэтгэдэг сэтгэл зүрхээрээ их дэмждэг байсан. Манай ангийнхан цөмөөрөө анхны Шинэ дэвшилт холбоо (ШДХ)˗ны эвийн нөхөд болцгоосон. Би Шинэ дэвшилт холбооны идэвхтэн, Д. Батсүх надад "Чи далд байж бай" гэж хэлсэн. Д. Бүүвэйбаатар, эмэгтэй Мандал гуай, эмэгтэй Д. Нэргүй (сурталчилгаанд явж байгаад нохойд хөлөө хазуулсан гэж ярьж байсныг нь санаж байна) бид нар Д. Батсүхийн төлөө Улсын Их хурлын сонгуулийн сурталчилгаанд явж байв. 

	Шинэ дэвшилт холбооны байрнаас Лхагваагаас сурталчилгааны материалаа авдаг. 

	Би Шинэ дэвшилт холбооноос "Мөнх тэнгэрийн одон"˗гоор шагнагдаж, Шинэ дэвшилт холбооны тодорхойлолтоор Ерөнхий сайд Ц. Элбэгдорж "Талархлын бичиг"˗ ээр, Монголын Ардчилсан холбоо "Эрх чөлөөний одон"˗гоор шагнасан. Энэ нь Д. Батсүхийн нэр хүнд, ач тус юм. 

	Г. Баттүшиг (Эрчим хүчний зохицуулах газрын үнэ, тарифын албаны мэргэжилтэн)

	Оюутан ахуй цаг гэдэг бол дурсамж дүүрэн хамгийн гэгээлэг хөгжилтэй амьдралын маань алтан сайхан үе л дээ. Бид МУИС˗н инженер эдийн засгийн факультетын аж үйлдвэрийн ангийн 2˗р курсийн оюутан байхдаа анх Д. Батсүхтэй танилцсан юм. 

	Би шилжиж ирээд шинэ ангид ороход, хүүхэд бүрийг шинжсэн, сонжсон, нүдээр ажиглахад Д. Батсүх, Д. Бүүвэйбаатар хоёр бол ангийн лидер оюутнууд байсан. Хэдийгээр манай ангийн дарга А. Чулуунбат гэж, ажиллаж байгаад орсон оюутан байсан боловч Д. Батсүхийн үгийг дагадаг, хүлээн зөвшөөрөгдсөн манлайлагч байсан. Хичээл номдоо шамдан суралцахаас гадна олон нийтийн ажилд идэвхтэй оролцдог, биеийн тамир спортоор хичээллэдэг. Ялангуяа сагс, волейболоор МУИС˗ийн шигшээ багт Батбаяр, Батжаргал хөнгөн атлетикийн Оймандах зэрэг сайн тоглодог оюутнууд байсан. Би андуураагүй бол 2 бил үү, 3˗р курстээ Д. Батсүх, Д. Бүүвэйбаатар хоёр оюутны эрдэм шинжилгээний хуралд модны үйлдвэрийн "Мебель эсгүүрээр" илтгэл тавьж шалгарч байсан.

	 

	[image: Image]

	Аж үйлдвэрийн инженер эдийн засгийн факультетын сагсны багийнхан

	 

	Манай хүн өөрөө логик сайтай болохоор лекцийг их товчилж хурдан бичдэг боловч бичгийн хэлбэр гаргац муутай. Манай ангийнхан лекц, конспектийг нь гуйж уншдаг. Нэг өдөр Бордух багш семинарын хичээл дээр намайг дуудаад, бэлтгэлгүй байсан би Батсүхийн дэвтрийг аваад л гарлаа. Сүрхий сайн уншиж байтал МАА гэж товчилсныг нь монгол аж ахуй гэж уншиж баригдаад хөгөө чирч байлаа. Багш нар эх зохиол уншуулж товчлол хийлгэдэг, яг уншсан байна уу, үгүй юу гэдгийг андахгүй. 

	Оюутны намрын ажлаар Хэнтийн аймгийн Хэрлэн Баян˗Улаан сумын Чандгана талын уурхай орчим хадлан дээр ажилласан. Үдийн цайны үеэр хэд хэдэн тракторууд нийлээд гал түлээд андашгүй,

	тарваганы боодог хийж байгаа нь тэр. Д. Батсүх бид хоёр өлсөж байна гэж жигтэйхэн, одоо л тарвагаа хагалж байгаа гээд очлоо хуйхалж байна. Өө хоёрхон юм уу гээд хэлчихсэн чинь, балрахгүй юу. Шууд л шөлийг нь уулгаад, голоор нь хуваагаад бариулчихсан чинь ордоггүй. Мөрийгөө алдлаа. 

	Хатанбулаг суманд сургуулийн фундамент чулуу бэлтгэх ажил их хүнд. Манай анги охид олонтой хөвгүүд цөөн тул өдрийн нормоо дийлдэггүй байсан. 

	Манайхаас холгүй хилийн застав байдаг байлаа. Нэг өдөр заставаас Ховдын цэрэг ирлээ. Тэр цэрэг манай ангийн Балжхүү гэдэг охинтой танилцаад, нутаг орны сонин ярилцаж, өдөрт л 3˗4 цэрэг ирж бидний өмнөөс ажлыг хийдэг. Ингэж бид өдрийн нормоо биелүүлж эрт унтаж амардаг болсон. 

	Тэднийх зун Жигжидийн зусланд гардаг. Яг модны хаяанд том дүнзэн байшинтай. Олон хүүхэдтэй дээр нь Бүүвэйбаатар бид хоёр очиж хононо. Зуслангийн хүүхдүүд орой айл унтсаны дараа цугларч дуу дуулах, гитар хөзөр тоглож, онигоо ярих мэтээр цагаа хөгжилтэй өнгөрөөнө. 

	Ингэж явахад л нэг жаахан цагаан охин байсан нь Н. Цэнгэл байсан юм. Куба элчний баруун талын байранд анх улс төрийн хэллэг, зах зээлийн эдийн засгийн нэр томьёог сонссон. 

	Да. Ганболд, Д. Бямбаа, Д. Ганбат, Д. Бүүвэйбаатар багш нар цугларч оюун бодлоо уралдуулдаг байсан даа. 

	Тэднийх нэг хэсэг улс төрөөр амьсгалж, хүүхдүүд нь хүртэл "Хонхны дуу" сонссон айл болсон байлаа. 

	 


Түүхийн хэлхээс хөвөрсөөр...  МУИС, ПДС˗д багш. Беларусын Улс Ардын Аж Ахуйн Дээд сургуулийн аспирант (1975˗1989)

	 

	Монгол Улсын Их Сургуулийн Улс төр эдийн засгийн ухааны тэнхим нь багш нарын залуу халааг бэлтгэх зорилгоор төгсөх ангийн сурлага сайтай, багшлах сонирхолтой оюутнуудаас сонгон шалгаруулж багшлах дадлага хийлгэх, дипломын ажил бичүүлэх зэргээр урьдчилан бэлтгэлийг нь хангуулж багш болгодог байсан. 

	Ийм аргаар бэлтгэгдсэн багш нараас Д. Батсүх (Үйлдвэрийн инженер эдийн засаг), Б. Норжваанчиг (Худалдааны эдийн засагч), Ч. Жүгдэрнамжил (Төлөвлөгөөний эдийн засагч), Г. Лийжийшамба (Аж үйлдвэрийн эдийн засагч), Б. Эрдэнэсүрэн (Үйлдвэрийн эдийн засагч), С. Ламбаа (Тээврийн эдийн засагч), Д. Зориг (Төлөвлөгөөний эдийн засагч), Ч. Баянжаргал (Үйлдвэрийн эдийн засагч) төгсөгчдийг туршлагатай багш нарыг дагалдуулан тодорхой хугацаа өнгөрсний дараа тэнхимийн хурлаар хэлэлцэж жинхэнэ багш болгодог байсан. 

	Политехникийн Дээд Сургуулийн элсэлтийн комисст олон жил ажилласан, олон ч хүнд буян болж олон ч хүнийг хоолонд нь хүргэсэн биз ээ. "Улаан талбай" үзээгүй эрдэмтэн байх ёсгүй гээд 1984 онд аспирантурын шалгалт өгч тэнцээд 1985 онд Беларусын Улс Ардын Аж Ахуйн дээд сургуульд эдийн засгийн ухааны дэд эрдэмтний зэрэг хамгаалсан. Явцын дунд сэдэв нь солигдож, бие нь базаахгүй байсан боловч ах маань тэвчээр гарган өмнөх зорилгоо биелүүлэн манай гэр бүлийн анхны эрдэмтэн болсон  юм. 

	Багш болсны анхны жил

	Дэд эрдэмтний цол хамгаалсны дараа Д. Батсүх, Д. Бат˗Эрдэнэ, Н. Цэнгэл Москва хот 1988 он

	Улс төрийн яриа хэлэлцээрт орохын өмнө Д. Батсүх, Э. Бат˗Үүл, Б. Батбаяр.

	Засгийн газрын ордон 1990 он

	Эхнэр Н. Цэнгэл, охин Б. Батзаяа, хүү Б. Батхуяг

	 

	Намайг 10˗р анги төгсөхөд заавал өөрийнхөө мэргэжлийг эзэмшүүлнэ гээд зүтгэсэн. Тэгээд санаснаар нь болж би Дон дахь Ростов хотын улсын их сургуулийг "Улс төр эдийн засгийн ухааны багш, эдийн засагч мэргэжлээр төгссөн. Ахын урилгаар би Ялалтын баярыг тохиолдуулан Минскт очсон юм. ЗХУ˗ын баатар хот Минскийг Доны Ростовтой харьцуулах юм биш. 

	Би ч хөдөөгийн хүүхэд хотод яаж будилдаг билээ түүн шиг юм боллоо. Арай гэж оюутны байрыг нь олоод очтол "Баярын өдрүүдэд Киев явлаа " гээд биччих сэн хаалга мөргөв. Яах учраа олж ядан хий дэмий хүлээж байтал хамт амьдардаг нэгдүгээр курсийн оюутан ирлээ. Тэдний сургуулийн том доктор профессорын хүүхэд гэнэ. 

	Зүүн гар талаас Д. Бат˗Эрдэнэ, Д. Батсүх, Д. Цэрэнпунцаг Минск хот 1986 он

	 

	Тэгсэн нөгөөх маань хөргөгчөөс борц гаргаад бэлэн гурилаар лапша хийж өгч байна. Би хоолноос нь сайн гэгч идэж аваад замын ядаргаанаас болоод унтаад өглөө. Тэгсэн оройхон нь Батаа ах, Д. Цэрэнпунцагтайгаа жаахан халамцуу ирлээ. Хол ойрын сонин хачин ярилцаж байгаад. Ростовын коньяк гаргаад хамгаалсанд чинь баяр хүргэе гээд өгсөн чинь уудаггүй. 

	Энэ хоол чинь л сайхан байна, муу дүүгээ ганц удаа ирэхэд нь хоол хийлгээд уучлаарай гэдэг байгаа. Би хийгээгүй, танай наад цагаан орос чинь хийсэн гэтэл ах маань учиргүй инээгээд бүр унаад өглөө.

	Би бүр гайхаад учрыг нь олсонгүй. Тэгсэн цаад нөхөр нь амьдралдаа анх удаа надад, тэр бүү хэл монгол хоол хийсэн нь тэр байж л дээ. Аав ээж нь манай хүнд захихдаа амьдрал үзэг, хоол хийж сураг гэж захисан юм байх. Тэгээд л тэр нь биеллээ олж ах маань баярлаж байгаа нь тэр. Батаа ахыг урьд нь тийм хоол хийж байхыг нь харсан юм шиг байгаа юм. 

	Сайн хүмүүжүүлсэн байгаа биз. Беларуссьд Хатынь гэж заавал үзэх ёстой нэг газар байдаг юм гэхээр нь явлаа. Ямар ч хол юм. Ялалтын баяр болоод ч тэр ү хүн гэж жигтэйхэн их, их л гоё юм байх нь гэж бодсон андуурсан байна билээ. 

	Ах өөрөө яваагүй. Кинон дээрээс л харсан болохоос биш биеэр үзэх нь бие жихүүцмээр эвгүй газар шүү. Харин Волгоград хотын "Мать родине" Мамаев курган цогцолбор бол хүн үзүүштэй сайхан газар даа. Орос оронд эх орны дайнтай холбоотой олон газар бий, түүх түүхээрээ л үлдэх ёстой. Түүхийг хүн бүтээдэг, мөн алдаанаасаа суралцдаг болохоос биш түүхийг хэн нэгэнд зориулж бичдэг байж таарахгүй. Тэр тусмаа хувь хүний түүх бол энгийн хэр нь аугаа. Ер нь аугаа түүх хувь хүний түүхээс л эхэлдэг. 

	Ах маань надад хоёулаа зорилгоо биелүүлээд аавдаа хурдан очно. Миний дүү, хүний нутагт өлссөн ч өлсөөгүй юм шиг, ядарсан ч ядраагүй юм шиг хийморьлог яваарай гэсэн аавынхаа сургаалыг үргэлж санаж явна шүү гэж захидаг байсан. 

	Аавын минь захиас надад өвдөхөд минь эм, өлсөхөд минь хоол болдог байсныг энд дурдах хэрэгтэй.

	Охин Б. Урангоогийн хамт

	 

	Зуны амралтаараа Батаа ах бид хоёр аавыгаа дагаад Архангай явлаа. Аавын нутаг үнэхээр сайхан шүү. Нэг өдөр ямааны боодог хийхээр, үхэр тэрэгтэй Тэмээ хүзүүний хад, Хужирын гол өгсөөд газрын сайхныг шилж байгаад л буулаа. Би ч ямаагаа тэрэгнийхээ арлаас сайн л уях шиг болсон. Нэг харсан ямаа уяанаасаа алдуурчихсан уул өөд явж байна. 

	Ах бид хоёр хөөгөөд баригддаггүй, хоёр гурван даваа даваад алга болж өглөө. Батаа ахыг харсан чинь хөлс нь гарчихсан амьсгаадаад мөн ч өрөвдмөөр харагдсан. Нөгөө боодог хийх ч өнгөрөв бололтой. 

	Бүр хотонд нь оруулж байж барьж авсан. Яаж зовж барьж авсандаа шаралхаад буцах замдаа хүзүүг нь мушгиад дарж орхиод, очоод буулгаадахсан чинь ухаан алдчихаж, бүр барьснаас эсэн юм болов. 

	Ах дүү хоёрын хөгтэй, бас сургамжтай явдлууд их шүү аль болгоныг бичих вэ дээ. 

	Том ах Д. Түндэв, дүү Д. Бат˗Эрдэнэ Москва хот 1989 он

	Эдийн засгийн ухааны дэд эрдэмтний хамгаалалт дээр

	Минск хот 1988 он



	



	X. Пүрэвдавга (Улсын бага хурлын гишүүн асан, Шинжлэх ухаан, технологийн их сургуулийн, Компьютер Техник Менежментийн Сургуулийн Эдийн засаг менежментийн салбарын доктор профессор)

	 

	1990 оны 3˗р сарын эхээр зарласан Улс төрийн товчоог огцруулах улс төрийн өлсгөлөнгийн үер Намын төв хорооноос их дээд сургуулиудын намын хорооны дарга нарыг Засгийн газрын ордонд дуудах байна гэхээр нь бидний хэсэг нөхөд очлоо. 

	Намын төв хорооны захиргааны хэлтсийн дарга:

	— Их дээд сургуулиудын багш нарын ихэнх нь Улс төрийн хүчнүүдэд хуваагдаад орчихлоо

	— Оюутнууд хаана байна. Хяналт байна уу, үгүй юу?

	Одоо цаашид яах ёстой вэ? гэж байна. Бид залуу болохоор болгоомжгүй нь тэр байхгүй юу. 

	— Огцрох ёстой байх гээд хэлчихсэн чинь буруудаад... 

	— Огцрох гэж юу байдаг юм. Ийм үг Монгол үгийн санд байдаггүй юм гээд их уурлаж байна. 

	Тэгсэн харин шийд гарлаа, улс төрийн товчоо огцорлоо гэдэг байгаа. Ингэж анх Улс төрийн товчоо огцорсныг би, Дамдинжав, Батаа, Долгоржав, Энхбаатар нар сонсож сэтгэл амарч байсан даа. Намайг МУИС˗ийг 1978 онд төгсөхөд, Д. Батсүх Г. Миеэгомбо багшийн тэнхимд, Д. Бүүвэйбаатар Гүржав багшийн тэнхимд Эрдэнэсүрэн (УИХ гишүүн), Шуурав (Удирдлагын Академийн багш) бүгд л багш болцгоосон байсан. 

	Манай Батсүх нэг л дотно сайхан инээнэ. Их л нээлттэй хүн дээ. Ямар ч хүнийг өөртөө татах чадвартай. Бид нар чинь залуу багш нар болохоор дайчилгаанд явцгаана. Хоёулаа Архангайнх болохоор бас нутгархана. 1985 онд Д. Батсүх аспирантурын шалгалт өгөөд тэнцчихсэн тэр үед Төв хорооны нарийн бичгийн дарга нарын хурлаар ордог байлаа. 

	Төв хорооны нарийн бичгийн дарга Д. Батсүхээс асууж байна. 

	— Намын гишүүн үү?

	— Үгүй

	— Яагаад одоо болтол элсдэггүй юм. 

	— Оочирлож байгаа. 

	Дээд боловсролын хорооны дарга Чүлтэм гуай тэд нарыг уг хуралд оруулж байсан гэсэн. 

	— Нөхөр Чүлтэм бос гэж

	Чүлтэм гуай год хийтэл босоод

	— Чи яахаараа намд оочирлуулдаг юм. 

	Бид нар бөөн инээдэм болж билээ. Дараа нь өөрсдөө орох учраас асууж, судалж байгаа нь тэр. Минскт дэд эрдэмтэн хамгаалж ирээд Политехникийн дээд сургуулийн МАХН хорооны дарга Лайхансүрэнгийн (Төрийн шагналт) орлогчоор томилогдсон. 

	1990 оны эхээр Д. Батсүх, Д. Бүүвэйбаатар, Г. Ганхуяг, С. Дэмбэрэл тэргүүтэй Эдийн засгийн хүрээлэнгийн хэдэн залуучууд, Ж. Баасандаш, Да. Ганболд, Д. Сүх˗Эрдэнэ Ж. Батхуяг (жаахан л даа) зэрэг хүмүүс "Залуу эдийн засагчдын клуб" нэртэй байгууллага байгуулж тэндээ улс орны эдийн засгийн байдлыг хэлэлцдэг, чөлөөтэй ярилцдаг. 

	Тэдний ярианаас улс төрийн байгууллага байгуулах санаа цухалзаж мөрийн хөтөлбөр, концепци маягийн зүйл яриад ирэхэд нь би энэ чинь зөв юм уу, ингэж явах ёстой ч юм уу үгүй ч юм уу гэж хүртэл асууж байсан. Миний хувьд Свердловскийн их сургуулийн эчнээ аспирант байсан болохоор тэгсхийгээд сургуульдаа явсан. Зургаадугаар сард намайг ирэхэд МҮДН байгуулагдчихсан байсан. Тун удалгүй Ардын их хурлын чуулган хуралдаж Улсын бага хуралд нам бүрээс төлөөлөл сонгогдоход МҮДН˗аас Да. Ганболд, Д. Батсүх, Ш. Шагдарсүрэн нар орсон. Да. Ганболдыг шадар сайд болоход Гүнджалам (нөхөгдөж орж ирсэн) нар анхны байнгын ажиллагаатай парламентын гишүүд болцгоосон. Мэдэх, мэдэхгүйн зовлон их байсан ч бид эх орны эрх ашгийн төлөө бол нам гэж туйлширдаггүй нэг санаагаар аливаа асуудалд ханддаг байсан. 

	Зах зээлийн эдийн засгийн тулгуур хуулиудыг тухайлбал, Өмч хувьчлалын тухай хууль, Банкны тухай хууль, Аж ахуй нэгжийн тухай хууль, Боловсролын тухай хууль, Нийгмийн хамгааллын тухай хууль гэх мэт цоо шинэ нийгмийн харилцааг зохицуулах хуулиудыг баталсан. 

	Улсын бага хурлын Эдийн засгийн байнгын хорооны нарийн бичгийн дарга Д. Батсүхийн нэрийн хуудас


Улсын бага хурлын даргаар Р. Гончигдорж, орлогч даргаар К. Зарьдхаан, нарийн бичгийн даргаар Б. Чимэд, Төрийн байгуулалтын байнгын хорооны дарга С. Баяр, Хууль зүйн байнгын хорооны даргаар Л. Цог, Эдийн засгийн байнгын хорооны даргаар М. Энхсайхан, Нийгмийн бодлогын байнгын хорооны даргаар Т. Очирхүү, Эмэгтэйчүүд, хүүхэд, залуучуудын асуудал эрхэлсэн байнгын хорооны даргаар Хатанбаатар нар тус тус ажилласан. Д. Батсүх эдийн засгийн байнгын хорооны нарийн бичгийн дарга, банкны дэд хорооны дарга байсан. 

	 


Д. Бямбаа (Үндэсний хөгжлийн хүрээлэнгийн дэд захирал, доктор профессор)

	 

	Би 1970 онд нийслэлийн 1˗р дунд сургуулийн тооны ангийг төгсөөд МУИС˗ийн статистикийн ангид оюутан болж Д. Батсүхтэй анх танилцсан. Оюутны намрын ажлаар Жаргалантын САА˗н ногооны бригадад төмс хурааж явахдаа бүр дотносож үерхэж нөхөрлөсөн. Хоёрдугаар курсээ онц дүнтэй төгсөөд би Москвагийн Ломоносовын улсын их сургуулийн Улс төр эдийн засгийн ухааны факультетын 1˗р ангид оюутан болсон. 

	1976 онд сургуулиа төгсөөд МУИС˗ийн УТЭЗУ˗ны тэнхимд багш болоход Д. Батсүх маань нэг жилийн өмнө багшаар ажиллаж байсан. Тэр жил манай тэнхимд С. Ламбаа, Б. Норжваачиг нар хамт багш болцгоосон. 

	1978 онд Намын төв хорооны шийдвэрээр нийгмийн ухааны хичээлийг орос хэл дээр орох шийдвэр гарч, залуу багш нар бид хамтран лекцээ бэлтгэж, заах арга, онол практикийн эрдэм шинжилгээний бага хуралд илтгэл тавих ажлыг зохиодог байсан. 

	Энэ нь дотооддоо төгссөн багш нарт хэцүүхэн бөгөөд хариуцлагатай ажил боловч өөрсдийгөө их дайчилдаг, манай багш нарын хувьд цаашдын нь эрдмийн ажил амьдралд ач холбогодлоо өгсөн чухал зүйл болсон. Д. Батсүх өөртөө байсан "Монте кристо гүн", "Шадар гурван цэрэг" зохиолуудын монгол орчуулгыг орос эхтэй нь харьцуулан унших замаар арав л хоносон байх орос хэлний дүрэм, өгүүлбэр зүй, найруулгад маш сайжирсан юм. 

	Энэ нь дараа аспирантурын шалгалт өгөхөд маш их нөлөөлсөн гэж боддог. Бидний үед аспирантурын шалгалт маш их өрсөлдөөнтэй болдог. Ажлаасаа чөлөөлөгдөөд одоогийн гадаад оюутны байранд тусдаа өрөө гаргуулаад бэлдэж байлаа. Би "Эдийн Засгийн Харилцан Туслах Зөвлөлийн гишүүн орнуудын хөгжлийн түвшнийг ойртон жигдрүүлэх онол, практикийн зарим асуудал" сэдвээр эрдмийн ажил дотооддоо хамгаалсан. 

	Дараа нь энэ ажлынхаа дагуу Монголоос Москвад суух болсон юм. Энэ үе манай Батсүхийн Беларусын Минск хотод эрдмийн зэрэг хамгаалахтай давхцаж манайхаар орж гарч явдаг байсан

	Манай хүн ер их хөдөлмөрч махруу хүн дээ. Нэг удаагийн намрын ажлаар залуу оюутнуудтай зэрэгцээд нүцгэн биеэрээ төмс шидлээд бас их хүчтэй байсан. Нэг ажил эхэлбэл заавал дуусгадаг. 

	Бидний хэдэн найзууд амралтаараа Архангай аймгийн "Тэрхийн цагаан нуур" тийш загас жараахай хөөсөн шиг явлаа. Олон хоног явсан болохоор хоол хүнс идэж уух зүйл нэлээд дундарчихсан архи бүр ховордсон бараа болсон. 

	Оройхон майхандаа ганц юм задлаад лааны гэрэлд суугаад ярьж суутал гэнэт лаа унаад унтарчихлаа, асаах хооронд архи ч дуусчхаж арай л дуусах болоогүй баймаар тэгсэн манай хүн бүх "ажиллагааг дангаар зохион байгуулчихсан" байсан. 

	Одоо эргэн санахад хамт ажиллаж байсан ахмад болон нэгэн үеийн багш нарын гүн гүнзгий мэдлэг чадвар, хүнлэг чанар ажлын туршлага нь бидний үед ч хойч үед ч үлгэр дуурайл болж залуу үеийг төлөвшүүлэн хөгжүүлэхэд нэн чухал юм. 

	 


Д. Хишгээ (МУИС˗н Эдийн засгийн Онолын тэнхимийн ахлах багш, доктор)

	 

	Би 1978 онд ЗХУ˗ын Ленинград хотын Улсын их сургуулийг төгсөж улмаар МУИС˗ийн Улс төр эдийн засгийн ухааны тэнхимд багшаар ороход манай тэнхимийн эрхлэгчээр Г. Чилхаасүрэн, ахлах багш Н. Чулуундорж Ц. Гомбодорж, Б. Сувд, Г. Лийжийшамба, Б. Норжваанчиг, С. Ламбаа, Д. Батсүх нар ажиллаж байсан. Тэр үед залуу багш тэнхимдээ биш САА дээр анх бие биеэ харж танилцдаг байлаа. Оюутан удирдаж зун намрын ажилд их явдаг. 

	1979 онд Да. Ганболд Москвагийн их сургуулийг мөн Улс төр эдийн засгийн ухааны ангийг төгсөөд багш болсон. 

	Манай тэнхим МУИС˗н бүх ангиудад эдийн засгийн сэтгэлгээний түүх, Улс ардын аж ахуйн түүх, капитализмын, социализмын УТЭЗУ, зэрэг хичээлүүдийг заадаг байсан. Манай тэнхимийн багш нар хоорондоо маш эвтэй нэгдмэл санаатай сайхан хамт олон. 

	Д. Батсүх маань биднийг бодоход хэдэн жил ажиллачихсан нэлээд туршлагатай залуу багш нарт их тусалдаг, мэдлэг чадвараасаа харамгүй хуваалцдаг дэмждэг байсан. 

	Монголд өрнөсөн Ардчилсан хувьсгалын манлайд явж эх орондоо эрх чөлөө шударга ёс, эв нэгдлийг авчрахад гар бие оролцож залуу үеийнхний үлгэр дуурайлал болсон Д. Батсүхээрээ манай хамт олон үргэлж бахархаж явдаг юм. 

	1982 онд Политехникийн дээд сургууль байгуулагдахад манай тэнхимийн эрхлэгчээр Н. Чулуундорж багш болж Б. Норжваанчиг, Д. Батсүх, Г. Батсайхан, С. Галсан, Ж. Батхуяг бид нар багш, туслах ажилтан Оюунчимэг гэж бүсгүй ажилладаг байсан.

	 


Ч. Баярхүү (МУИС, физик электроникийн сургуулийн багш, доктор, профессор)

	 

	Миний найз нарын дотроос надад их үгүйлэгдэж байдаг хүн бол Д. Батсүх маань байгаа юм. Бид хоёрын амьдрал, хувь заяа олон шижмээр холбогдон үерхэж нөхөрлөсөн. 

	1972 онд оюутны намрын ажлаар Жаргалантын САА˗д төмс хурааж анх танилцсан. Би Ховдоос МУИС˗ийн физикийн ангид, Д. Батсүх хотоос инженер эдийн засгийн ангид оюутнууд болцгоосон. Мэргэжил өөр, тэгээд хөдөөгөөс ирсэн надтай танилцсан нь хүнийг ялгадаггүй хүнлэг сайхан сэтгэлтэй нь холбоотой юм болов уу гэж боддог. Сайхан инээсэн, өндөр туранхай их нийтэч, хүнтэй танилцахдаа амархан цагаан залуу байсан. Бид хоёрыг холбож байсан бас нэг зүйл бол спорт. Сургуулийнхаа зааланд сагс, гар бөмбөг тоглоно. 

	1975 онд тэр үеийн Дээд, дунд боловсролын улсын хорооны дарга Н. Содном (Академич) гуайн тушаалаар би МУИС˗ийн физик математикийн, Д. Батсүх эдийн засгийн тэнхимд багшаар томилогдож очсон. Тэр жил нийт 14 хүн их, дээд сургуулийн багш болсны дотор Р. Гончигдорж (УИХ гишүүн), С. Нарангэрэл (ХЗДС захирал), Ж. Амарсанаа (ХЗДХЯ сайд асан), Сүхдорж (Химийн сур) гэх мэт олон сайхан залуучууд байсан. 

	Эдгээрийн дотроос Батсүх бид хоёр дээд боловсролын хорооны (ДБХ) даргын коллегийн хурлаар орж зэмлэл хүлээсэн. Учир нь бид хоёр дөрөв дөрвөн хичээл дээр дунд дүнтэй төгссөн юм. Ийм хүнийг багшаар авах уу гэдэг дээр санал хураасан. Тэгээд Дээд боловсролын улсын хорооны орлогч дарга Дашцэдэн гуай (Хөдөлмөрийн баатар, гавьяат багш)

	МУИС захиргааны хурлаас дэмжигдээд ирсэн юм болохоор хэрэгтэй л хүн юм байлгүй гээд авсан. 7˗р сарын 1˗нээс хичээлийн 1˗р байрны 320 тоот өрөөнд сууж Авдай багшийн мэдэлд очсон. Багш маань зөөлхөн дуутай, намхан нуруутай, сэргэлэн хөдөлгөөнтэй, цоорхой өмдтэй хүн байв. 

	Бид нарыг сургалтын төлөвлөгөө олшруулах ажилд бүтэн нэг сар зүтгүүлсэн. Ажилд орсон эхний жилд багш болох гэж их л ядарсан санагддаг. Залуу багш болохоор сургуулиас зохиогддог бүх л ажилд оролцоно. Нам эвлэлийн ажил барагдана гэж үгүй. 

	Тэр үеийн багш нарын ажил амьдрал ерөнхийдөө ижил байсан даа. Би 1983 онд, найз маань 1984 онд аспирантурын шалгалт өгөөд тэнцсэн. 

	1985 оны 10˗р сард хоорондоо 10 хоногийн зөрөөтэй Беларусын нийслэл Минск хотод очиход, найз минь Минскийн оюутны намын үүрийн дарга болчихсон, хотын оюутны зөвлөлийн дарга Б. Буянмөнхтэй хамт тосож авсан. Б. Буянмөнх УАААДС˗ийн оюутан байсан. 

	Гурав хоногийн дараа би оюутны зөвлөлийн дарга болж Ленинград хотын Беларусын тойргийн намын үүрийн хоёр том дарга болцгоосон. Тэр үед Минскийн 10, Латви, Литви, Эстонийн их дээд тусгай дунд сургуульд нийт 500 гаруй оюутнууд суралцаж байсан. 

	Бид оюутны амралтаар Монгол явахдаа заавал Москвагаар дайрна. МГУ˗д Ламжав багш мэргэжил дээшлүүлэхээр оччихсон. Да. Ганболд аспирантурт сурдаг. Д. Бямбаа СЭВ˗д мэргэжилтнээр ажилладаг байсан. 

	Д. Бямбаа Батсүх хоёр дотно найзууд Москвад унтарсан машинаа түрж яваад Болгарын элчний машин мөргөж эвдчихээд маргааш нь засуулаад л явж байсан. 

	Да. Ганболд эсэргүү үзэлтэй, удирдлагын аравт зуут мянгатын системийг Монголд хэрэгжүүлэх тухай ярьдаг. Бид түүнийг хэрэглэх боломжгүй гэж шүүмжилнэ. Үнэнийг хэлэхэд Батсүх тэр хүнийг засаж өөрчилсөн. 

	Европын посткоммунист орнуудад сурч, ажиллаж амьдарч байсан хүмүүс Минскээр дайрч гардаг, бид ч очдог нэг үеийнхэн учраас улс төр их ярина. Үзэл бодлоо чөлөөтэй илэрхийлнэ. Энэ нь оюуны хөдөлмөр эрхэлдэг бидэнд алжаал тайлах амралт болдог байлаа. Өөрөөр хэлбэл ЗХУ˗д М. С. Горбачевын эхлүүлсэн өөрчлөн байгуулалт, ил тод байдал, олон ургалч үзлийг Монголд авчирсан, эхлүүлсэн улс гэж боддог. 

	Миний найзад бас нэг сонин чанар байдаг. Ямар ч хүнтэй муудалцахгүй, аядуу тайван, эсрэг талын хүнээ ч өөртөө татах увдистай. Тухайн ярилцаж байгаа асуудлыг дэмжиж байгаа нь ч бүү мэд шоглож байгаа нь ч бүү мэд тас тас хөхрөөд л сууж байдаг сан. 

	Манай фракцын хөзөрчдөөс дурдвал Зенитын сургуульд Д. Цэрэнпунцаг, УАААДС˗д Б. Буянмөнх, Соёлын сургуульд С. Баатар (Өвөрхангай аймгийн театрын дарга), театр урлагийн сургуульд найруулагч Н. Ганхуяг (СУИС˗н багш), Эрдэнэбат зураач, Ленинградын фракцаас Д. Алтангэрэл (дэд консул) Ц. Болд (багш)

	Миний нөхөр үнэн худлын хоорондуур нэг сайхан мишээгээд өмнө минь сууж байна.

	 


Ц. Болд (Мэдээлэл, холбоо сүлжээ ХХК˗ний сургалт, судалгааны төвийн захирал. Техникийн ухааны доктор, Монгол улсын зөвлөх инженер)

	Би 1976 оны 7 сарын 29˗нд анх МУИС˗ ийн Радио холбооны тэнхимд багшаар орсон. Д. Батсүх маань 1975 онд надаас нэг жилийн өмнө багш болсон. 

	Тэр үеийн залуу багш нар бүгд л оюутан авч хавар намрын ажилд явдаг. Энэ үеэс л эхлэн бид хоёр үерхэн нөхөрлөж эхэлсэн. Гэр орноороо орж гардаг, шатар даам, хөзөр тоглоно. 1982 онд МУИС˗аас ПДС өрх тусгаарлан гараад удаагүй байхад би Ленинград хотод аспирантурт, Д. Батсүх

	Беларусын Минск хотын УАААДС˗ийн аспирантурт бараг зэрэг шахам явсан даа. Хоёулаа сурч байгаа хотынхоо оюутны зөвлөлийн дарга, Минск хотын намын үүр Ленинградын хотын намын хороонд харьяалагддаг. Хурал цуглаанаар далимдуулан бие биеийнхээрээ орно. 

	Хамгаалж ирэхэд нь, манай хүнийг ПДС˗ийн МАХН хорооны орлогч даргаар, харин найз маань намайгаа факультетын намын үүрийн даргаар томилсон доо. Дараа нь сургууль дээрх намын байгууллагыг татан буулгасан. 

	Орос оронд өөрчлөн байгуулалт, ил тод байдал, олон ургалч үзэл цэцэглэж байсан он жилүүд юм. 

	Монголд өрнөсөн ардчилсан хөдөлгөөний удирдагчид тэр үеийн ЗХУ˗д суралцаж төгссөн оюутан залуучууд байсан. 

	Манай хүн ШДХ байгуулаад тэргүүн нь болчихсон. Бидэнд их ярьж тайлбарлаж өгнө. Заримыг нь сайн ойлгохгүй. Инженерүүд технократ үзэлтэй болохоор нийгмийн үзэгдлийн нарийн зүй тогтлыг ухаардаггүй юм. 

	Ер нь манай аав намайг багаас минь түүх нийгмийн хичээлд дуртай биш болгосон. Тэд нарын хэлсэн үг яриа дандаа худлаа байдаг. Түүхийг тухайн үед нь зориулж найруулж, зохиож өөрчилж байдаг гээд сургана. Гэсэн ч ихэнх найз нөхөд нийгэм, улс төр, эдийн засгийн багш нар болохоор тэднийгээ дагаад хурал цуглаанд нь оролцоод дэмжээд л явна.

	Зүүн гар талаас Ц. Болд, Н. Цэнгэл, Д. Батсүх Ленинград хот 1988 он

	цуглаанд нь оролцоод дэмжээд л явна.

	 

	Ямар сайндаа л намайг холбооны хүн болохоор Холбооны сайд, Магсарыг цэргийнх учир Батлан хамгаалахын сайд болно гэж цаашлуулна. 

	Манай сургуулийн багш нарын дунд НАХЯ˗ны мэдээлэгч хүртэл байсан. Цэргийн хүн шиг, бүр таарахаараа ёсолдог болчихсон гудамжинд явж л байдаг юм. Хамт тэмцэж зүтгэж явсан нөхөдтэй санал зөрөлдөх явдал гарч байсан. 

	Нэг орой жаахан халамцуу хаалга тогшоод:

	— Тосмаа... (манай эхнэр)

	— Би Дамдинсүрэнгийн Батсүх байна гэж ирээд л сүртэй

	— Тэднийд очъё, хэлж ярих юм байна гэнэ. 

	Би хориглоно. Тосмаад хоёулаа жаал загнуулж аваад л гэрт нь хүргэж өгнө дөө. 

	Нэг удаа хоёулаа манай аавынд оръё гээд болдоггүй. Зоос гоёлын үйлдвэрийн арын байранд орлоо. Их ширүүн харцтай өндөр хун сууж байна. 

	Намайг танилцуулаад л гавьяат багш Цагааны хүүхэд, миний найз гэв. Аав нь дуугардаггүй тэгсхийгээд бид хоёр гарлаа. Учрыг нь лавлавал манай хүн ойрд аавындаа очоогүй тэгээд айгаад намайг бамбай хийсэн юм байна л даа. 

	Манай хүн шударга бус зүйлд нэлээд шүүмжлэлтэй ханддаг хувийн ашиг хонжоо харсан хүнд бүр ч дургүй байсан. Архи картад орчихсон ховор, уух санаатай Магсар, Баагий бид гурав явж байтал Засгийн газрын ордны арын цэцэрлэгт Д. Бямбасүрэн (Ерөнхий сайд асан) гуай хоёр бие хамгаалагчийн хамтаар биднийг хараад жуумалзаад зөрж өнгөрөв. 

	Миний хоёр бие хамгаалагч гэж наддаа таарчихсан юм гээд бие биеэ шоолж жаал инээлдэж билээ. 

	 


Н. Чинбат (Оюуны өмчийн газрын дарга, Монгол улсын гавьяат хуульч)

	 

	Цаг хугацаа гэдэг аугаа зүйл, өнгөрөн одох тусам тухайн үед амьдарч байсан тэр сайн хүмүүсийг эргэн дурсах нь буян. Хойч үеийнхэнд өвлөн үлдээх сэтгэлийн зул юм. 

	Бид МУИС˗ийн нийгмийн ухааны салбарын нэг үеийн багш нар, би хууль зүйн тэнхимд, Д. Батсүх улс төр эдийн засгийн ухааны тэнхимд багшаар ажилладаг байсан учраас бие биеэ сайн ойлгож дэмжиж явсан. Олон ч удаа уулзан тамхиа хувааж татсан байлгүй дээ. 

	Амьдралын их баяр баясгалантай, уулзах бүрд л инээсэн, сайхан сэтгэлтэй, өөрийнхөө үзэл бодлыг хүнд тулгадаггүй, уурлаж уцаарлахыг нь ер мэдэхгүй юм. 

	Түрүү үеэ дурсана гэдэг бол тэр үед амьдарч байсан сайн сайхан хүмүүсээс суралцах байхгүй юу. 

	Алдарт хүний хөшөөг зэс хүрлээр босгох нь нэг хэрэг, хойч үеийнхээ оюун ухаанд тэр хүний сайн сайхан шинж чанарыг сүндэрлүүлэх нь хамгийн чухал. 

	Энэ бол тэр хүнийг тахин шүтэх гэж байгаа юм биш. Хүн хүнийхээ сайн чанарыг хойч үедээ өвлүүлж чадвал тэр улс үндэстэн ариун байхын гол үндэс шүү дээ. 

	Энэ номын эрхэм зорилго ач холбогдол үүнд л чиглээсэй. Ном багаддаггүй юм. Авч гээхийн философи логик манай нийгэмд, боловсролд их дутагдалтай байна. 


Н. Ганхуяг (Соёл урлагийн их сургуулийн тэнхимийн эрхлэгч доктор, дэд профессор)

	 

	Од харвах мэт орчлонгоос гэнэтхэн яваад өгсөн хүмүүн та он цаг улирах тусам сэтгэлийн гүнд байраа эзлэн байн байн бодогдож, санан санан дурсагдах нь юуных билээ. 

	Ядуу чадуу гэж ялгахгүй, хэнтэй ч нөхөрлөж чаддаг, ядарсан задарсан хэнд ч үнэн үгээ хэлчихдэг өгөөмөр нинжин сэтгэлтэй, уян зөөлөн зантай, урсах нулимсаа ч нуудаггүй, дагзных нь үс үргэлж босоо явдаг Дамдинсүрэнгийн Батсүх хэмээх төв халхын төлөв түвшин сайхан эр байлаа. 

	1985 онд Беларусын нийслэл Минск хотод анх танилцаж, тэр цагаас хойш бялуурдаггүй ч өлсдөггүй, баярхдаггүй ч хоосордоггүй тийм л оюутны эгэл амьдрал дунд Батсүхтэйгээ нөхөрлөж явсан. Намар оройн зэвэргэн, цас хялмаалж тэнгэр уйлагнасан нэгэн өдөр Беларусын Улс ардын аж ахуйн дээд сургуульд нэг аспирант ирсэн сургаар Самданцоодолын Баатар (Өвөрхангай аймгийн хөгжимт драмын театрын найруулагч) бид хоёр Ванеевын гудамж дахь оюутны байранд анх Батсүхийг сураглан очсон. 

	Өндөр зэгзгэр мөртэй, том нүдний шилтэй туранхай шар залуу албархах томорхох зангүй, ахархах ихэрхэх санаагүй энгийн нийтэч нэгэн болох нь дэр дороо л танигдсан. С. Баатар бид хоёрыг бодвол Батсүх тэр үед том хүн байсан. 

	Политехникийн дээд сургуулийн Улс төр эдийн засгийн ухааны тэнхимийн багш, аспирантурт суралцахаар ирсэн хүн чинь аль ч талаараа дээгүүр байлгүй яах вэ. 

	Нутгийн идээ "хоргой дээлт" гаргаж, долоо тавийн хиам зүсэж даруулга бэлдлээ. Нутаг орны сонин сайхныг сонсон, Беларусь хүний мөс сайтайг ярьж Минскийн пивоны амттайг бас Батсүхдээ гайхууллаа. 

	Тэр маань нэлээд сэтгэл хөөрч аавынхаа, гэр бүлийнхээ тухай хуучилсан. "Адуучин аавын хүү" дууг дэндүү солгой хоолойгоор, тэгэхдээ чинь сэтгэлээсээ дууллаа. 

	Миний аав адуучин биш жолооч л доо. Гэхдээ Монгол хүний өвөг дээдэс бүгд л адуучин байсан юм чинь гээд солгой гараа атган туранхай цээжээ нүдэх нь эх монголоороо бахархах мөртөө энэ янзаараа явж бас болохгүй гэсэн ардчиллын өмнөх салхийг Д. Батсүх маань бидэнд сэвж үзүүлж байсан шиг санагддаг юм. 

	Ардчиллын үзэл санаагаар нөхдөө өдөөж, ардчиллын үнэр салхиар ард түмнээ анх амьсгалуулсан хүний нэг бол Шинэ Дэвшилт Холбооны анхны тэргүүн Д. Батсүх яах аргагүй мөн. Энэ тухай журмын нөхөд нь өгүүлэх учир би товчлох нь зүйтэй. 

	Д. Батсүхтэй анх танилцсан тэр өдрөөс хойш Ванеевын өргөн чөлөө дахь НАРХОЗ˗ын оюутны байр, Сургановын гудамж дахь Театрын сургуулийн дотуур байрны хооронд наашаа цаашаа сүлжсэн чиглэл бий болж, найз нөхрөө гэх нэгэн нандин хэлхээ тогтсон. 

	Ажиллаж байгаад очсон, насаар ойролцоо бид Беларусын Их сургуулийн аспирант Ч. Баярхүү, Цэргийн сургуулийн офицер Д. Цэрэнпунцаг гээд хэдэн "ахмад"˗ууд нийлдэг байлаа. 

	Бид оюутны амралтаар олон удаа Улаанбаатар˗Москва˗ Улаанбаатарын хооронд явж амьжиргааны хэдэн тарваганы арьс гарган "сортолж", наймаачдад гологдсон арьсаараа зад муушигдаж Москвад Ойдовданзан гуайнд үдэлж, МГУ орж Баясгалангийн Ганбат, Данзан, Лийжийшамба нарынхаар зочилж явсан залуу насны гэгээн, хөгжилтэй үеэ дурсахад нөхрийн минь дүр төрх сэвгүй цагаан инээд, сэтгэл зүрхэнд тодрон байдаг юм. 

	Д. Батсүх нэг өвөл Герман, Чехословак явж ирэхдээ цул жинс болчихсон барууны хүн ороод ирж билээ. Тэр өвөл би Батсүхийнхээ жинсэн хүрмийг нутаг руугаа амралтаар явахдаа өмсөн гангарч Улаанбаатарт бууж байсан. Тэр үед надад бэлэглэсэн "шанхай" кет надаар дамжаад хүүд минь очсон одоо ч байдаг юм. 

	Д. Батсүх 1989 онд докторын зэргээ амжилттай хамгаалж оюутны жижигхэн өрөөгөө доргисон найр хийж билээ. 

	Хань Цэнгэл нь ирчихсэн "Дамдинсүрэнгийн арван нэгэн хүүхдээс анхны эрдэмтэн төрлөө" гээд нөгөө л сүлд дуугаа дуулан, сурсан зангаараа цээжээ балбан нутагтаа очоод "ланжтай том хөдөлнө өө" гэж нүдний шилээ дороос нь дээш байн байн түлхэж зогссон нь ардчилсан хувьсгалын манлайд жагсаж, шинэ нийгэм авчрахаа тунхаглаж байсан хэрэг байжээ. 

	Куба элчний дэргэдэх "Г" хэлбэрийн байрандаа журмын нөхдөө цуглуулан гэрэлт ирээдүйн төлөөх тунхгаа боловсруулж байхдаа ч, Ардчилсан хувьсгалыг ялуулахдаа ч, Улсын бага хурлын гишүүнээр сонгогдон нийгмийн төлөө нөр их ажилд дарагдсан ч найз нөхдөдөө цаг зав гарган уулзаж ярилцдаг байсан

	Сүхбаатарын талбайн зүүн талд би СУИС руу Д. Батсүх маань төрийн ордноос гараад ШДХ˗ны байр луугаа алхаж яваад таарсан нь бидний сүүлчийн удаагийн уулзалт тэр байж. 

	Дээдсийн булхай зан, хоёр нүүрийг харж ичихдээ төрийн ордонд орчхоод хэн явснаа мартчихсан заримдгуудыг бодохлоор Д. Батсүхийн хүн чанар, шударга зан, хэзээ хаана ч Батсүхээрээ байдаг, байгальлаг төрх дандаа үгүйлэгддэг юм. 

	 


П. Таня (ПДС˗ийн Нийгэм, Улс Төрийн Ажлын Факультетын нарийн бичгийн дарга асан, тэтгэвэрт)

	 

	Д. Батсүх маань миний хүү шиг санагддаг. Надтай ээжтэйгээ ярилцаж байгаа юм шиг харьцана. Хаяа хоолой ам нь өвдчихнө, энэ тэр эмээ уу гээд нөгөө кинон дээр гардаг Дорж даргын авгай шиг л бөөцийлнө дөө. Хайран сайхан хүүхэд, хар залуугаараа, өнгөрсөн гэдгийн нь сүүлд сонсоод маш их харамссан. Манай Д. Бүүвэйбаатар, Г. Ганхуяг хэчнээн сайхан багш нар байлаа даа. 

	1989 онд Беларусын Минск хотод докторын зэрэг хамгаалж ирчхээд Политехникийн Дээд сургуулийн МАХН˗н орлогч дарга болсон. 

	ПДС˗ийн Сургалт хариуцсан проректор Дашдаваа гуай, Нийгэм улс төрийн ажлын факультетыг шууд хариуцсан декан нь П. Эрдэнэбат багш байсан. Одоо жар нэлээд гарсан байх ёстой. Дарханы Техникийн дээд сургуульдаа багшилдаг гэсэн. Видео кино ч бий. 

	НУТАФ˗ийн зорилго бол инженерийн үндсэн сургалтын хажуугаар давхар нийгэм улс төрийн мэргэжил эзэмшүүлэх, хөрвөх чадвар бүхий мэргэжилтэн бэлтгэх юм. Үндсэн мэргэжлээрээ биш манай НУТАФ˗ийн олгосон мэргэжлээр ажилладаг хүмүүс ч байдаг. Сэтгүүлч, нийгмийн ажилтан, улс төрч гэх мэт. 

	1990 оны эхээр П. Эрдэнэбат багш Дархан яваад өгсөн Д. Батсүх маань шинэ нам байгуулж Ардчилал гээд сүүлдээ намайг гэж тоох хүн байхгүй болсон. Төгсөх оюутны диплом энэ тэр бичиг дээр гарын үсэг зурах хүн байхгүй, би ч ёстой тэвдсэн шүү. Харин Дашдаваа багш байж арай гэж төгсгөсөн. Харин Цэнд багш л Үгүй ээ. Таня чи бүр салахаа байлаа шүү гээд сургуульдаа авч байсан. Би тэндээсээ тэтгэвэрт гарсан. 

	Д. Батсүх маань тусдаа нэг өрөөтэй би үүдэнд нь суудаг орж гарсан хүнд цай , кофе зөөдөг байсан. 

	Манай өрөөнд их олон хүн цугларч шөнө дөл болтол ярилцаж суудаг. Тэр үеийн ирдэг байсан хүмүүсээс арай ахмад нь Л. Дашням гуайг их сайн санаж байна 1989 сүүлээр Шинэ дэвшилт холбоо чинь манай өрөөнд байгуулагдсан юм даа. 


Түүхийн хэлхээс хөвөрсөөр... 
Ардчилал, хүний эрх, шударга ёсны төлөө цогтой тэмцэгч (1990˗1994)

	 

	Зөвлөлтөд гэлтгүй гадаадад сурч байгаа оюутнууд төгсөх курстээ бүлийнхээ хэн нэгнийг урьдаг шүү дээ. Энэ л жишгээр би эхнэрээ урихаар Монгол руу урилгаа найдвартайгаар нь Батсүх ахын хаягаар 1989 оны 10˗р сард явууллаа. 

	Би өөрөө 12˗р сард багшлах дадлагаа Политехникийн дээд сургууль дээр хийхээр ирчхээд байдаг урилга ирдэггүй. Яг энэ үеэр Монголын Ардчилсан Холбооны анхны цуглаан Хотын хүүхэд залуучуудын ордны өмнөх талбайд хуралдаж С. Цогтсайхан, Энхбаяр хоёр банзан гитар дээр "Хонхны дуу", "Рашаантын 18" дуунуудаа дуулж, тэдгээр дуунууд нь одоогийн залуучуудын хэлдгээр жинхэнэ хит болж байлаа. 

	Оюутан залуучуудыг энэ цуглаанд хамруулахгүй гэхдээ нийтээр нь Хандгайтад цасны баярыг зохион байгуулж байсан. Автобусанд нь суух оюутан байдаггүй бүгд л цуглаан руу тэмүүлээд. 

	Сургуулийн захиргаанаас, хамт багшлах дадлага хийж байсан Г. Болдбаатар (Хүмүүнлэгийн Ухааны Их Сургуулийн багш, доктор, дэд профессор) бид хоёрыг оюутнаа олж, хичээлдээ ор гээд болдоггүй. Бид хоёрт багшлах дадлагаа онц сайн хийсэн гэсэн сургуулийн захиргааны тодорхойлолт хэрэгтэй байдаг, ямар манай оронд оюутны жагсаал болоод гэлтэй биш. Тэгээд оюутнуудаа хайгаад явж байтал, Батсүх ах индэр дээр гараа дээш өргөөд барьцгаачихсан "Хонхны дуу" дуулж байна. 

	Оюутнуудыг хөөж хичээлд нь оруулах ёстой хүн чинь, харин тэдний дунд нь орчихсон бараг удирдах маягтай. Нөгөө Г. Болдбаатараасаа ичих шиг. 

	Ингэж л анх ахыгаа том зорилго, ард түмний эрх ашгийн төлөө тэмцэлд эргэлт буцалтгүй оржээ гэдгийг нь мэдсэн. 

	1990 оны цагаан морин жил гарч, миний хорин тавны жил орсон сайхан жил гарлаа. Гуравдугаар сард дипломын өмнөх дадлага хийхээр Ростовоос 3 сарын 5˗нд Эрхүү рүү нисээд ирсэн чинь Москвагийн элчнээс визээ ав гээд хавьтуулдаггүй. Бид виз өгнө гэдгийг нь мэдэж байсан л даа. Ямар буцаж явалтай биш. 

	Эрхүүгийн консул Цэнд˗Аюуш гэж, өндөр том лагс биетэй, том хар нүдний шилтэй хүн:

	— За яах вэ, тэр холоос ирсэн юм чинь жаал ажил хийлгэж байгаад визийг чинь өгнө дөө гэдэг байгаа. Тэгээд намайг өрөөндөө оруулаад "Бурятская правда" сонин дээр Монголын тухай бичсэн зүйлийг хайчлаад цуглуулах үүрэг өгөөд өөрөө хаашаа ч юм гарч одов. 

	Тэгсэн телеграфын аппарат тачигнатал дуугараад цаас хөврөөд газраар нэг хөглөрөв. Би эхэндээ анзаарсангүй Цэгцэлж хураах санаатай очоод уншлаа. "Совершенно секретно: Сообшает от центра гэх мэт үгс бичигдсэн байсан. Миний биеэр цус гүйхээ больж, үс минь арзайж бие хөшиж орхив. 

	Тэнд ".. С. Зориг, Ц. Элбэгдорж. Д. Дорлигжав, Д. Батсүх, Да. Ганболд гэх мэт этгээдүүдээр удирдуулсан Ардчилсан холбоо, Шинэ Дэвшилт холбоо гэгч олны санааг үймүүлэгч залуучууд улс төрийн товчоог огцрох, улс төрийн яриа хэлцэл хийхийг шаардаж өлсгөлөн зарлаж, ордон руу дайрах тухай болон үйл явдлын өрнөлийг маш анхааралтай цааш ажиглаж, бүх зүйл хяналтад байгаа...” тухай өгүүлсэн байсан. 

	Энэ бол урьд бичигдэж байгаагүй, одоо бол хэнд ч нууц биш нууц. Урилга эзэндээ ирж (ноорчихсон хиртчихсэн) хэрэв ярьдаг сан бол их л зүйлийг өгүүлэх байсан биз ээ. Манай гэр бүлийнхнийг бүгдийг нь, тэр ч бүү хэл миний конкурсийн материалыг хүртэл шалгасан байсан. Арга ч үгүй биз дээ нийгэм нь тийм байсан юм. 

	Улс төрийн яриа хэлэлцээрт орох үед МАХН˗н төлөөлөгчдийн дунд Пүрвээ ах (аавын дүү О. Оюун эгчийн нөхөр) өөд өөдөөсөө харан сууж байхад халуун л юм байна билээ гэж сүүлд аавд хэлж байсан. Миний бас нэг ах Д. Батбаяр Эрдэнэт хотын Шинэ дэвшилт холбооны салбар зөвлөлийн тэргүүн, МҮДН˗н нарийн бичгийн дарга хийж байсан. 

	1994 оны Жасрай гуайн Засгийн газрыг огцруулах Улс төрийн өлсгөлөнд оролцож. Энэ тухайгаа дүү Д. Батболдод "Ах нь Сүхбаатарын талбайд болж байгаа суултад оролцохоор явлаа аавд битгий хэлээрэй" гэж бичээд үлдээчихсэн байсан. 

	Одоо энэ зурвасыг охин Б. Ундармаа нь хадгалж байдаг юм. Тэгсэн аав зурагтаар Батбаяр ахыг олоод харчхаж, талбай дээр очоод гадуур нь татсан олсон доогуур орж хүүгээ авч явах гээд байсан. 

	Хамт сууж байсан нөхөд нь гэрийн эсгий, дээл юмаар хучиж нуучхаад гаргаагүй юм билээ. Дараа нь аав, би та нарыг өсгөхдөө нэг ч удаа өлсгөж байгаагүй одоо ийм сайхан цаг ирээд байхад өлсөж байхдаа яадаг юм, аавыг нь хүн муу хэлнэ биз дээ гээд уйлж суусан сан. Эцэг хүний хүүгээ гэсэн сэтгэл шүү дээ. 

	Монголын Үндэсний Дэвшлийн нам байгуулах, Шинэ Дэвшил Холбооны их хурал, Улсын цирк

	 

	Ах нар маань Монголд өрнөсөн Ардчилсан хувьсгалд гар бие, сэтгэл зүрхээ зориулсан олон мянган Ардчилагчдын манлайд явж тэднийгээ уриалж, зоригжуулж юуны төлөө, яахын учир, тэмцэхээ мэдэж байсан учраас л ирэх аюулыг сөрөн, өөрийн биеийг умартан эвийн болон журмын нөхөдтэйгөө мөр зэрэгцэн тэмцэж байсан биз ээ. 1990 оны дөрөвдүгээр сарын хорин долооны цуглааны нэг агшин миний санаанаас ер гардаггүй юм. Ардчилсан холбооны гишүүн сэтгүүлч агсан Отгонцагаан энэ жагсаалын үер Шинэ дэвшилт холбооны туг барин зогсож байтал гэнэт хүчтэй салхи салхилахад тугтаа дийлдэн унах шахсан юм. Тэгээд Батсүх ах хувцасных нь захнаас барьчихсан зогсож байгаа нь, аварга Хадбаатар найз Бадарчтайгаа хамт авхуулсан зураг шиг санагддаг юм. Отгонцагаан ахыг бурхан болоход нь хүүхэд шиг л эхэр татан уйлж суусан сан. 

	Америкийн нэгдсэн улсад төвтэй намтрын хүрээлэнгээс жил бүр эрхлэн гаргадаг "Who is who?” [Хэн нь хэн вэ?] сэтгүүлд Монголоос анх удаа шалгарч 1993 оны шилдэг улс төрчөөр тодруулсан. 

	Үндэсний түүхийн музейн Ардчиллын танхимд энэхүү түүхийн үнэнийг нэртэй гавьяатай нь бичиж залуу хойч үеийнхний хүртээл, үзмэр болгон тавьсан Монголын Ардчилсан холбооны дэд дарга С. Майнбаярт гэр бүлийнхээ өмнөөс баярласнаа илэрхийлье. 

	Улсын бага хурлын гишүүд

	АНУ Вашингтон хот.

	Улсын бага хурлын гишүүд

	Улсын бага хурлын завсарлагааны үеэр 

	 

	Баян˗Өлгий аймагт 1994 оны 7˗р сарын 3˗нд нас барсныг нь анх сонсоод Архангай аймагт амарч байсан аавд хэл хүргэхээр би явсан юм. Орой мал хотолсны дараахан очсон болохоор аав маань хоёр дүү, тэдний саахалт айлын хэдэн гэрийн үеийнхээ хөгшдийг тойруулаад суулгачихсан жаргалтай нь аргагүй сууж байсан. 

	Эцэг хүнд хүү тань өнгөрсөн гэж хэлэхэд ямар хэцүүг тэр үед ойлгосон. 

	Би хэлж зүрхлээгүй. Тэгэхдээ л ямар нэг зөн совингоор аав маань мэдсэн байсан.

	 


Ж. Баасандаш (ШДХ˗г үүсгэн байгуулагчдын нэг, УМХГ˗ын хөдөлмөрийн нөхцөлийн төвийн дарга)

	1980˗аад оны дунд үеэс эхлэн эдийн засгийн хүрээлэнгийн хэсэг залуус үе,үе цуглаж эдийн засгийн онол, практикийн болон улс орны тухайн үеийн байдал, хэтийн төлөвийн өргөн хүрээтэй асуудлуудаар ярилцаж санал бодлоо солилцох болсон. Энэ нь тэр үед ЗХУ˗д эрчимтэй өрнөсөн өөрчлөн байгуулалтын зүй ёсны тусгал байлаа. Бид эхлээд "Залуу эдийн засагчдын клуб” байгуулан эгнээгээ нэлээд өргөжүүлсэн. Хожим нь клубээ "Эвийн холбоо" гэж нэрлэх болсон. 

	Удирдлагын хүрээнд "хэсэг залуус цуглаж ямар нэг зүйл яриад байна" гэх хардлага мэдрэгдэх болсон тул бид ийнхүү нэрээ солиход хүрсэн юм. Уг нь бид бослого гаргаж төрийн эрх мэдлийг булаан авах тухай биш харин яавал эх орноо өөд татаж түмэн олноо яаж хүн шиг амьдруулах тухай л ярилцдаг байлаа. 1921 оны коммунист эргэлт, МАХН˗ын үйл ажиллагаа, их хэлмэгдүүлэлт, сэхээтний төөрөгдөл, нэгдэлжүүлэлт, их өр яригдаж байв. Ийнхүү цагаан морин жилтэй золгосон. Товчхон хэлэхэд бид зохих хэмжээний мэдээлэлтэй болсон байлаа. БААБАР˗ын "Бүү март, мартвал сөнөнө" олон зүйл бодогдуулсан, бас баярлуулсан. 

	1989 оны намраас ардчилсан холбооны залуус жагсаал цуглаан зохион байгуулж идэвхтэй ажиллаж эхэлсэн нь биднийг соронзон мэт татаж байлаа. Тэднийг зүрх сэтгэлээсээ дэмжиж байсан. 1990 оны 11 сарын нэгэн цас шуурсан орой С. Бямбаа, Б. Буянмөнх, бид гурав МоАХ˗ны болон АСХ˗ний хэд хэдэн хүнтэй уулзаж санал солилцсон. Тэдний зарим нь Сталин нарын хийсэн завхрал гажуудлыг залруулж жинхэнэ ардчилсан социализм байгуулах тухай ярьж байлаа. Гэтэл бид Марксизм, Ленинизмыг "ташаа суртал" хэмээн үзэж байв. Ийнхүү тэдэнтэй эхэн үедээ зам нийлээгүй юм. 

	Энэ уулзалтын дараа яах тухай ярилцахад Б. Буянмөнх, Д. Батсүх гэдэг хүнтэй уулзах санал хэлсэн нь сонирхолтой байлаа. Учир нь тэр үед Д. Батсүх ПДС˗ийн МАХН˗ын хорооны орлогч нарийн бичгийн даргын сонгуультай байв. Гэвч бид түүнтэй уулзахаар шийдсэн нь аз байв. 

	Д. Батсүхийн гэр Германы элчин сайдын яамны зүүн талын байрны нэг давхарт байсан. Найз маань тэр үдэш эрдмийн зэрэг, цол хамгаалсан баяраа тэмдэглэж олон зочид гийчидтэй байсан бөгөөд бидний ирсэн учрыг асуугаад нөгөө өрөөндөө түр хүлээхийг хүссэн. Бидний яриа эхнээсээ халуун дотно өрнөж үзэл бодол яв цав нийцэж байсан төдийгүй тэр маань олон шинэ санаа дэвшүүлж байлаа. 

	Монгол дахь ардчилсан үйл явцын талаар тэр их бодож аль хэдийн өөрийн итгэл үнэмшилтэй болсон нь ярианы явцад илт мэдрэгдэж байсан. Д. Батсүх тэр үдэш хоёр зүйлийг онцлон дурдсан нь одоо ч чихэнд сонсогдсоор байна. Тэр "хамтран ажиллая, энэ алхам одоогийн нөхцөлд эрсдэл ихтэй боловч сэхээтнүүд бидэнд олгогдсон нийгмийн захиалга, ухарч шантарч болохгүй, нөхөрлөлдөө үнэнч эв нэгдэлтэй байцгаая" гэсэн. Мөн "одоо ярьж суух цаг биш, бодсон санаснаа цаасан дээр буулгая, нэгд, улс орныхоо өнөөгийн байдалд бодит үнэлгээ өгөх (манайд хямрал нүүрлэжээ) хоёрт, зорилго, зорилтоо тодорхойлох) удирдлагын одоогийн аргаар хямралыг гэтлэн давж чадахгүй) ёстой, маргаашаас эхлээд миний өрөөнд сууцгаая" гэсэн. 

	Ийнхүү ПДС˗ийн 315 тоот өрөө манай штаб болж хувирсан. Боловсруулсан зүйлээ 2 хувь бэлтгэж хорын цаасыг нь шатааж байв. Компьютер байгаагүй, бичгийн гар машинаар С. Алтанцэцэг, Нарантуяа нар бичсэн. 10˗аад хоног суусан. ТЭМЦЭХИЙН УЧИР хэмээх дор дурдсан улс төрийн баримт бичгийг ийнхүү боловсруулсан. 


Тэмцэхийн учир 
Шинэ дэвшилт холбоо Улаанбаатар 1990 он

	"Бидний улс эв санаагаа нэгтгэн нийт нэгэн хүчийг нийлүүлэн нэгэн зэргээр зориглон хөдөлбөөс үл хүрэх газаргүй бөгөөд, мэдэхгүй чадахгүй гэх явдал огт үгүй болж, цэнгэлийн манлайг олж болохыг дан ганц бидний сэтгэлийн чин зориг мэднэ. Ташаагүй үнэн болохыг би батална. "

	Д. Сүхбаатар

	 

	Түүхэн зурвас хугацаанд үүсэн бүрэлдэж өөрийгөө нөхөн үйлдвэрлэх эвсэлдэн тогтолцоо болж бэхэжсэн хүнд сурталт дарангуйлал хөгжлийн дотоод

	уг сурвалжийг аппаратын шахалтаар орлуулах, дарангуйлагч цөөнхийн эрх ашгийг нийгэмд тулган хүлээлгэх бодлогыг үе залгамжлан хэрэгжүүлж ирсний уршгаар:

	— Засгийн эрх, үйлдвэрлэлийн хэрэгслийг ард түмний гарт шилжүүлэх, хөдөлмөрчдөд эрх чөлөө олгох, мөлжлөгийг халах зэрэг ардчилсан хүнлэг нийгэмд байх ёстой тулгуур зарчмууд гажуудалд орсон. 

	— Ард түмний олон үеийн турш хөлс хүчээрээ бүтээсэн материаллаг болон оюун санааны үнэт зүйлсийг түйвээн сүйтгэж хөгжлийн түүхэн залгамж холбоо тасарсан

	— Бүтээлч ард түмний шилдэг хэсгийг нугалан устгаж эрдэнэт хүн төрийн бодлогын эрэг шураг, өчүүхэн жижиг амьтан болж хувирснаар тэдний нийгмийн идэвх унтарч; үндэсний сэтгэлгээ хоосрон оюуны ядууралд хүрсэн. 

	— Улс орон хөгжих боломжоо шавхан тамирдаж дэлхийн улс орнуудаас сугаран хаягдсан төдийгүй зохиомол өрд баригдаж, гадаад зах зээлээс хараат байдалд орсон. Энэ бүхний уршгаар өдгөө монголын нийгэм гүн гүнзгий хямралд автагджээ. Нийгмийн хямралыг гэтлэн давж үндэснийхээ сэргэн мандалтыг хангах ардчилсан зорилтыг гагцхүү ялалтад хүргэхээс өөр зам байхгүй. Тэмцлийн зам бартаатай. Ялангуяа улс төрийн системд өөрчлөлт хийх гарааны хэсэг нь бүр хэцүү. Бидэнд эв нэгдэл, өндөр зохион байгуулалт, шаргуу бэлтгэл, зориг хатуужил бүхнээс чухал. 

	1990 оны 5 сарын 22˗ний өдөр МҮДН˗ыг

	Улсын Дээд шүүхэд бүртгүүлсний дараа

	"Шинэ дэвшилт холбоо, Монголын үндэсний Дэвшлийн Нам"˗ын сонины нэгэн дугаар

	 


1. ХҮМҮҮНЛЭГИЙН ЗАРЧИМ, ХҮНИЙ ЭРХ, НИЙГМИЙН ШУДАРГА ЁС:

	 

	Хүн төрөлхтний бүтээсэн үнэ цэнт зүйлийг анги, бүлэг хэсэг хүмүүсийн үзэл бодлоос ямагт дээгүүр тавих зарчимд ёс суртахууныг захируулна. Ямар нэгэн суртал, урсгалыг туйлчлах нь хүмүүнлэгийн зарчимд үл нийцнэ. 

	Соёл иргэншлийн хөгжлийн түгээмэл ололт, хүн төрөлхтний үнэ цэнт зүйлийг эрхэмлэхдээ үзэл суртлын талаар ялгаварлан үзэхгүй бөгөөд түүнийг гагцхүү монгол ахуй, ёс суртахуунд нийцүүлэн бүрэн агуулгаар нь "идээшүүлж" хэрэглэнэ. Монгол үндэстний мянга мянган жилийн соёлын өв, оюуны яндашгүй баялаг, зан заншил, сэтгэлгээ, шашин, бичиг үсэг нь дэлхийн соёл иргэншилд монголчууд бидний оруулсан бодит хувь хандив мөн. 

	Эцэг өвгөдөөсөө өвлөн уламжилж ирсэн арвин их баялагтай өргөн уудам газар нутагтай монгол сэтгэл, монгол суртахуунгүйгээр эзэн сууж яахан таарах сан билээ. Монгол орон, монгол түмэндээ элгэн халуун сэтгэлгүй зарим эрхтэн дархтан Эх орноо эзэнгүйдүүлж, арвин их баялгийг нь хар амиа хохойлохын тулд хайр гамгүй хөнөөж буйд монгол элэгтэй хүн бүрийн сэтгэл өвдөж байна. 

	Монголоо умартсан тэдгээр ихэс дээдсийн ажил өлгий сайхан эх орноо эзгүйдүүлэх эрх та бидний хэнд ч байх ёсгүй. 

	Монгол түүх, уламжлал, зан үйл, бичиг үсэг, соёлоо мэддэггүй, ард түмнийхээ оюун ухааныг үл тоомсорлогч, хуулбарлагчдад Монгол улсын төрийн алба түших гавьяа байх ёсгүй. Монголчуудын түүх шастир, үндэстний эрдэм ухаан, ертөнцийг үзэх үзэл онгон шүтээнийг доромжилж, нэр төрийг гутааж, монголчуудыг үндэстнийх нь хувьд мөхөлд хүргэх гэсэн хорт үйлийг Монгол хүн бүр жигшин үзэх ёстой. 

	Монгол улсын ирээдүй, хойч үеийнхний тусын тулд алтан амиа зориулан, бүлээн цусаа урсгаж бие сэтгэлээ үл хайрлан тэмцэж явсан халуун эх орончдын түүх, намтар, нэр төрийг гутаагчдыг ТҮҮХ өршөөхгүй. Эх орончдынхоо нэр төрийг сэргээгээд зогсохгүй тэдний үйл хэргийг өнөө үеийнхний ёс суртахууны үндэс, өөрчлөн байгуулалтын үзэл санаа болгох ёстой билээ. Нийгмийг ариусгах, сайн үйл хэрэгт хохирол гаргахгүй байх баталгаа бий болгож, үндэсний эв нэгдлээ сахин хүмүүнлэг энэрэнгүй ёсыг тогтоовоос сая алсан бүхнээ аварч чадна. 

	Монголын ард түмэн нийт улс түмний эв найрамдлыг эрхэмлэн дээдэлж ирсэн ариун жамтай. Харин Цэдэнбалын дарангуйллын үед найрамдлын тухай ойлголт гутахад хүрч ирэв. Найрамдал гэдэг үгийг хэн нэгэн үзэл сурталтан, улс төрийн бодлоготон эдийн засаг, улс төрийн ашиг хонжооны зорилгоор ашиглахгүй, түүнийг гагцхүү хүмүүнлэгийн зарчимд нийцүүлэн дээдлэх учиртай. 

	Монгол үндэстний зан заншил, төр, түүхийн уламжлалыг соёл иргэншлийн үнэ цэнт зүйл, орчин үеийн ардчилсан ололттой хослуулах замаар үндэстний өвөрмөц өнгө аястай, хүн төрөлхтний дэвшлийн нийтлэг хандлагын чиг баримжаатай Монгол улсыг хөгжүүлэх нь нийт монголчуудын язгуур эрх ашиг мөн. 

	Хүнийг хүн ёсоор дээдлэн, түүний нэр төрийг өргөн, үндэсний болон олон улсын журмыг даган мөрдөж, хүний эрхийг бүх талаар баталгаатай болгон хөгжүүлэх нь соёлт нийгмийн жинхэнэ хэм хэмжээ мөн. 

	Хүний ёсноос гадуур, хүний нэр төрд харш үйлдлийг хуулиар хориглох нь хүний эрхийн зарчимд нийцэх билээ. Хэн боловч өөрийнхөө үзэл бодол, шүтлэг улс төрийн итгэл үнэмшлээр ардчилсан нийгэмд буруутан болж таарахгүй. 

	Эрх чөлөөт хүн мэдээллийг оюун ухаанаараа шүүн тунгаах эрхтэй билээ үүний тулд хэвлэл мэдээлэл, ил тод байх ёстой бөгөөд хүн үйл ажиллагаагаа хараат биш байдлаар бие даан явуулах бүрэн эрхтэй. 

	Олон нийтийн байгууллагууд ч үйл ажиллагаагаа нам хэсэг бүлгийн үзэл санаанаас үл хамаарах зарчимд тулгуурлан явуулж, гагцхүү ард түмний эрх ашигт захирагдах учиртай. 

	Үйлдвэрчний эвлэлийг хөдөлмөрийн хүний эрх ашгийг хамгаалах нам, хэсэг бүлгийн хараа хяналтаас ангид байгууллага болгон өөрчлөх, хүний ажиллах амьдрах нөхцөлийг баталгаатай хангах, цалин хөлс нэмэгдүүлэхийн төлөө ажил хаях хүртэл арга хэмжээг санаачлах зохион байгуулах эрхээр хангах ёстой. 

	Юмны үнэ далдуур байнга өсөж, цалин хөлс хүний амьжиргааны доод түвшнийг хангахад хүрэлцэхгүй байгааг мэдсээр байж түүний эсрэг тэмцэл хийхгүй байгааг нь үйлдвэрчний эвлэлийн байгууллага, өөрийнхөө хүмүүнлэг үүргээс няцаж, захиргааны хүнд сурталт аппаратын гар хөл болон хувирсныг гэрчилж байна. 

	МҮЭ˗н байгууллага үйл ажиллагаагаа ард түмний эрх ашигт нийцүүлэн өөрчлөхгүйгээр манай нийгэмд оршин тогтнох эрх байхгүй. Үүнийг ард түмэн хүлцэн тэсвэрлэж явсаар эдүгээ тэсрэлтийн ирмэг дээр ирээд байна. 

	Монголын ард түмэн оюун билигт үр хүүхдээрээ дутаагүй, дутах ч үгүй. Чадварлаг сэхээтний оюун санааны бүтээлч хүч ард түмний тусын тулд биш, хүнд сурталтнуудын тусын тулд, тэдний өндөр албан тушаалын эрх ашигт зориулагдан байгааг жигшин үзэж байна. Үүнийг эцэс болгох хэрэгтэй. 

	Өөрийнхөө үйл ажиллагааг өнгөлөн далдалж ард түмнийг мэхлэх зорилгоор эдийн засгийн хямралыг нууцалж, эрүүл ухаанаас хэтэрсэн зохиомол өр зээл тавьж, монгол хүн өртэй насан эцэслэж, өртэй хүүхэд төрөхөөр хилэнцэт хэрэг хийсэн хүмүүс нүгэлт үйлийнхээ төлөө ард түмний өмнө хариуцлага хүлээх ёстой. Манайд хүнд суртал даамжирсаар бүр дарлагч анги болсныг материаллаг баялгийн хуваарилалт, мөлжлөгтэй холбон үзэж байна. 

	Дэлхийн хамгийн бага нягтрал бүхий хүн амтай монгол оронд байгалийн тэнцвэр алдагдаж гол мөрөн, нуур цөөрөм ширгэж, ой мод, ан амьтан устаж байгааг нь хүмүүнлэг энэрэнгүй ёсонд үл нийцнэ. Эх болсон газар шороо, уул усаа дархлан онголж, амь мэт хайрладаг асан өвгөд дээдсийнхээ гайхамшигт сайхан уламжлалыг сэргээх нь монгол хүний ариун үүрэг мөн. 

	Байгаль эхээ энэрэн хайрлахгүйгээр хойч үеийнхээ өмнө энэрэнгүй ёсны тухай хэлэх үггүй бөгөөд тэр нь хоосон лоозон тавьсантай адил бүлгээ. 

	Хүнийг захиргааны ажлаас чөлөөлсөөр ёс суртахууны хууль төрийн хуулиас хүчтэй үйлчлэх нийтлэг зарчим хэрэгжинэ. Ардынхаа ёс заншил, эцэг өвгөдийнхөө уламжлалыг дээдэлдэг, зан заншлаа хүндлэн сахидаг хүний ёсонд захирагддаг хүн, хэзээ ч хуулийг зөрчиж, нүгэл үйлдэж үл чадна гэдэг нь тодорхой билээ. 

	Шүтэн бишрэх эрх чөлөөг хэн боловч эдлэх бололцоо нөхцөлийг баталгаатай хангах ёстой. Тэр нь өсвөр үеийг хүмүүжлийн гажуудлаас гаргах, хүмүүнлэг энэрэнгүй үзлийг төлөвшүүлэх, ёс бус үйлдлийг хүний ахуйгаас шахан зайлуулахад ариун үйл бүтээнэ. 

	Албан тушаалд дулдуйдан тусгай хангамж, эрх дарх эдлэх явдлыг хязгаарлах нь нийгмийн шударга ёсонд ямагт нийцэх болно. Нийгэмд хүний эзлэх байр суурийг гагцхүү шударга хөдөлмөр тодорхойлох ёстой. Тэр нь нийгмийн зүгээс хөдөлмөрийг бодитой үнэлэх эдийн засгийн нөхцөлийг шаарддаг учраас манай нийгмийн гажуудалд үлэмж байр суурь эзэлж буй нь шударга бус явдлыг бүрэн засаж залруулах нь дамжиггүй. 

	Өнөөдөр Цэдэнбалын дарангуйллын үр дагавар шударга ёс гажуудсан хэвээр байгаад сэтгэл түгшиж байна. Цэдэнбал өөрийн


байр сууриа хадгалах, монгол үндэстнийг мөхөлд хүргэх нууц зорилгоо биелүүлэхийн тулд албан тушаалаар шагнах, хуурамч, үзэл суртлаар оюун санааг хордуулах, нутгархах, бүлгэрхэх, хахуульдах, айлган сүрдүүлэх, цөлж нутаг заах, хагалан бутаргах, тагнан хянах, бүх булай аргыг оновчтой ашиглаж байжээ. 

	Цэдэнбалыг хамгаалагчид, халамжлагчид Монгол улсыг панзалж хувийн жаргал хөөгчид одоо ч өндөр албан тушаалд сууж, ард түмний хөлс хүчийг шимсээр байгаа нь хүмүүнлэг ёсонд нийцэхгүй. Энэ бол олон түмнийг гутаан доромжилж басамжилсан хэрэг мөн. Цэдэнбалын хайр ивээлийг хүртэж, түүнийг түшиж хамгаалж явсны эрхээр тусгай хангамж эдлэн жаргагчид ард түмний хүч хөрөнгийг шимж суух эрх байхгүй. 

	Хүнд сурталтнууд хөдөлмөрийн бус аргаар олсон хөрөнгөө буян үйлдэж ард түмэндээ шилжүүлэх нь нийгмийн шударга ёсонд нийцнэ. Бид шударга ёсыг бүрэн утгаар нь хэрэгжүүлэхийг зорьж байна. Төр намын үйл ажиллагааны хяналтын дээд хэлбэр бол ард түмэн, түүнд үйлчлэх нь ил тод мэдээлэл мөн. Ийм нийгэмд ардын хяналтын үйл ажиллагаа сэргэж, захиргааны хяналтын аппарат мөхөх тавилантай. 

	 


2. ОЛОН НАМ

	 

	МАХН Сталины харгис хүчинтэй хуйвалдагч, тэдний аялдан дагалдагч болж хувирахын өмнө Монгол улсын түүхэн дэвшилт үүрэг гүйцэтгэж ирснийг хэн ч үл үгүйсгэнэ. Тус намын толгойд сталинизмыг талархан дэмжигчид олшрохын хэрээр ард түмнээсээ тасран холдож, залхаан цээрлүүлэгч байр суурь баримтлах болсныг өнгөрсөн үеийн түүх харуулж байна. 

	Улс Монголынхоо түүх соёлын гайхамшигт дурсгалуудыг хэдхэн сарын дотор урьдчилан чандаар бодож боловсруулсан төлөвлөгөөний дагуу үнс чандруу болгосноо намын ялалт мэтээр тунхаглаж байсан нь юутай харамсалтай. 

	Хоморголон түйвээх цуст яргаллын эмгэнэлт үе цагийн аясаар улиран өнгөрсөн боловч Монголд сталинизм эцэс болсонгүй. 

	Манай оронд Цэдэнбал толгойтой шинэ сталинистуудад нам төрийн бүх эрх төвлөрч улс орны хувь заяагаар панз наймаа хийдэг цаг үе эхэлсэн билээ. Шинэ сталинизмын үе бол Монгол улсын хувь заяанд хамгийн хатуу ширүүн цаг үе байсныг түүх гэрчилнэ. Монгол ёс суртахуун, зан заншил, уламжлал, бичиг үсэг эцэг өвгөдийн түүх шастирыг манай үеийнхнээс таслан хаах, устгаж үгүй хийхийг зорьж ирсэн нь нууц биш ээ. 

	Хүнийг үйлдвэрлэлийн хэрэгсэл, нэр төр, оюун ухаанаас нь салган бүтээгдэхүүн мэт дур зоргоороо хуваарилж байгаа нь хүний ёсонд харш үйлдэл мөн. 

	МАХН нь бүхнийг хардаж сэрдэх болж улс төрийн ажлаасаа хөндийрч хүний дотоод амьдрал хов хэрүүлээр хөөцөлдөж хайран цагаа үрж байгаа нь өөрчлөн байгуулалтыг удаашруулах шалтгаан болж байна. 

	Нам төрийн толгойлогчид шинэ сталинизмын эсрэг өндийсөн болгоныг хүчирхийллийн арга хэрэгслээр нухчин дарж, далд аргаар бүхнийг цагдан хянаж байх харгис цагдаагийн системийг тогтоосон билээ. Энэ үед "сэхээтний төөрөгдөл" гэгч нарийн арга ухааны гайхамшгийг олж мөн л үе үеийн сэхээтнийг бороохойдож дарав. Улс үндэс соёл зан заншил зэрэг хүнлэг ёсонд хэрэгтэй бүхнийг устгахаар намаас асар их юм хийсэн. 

	Ийнхүү монгол орон сталинизмын үүр уурхай болсныг олон түмэн эсэргүүцэж өөрчлөн байгуулалт удаан, шийдмэг биш байгааг шүүмжилж түүнийг хурдасгахыг шаардаж байна. 

	Түүхэнд ноцтой алдаа завхрал гарч нийгмийн хямралд орсны учир шалтгаан нь төр, засгийн эрх нэг намын гарт төвлөрсөнтэй холбоотой байсан юм. Нэг намын засаглалтай орнуудад гардаг алдаа завхралыг манай орон тойрч өнгөрсөнгүй, дайрч түүний гүн гүнзгий шарх сорви түүхийн баримт болон одоо улам тодорч байна. 

	Цуст хядлага, нэг хүний дарангуйлал, цагдаагийн улс төрийн зохион байгуулалт нь хүнлэг ёсыг хөл доороо гишгэж, олон түмний сэтгэл санаанд хар мөр үлдээлээ. Нэг намын засаглалын үед захиргааны хүнд суртал, бүхнийг мэдэгчийн үүрэгтэй байснаар эдийн засаг, улс төр ёс суртахуун, хүмүүнлэг, хүний эрх, нийгмийн шударга ёс, байгаль орчин, ер нь нийгмийн амьдралын аль ч хүрээнд гажуудлаас ангид үлдсэн юм үгүй гэхэд хилсдэхгүй. Адгийн наад зах нь мал сүргээ хүртэл эрлийзжүүлэн мөхлийн эрмэгт хүргэжээ. Олон өмчийн чөлөөт үйлдвэрлэл, хувийн санаачилга, олон ургалч үзэл санаа, ардчилал нь анги хэсэг, бүлгийн эрх ашгийг хамгаалсан улс төрийн олон намгүйгээр бодитой хэрэгжих бололцоогүй. Дэлхийн соёл иргэншлийн зүй тогтлоос бид ухарснаар ямар их хохиролд хүрснийг тооцож цаг алдалгүй, шууд л ажил хэрэгтээ орохыг шаардаж байна. Энэ бол үндэсний эрх ашиг мөн. 

	Олон нам оршин тогтнох зарчим нь үндэстний эрх ашиг, олон улсын харилцааны нийтээр дагадаг хүмүүнлэг ёс журамд харшлахгүйгээр олон түмнийг араасаа дагуулах чадвартай хэсэг бүлгийн улс төрийн программ, дүрмийг хуулиар хүлээн зөвшөөрөх явдалд тулгуурлах ёстой. Олон намын тогтолцоо нь бие биеийнхээ алдаа дутагдлыг ил тод шүүмжлэх, түүнийг газар авахаас сэрэмжлэх, гарсан алдааг цаг алдалгүй тэр дор нь засаж залруулах хөгжлийн диалектикаар нөхцөлдөн орших тул нэг намаас үлэмж давуу талтай. 

	Аливаа нам, бүлгийн үйл ажиллагаа нь үндсэн хуульд захирагдаж, үндэсний сэргэн мандалтын тусын тулд үйлчлэх ёстой. Улс төрийн систем дэх олон нам нь ардчилсан нийгэм оршин тогтнох үндэс болдгоороо соёл иргэншлийн хөгжлийн нийтлэг хандлага зүй тогтлын шинжтэй. Бид олон намын тогтолцоо бүхий жинхэнэ ардчиллын төлөө тэмцэх болно. 

	 


3. ТӨР, АРДЧИЛАЛ

	 

	Ангийн тэмцлийн тухай үзэл суртлын догматик төсөөллийг туйлчлан үзсэнээр манай нийгэмд төрийн байгууллага намын байгууллагын хараа хяналтад орж, хууль завхарч намын засаглалтай цагдаагийн улс болон хувирсан байна. 

	Нам дахь цөөнхийн үзэл санааг нийт ард түмэнд хүчээр тулган хүлээлгэж ардчиллын үндсийг устгаснаар нэг хүний дарангуйлал, цуст яргалал, аймаглан устгах бодлого, албан тушаалын өмчлөл, дээд тушаалынхны урвалт хуйвалдаан гарах уг сурвалжийг бий болгосон юм. 

	Энэ нь төрийн эрх баригч хэсэг бүлэг ард түмнээс холдон салж, ямар ч хараа хяналтгүй дураараа авирлан ардын засаг төрийг булаан авч насаараа амиа хоохойлон амьдрах хувийн эрхшээлтний явцуу бодолд захирагдах болсонтой холбоотой. Энэ бол соёл иргэншлийн хөгжилд харш үйлдэл юунд хүргэдгийг харуулж байна. 

	Өнгөрсөн үед төрийн үйл ажиллагаанд гарч байсан алдаа завхрал давтагдахгүй байх баталгааг бий болгох нь өөрчлөн байгуулалтын амин чухал асуудал мөн. 

	Үүний тулд эрх зүйт төр улсыг төвхнүүлэн тогтоох, хуулийг дээдлэх нийгмийн нөхцөлийг бүрдүүлэх шаардлагатай. 

	Ардчилсан төрийн системийг дур зоргын үйлдлээс ангид байлгах, хуулийн өмнө бүхний тэгш эрхийг хангах баталгаа бол төрийн засаглалын хэлбэрийг ялгаж салгах явдал мөн. Хууль тогтоох засаглал, гүйцэтгэх засаглал, шүүх засаглал нь бие биеэс ангид байдлаар оршиж гагцхүү ард түмний биет төлөөлөгчид баталсан хуулийн хэм хэмжээнд үйл ажиллагаагаа явуулах замаар олонхын засаглал ноёрхсон төр улс бий болно. 

	Одоогийн засаглал чухамдаа ардчиллын хамгийн боловсронгуй систем, арга хэрэгслээр бий болгож чадна. Ард түмний янз бүрийн хэсгийн төлөөлөгчдийг хууль тогтоох дээд байгууллагад чөлөөт сонгуулиар сонгож бүрэн эрх олгох, уг байгууллагын баталсан хууль нь дийлэнх олонхын эрх ашгийг төгс хамгаалах нөхцөл ил ардчилсан төрийн систем оршин тогтоно. Ийм засаг төрийн үндсэн парламентаризм мөн. 

	Парламент нийгмийн доторх анги бүлгийн ашиг сонирхлыг илэрхийлсэн олон намын үзэл баримтлалыг зохицуулах төрийн эрх барих засаглалын ардчилсан хэлбэр мөн. Ерөнхийлөгчийг бүх ард түмний сонгуулиар хэд хэдэн хүний нэр, хөтөлбөр дэвшүүлэн сонгож ерөнхий сайдыг парламентын сонгуулиар сонгодог ардчилсан систем тогтоох нь ард түмний эрх ашигт нийцнэ гэж үзэж байна. Учир нь шууд ардчилал, төлөөлөх ардчиллын тэнцвэрийг хангах замаар төрийн үйл ажиллагаанд зарцуулах хэн нэгний дур зоргын үйлдлийг хязгаарлахад оршино. 

	Энэ нь урд өмнө гарч байсан тахин шүтэх, дарангуйлах засаглалын үйл ажиллагаа дахин давтагдахгүй байх баталгааг бий болгож байна. Тухайлбал, аль нэг нам хэсэг, бүлгийн сонирхлоор парламентад баталсан хуульд нийт ард түмний эрх ашигт нийцэхгүй тохиолдол гарвал түүнийг ерөнхийлөгч цуцлах, буцаах эрхээр хангагдсан байх ёстой. 

	Нөгөө талаар хэсэг бүлгийн сонирхлын нөлөөгөөр парламентад дэмжигдээгүй боловч ард түмэнд шаардлагатай хуулийг санаачлан дахин парламентад батлуулах онц эрхийг төлөөлөгчдөд хуулиар олгох ёстой. Ерөнхийлөгч ард түмэнд, парламент ерөнхийлөгчид, ерөнхий сайд парламентад ил тод тайлагнадаг байх нь ардчиллын хэрэгцээ шаардлагад нийцнэ. 

	Сонгуулийн систем дэх одоогийн томилолтын хэлбэрийг халж, хэд хэдэн хүнийг уралдуулан чөлөөт сонгуулиар нууц санал хурааж сонгох бөгөөд тэдний бүрэн эрхийн хугацааг хуульчлан тогтоох ёстой. Сонгогчдын захиа даалгаврыг биелүүлээгүй бие төлөөлөгчийг хугацаанаас нь өмнө шууд огцруулна. Нэг хүнийг нэг удаа улируулан сонгох нь албан тушаал өмчлөх гажуудлыг арилгах чухал нөхцөл болно. 

	Өнөөдөр бий болон тогтсон нам төрөөс, төр˗хуулиас, сайд даргын тушаал˗хуулиас хүчтэй байгаа гажуудлыг арилгаж, хуулийн хэн боловч, адил эрхтэй байх зарчмыг хатуу мөрдөх ёстой. Ингэхлээр төрийн эрх барих үйл ажиллагаа нь ард түмний хараа хяналт доор байж, төр нь үндэсний эрх ашиг, хүний тусын тулд үйлчлэх болно. 

	 


4. ЭДИЙН ЗАСАГ

	 

	Улс орны хөгжлийн хандлага, чиглэлийг тодорхойлоход нийгэм дэх хөдөлмөрийн мөн чанар бодитой үнэлэхээс шалтгаална. Учир нь нийгмийн хөгжил, эдийн засгийн харилцааны төвд хүн, хүний хөдөлмөр байнга оршиж байдгийг иш үндэс болгож байгаад оршино. 

	Материаллаг баялгийг бүтээлч хөдөлмөр, үйлдвэрлэл нь бодит нийгэмчлэлийн төвд нь хүрч чадаагүй бүтээлээр дор байхад түүнд нийгмийн албадмал зохион байгуулалтыг тулган хүлээлгэх, захиргааны шахалтаар эдийн засгийг хөдөлгөж ирсэн нь үйлдвэрлэлийн харилцаа өнөөгийн арга хэрэгслээр үл засагдах зөрчилд орж уг зөрчил нь бүтээлч шинж чанараа алдаж улмаар үрэн таран хийгч болон хувирснаар үндэсний баялгийг нөхөн сэргээх чадваргүй болсон байна. 

	Өмчийн ийм харилцаа нь аяндаа эдийн засгийн гүн хямралд хүргэсэн юм. Монголын ард түмний аж амьдралыг сайжруулах тухай олон арван жил амласан боловч хэрэгжүүлж чадаагүй нь сургамж болгон, улсын хэмээх өмч нь нам төрийн хязгааргүй ноёрхлыг хангах эдийн засгийн үндэс болж хүнлэг шинжээ бүрэн алдсаныг харгалзан хувийн өмч мөлжлөгийн тухай үзэл баримтлал өөрчлөгдөж байгаа соёл иргэншлийн түгээмэл ололтыг иш үндэс болгон, манай улсад олон жил ноёрхсон улсын өмчийн тухай үзэл баримтлалаас татгалзах санаачилга гаргаж байна. Энэ бол нийгмийн хөгжилд саад болж буй захиргааны хүнд суртал, түүний үндэс суурь болсон эдийн засгийг үндсээр нь өөрчлөх зорилт мөн. 

	Дээрх үзэл баримтлалыг чиг баримжаа болгон үйлдвэрлэлийн хэрэгсэл, ажиллах хүчийг төдийгүй оюуны чадавхыг үйлдвэрлэгч эзний мэдэлд өгснөөр эдийн засгийн албадмал харилцааг халж, ашиг сонирхлоор нөхцөлдсөн үйлдвэрлэлийн харилцаанд шилжих нөхцөл бүрэлдэнэ. Зарим үйлдвэр аж ахуйн байгууллага өндөр үр ашигтай ажиллаж, зах зээлд өрсөлдөх чадвартайгаа нотолж байвал тэр нь улсын байх боломжийг үгүйсгэхгүй. 

	Харин алдагдалтай ашиггүй үйлдвэрийг том жижиг, чухал чухал биш гэхгүйгээр тодорхой эздэд тарааж өгөх татан буулгах шийдвэртэй арга хэмжээг авах ёстой. Үйлдвэр аж ахуйн байгууллага нь хувь нийлүүлсэн нийгэмлэг байгуулах, нийгэмлэгийн гишүүд эдийн засгийн боломж бүрдэх хэрээр үр ашигтай үйлдвэр нэмж байгуулах өмчийн шинэ хэлбэр үүсгэнэ. 

	Бэлчээрийн уламжлалт мал аж ахуйг хувийн аж ахуйн зохион байгуулалтад шилжүүлж, малын тоо толгой нь хязгаарлалтгүй болгох болно. Ингэснээр улсын, хоршооллын холимог, хувийн зэрэг харилцаа хөгжих таатай нөхцөл бүрэлдэнэ. 

	Үйлдвэрлэлийн хэрэгслээ эзэмшигч чөлөөт үйлдвэрлэгчид зах зээлийн харилцаанд орсноор таваарын үйлдвэрлэл жинхэнэ агуулгаараа хөгжих эхлэл тавигдах ёстой. Цаашдаа зах зээлийн харилцаанд үйлдвэрлэлийн зохион байгуулалт захирагдахын хэрээр зах зээлд эдийн засгийн тогтолцоо бүрдэж бий болох бөгөөд энэ нь дараагийн шатны зорилт болно. 

	Үүний тулд зах зээлийн бүрдэл хэсгүүдийг (таваарын, үнэт цаас мөнгө, ажиллах хүчний зах зээл г. м) нийгмийн зохион байгуулалтын хэлбэрээр бий болгох ёстой. 

	Таваарын зах зээл дээр чөлөөт үйлдвэрлэгчид бүтээгдэхүүнээ нийгмийн зайлшгүй хөдөлмөрийн зардлаар солилцох үйлдвэрлэгчид өөр хоорондоо өрсөлдөх механизм бий болно. Өртгийн хууль үйлчилнэ. Түүнчлэн үйлдвэрлэгчид зах зээлд дангаараа ноёрхох бололцоог хаах зорилгоор зарим том үйлдвэрүүдийг жижиглэх, шинээр жижиг үйлдвэр олноор байгуулах шаардлагатай. Дотоод, гадаад зах зээл эхнээсээ зохицох бололцоог хангахын тулд үйлдвэрлэлийг зах зээлийн механизмаар зохицуулагддаг болгоход байнга анхаарна. 

	Таваар мөнгөний зах зээлгүйгээр олон улсын валют санхүүгийн харилцаа, гадаад зах зээлд үйлдвэрлэгчид бодитой оролцох бололцоогүй бөгөөд үйлдвэрлэлийг хөгжүүлэхэд саад болох бүхнийг халах учиртай. 

	Зах зээлийн нээлттэй эдийн засгийн тогтолцоо нь улс орон хөрш зэргэлдээ орнуудаас эдийн засгийн талаар хараат байдлыг халах, дэлхийн интернационалч аж ахуйд өөрийн байр суурьтай болох бодит нөхцөл бүрдүүлнэ. 

	Олон улсын эдийн засгийн чөлөөт хэлхээ холбоонд оролцохын тулд дэлхийн нийтэд мөрддөг аж ахуйн үйл ажиллагааны ёс журмыг хүлээн зөвшөөрч тэдгээр гэрээ хэлэлцээрт нэгдэн орох шаардлагатай. Гагцхүү ажиллах хүчний зах зээл л хөдөлмөрийг үзэмжээр нь бус (үнэмлэх, диплом г. м) үйлдвэрлэгчийн нь чадвар, оюун ухаанаар нь ялгаж салгаж чаддаг. Ажиллах хүчний зах зээлд энгийн хөдөлмөр, нарийн хөдөлмөрийн ялгааг мэдрэх чадвартай тогтолцоо нь нийгэм дэх хүний байр суурийг тодорхойлж хөдөлмөрийн тоо чанарт тохирсон хөлс төлж, хуваарилалтын шударга зарчим хэрэгжих нөхцөлийг нь бүрдүүлдэг. 

	Зах зээлийн эдийн засаг нь санхүү банкны үйл ажиллагааг өөрчлөн байгуулах мөнгөний эргэлтийг үндэсний болон гадаадын зах зээлд зохицуулах чадвартай зохион байгуулалтыг бий болгоно. Банк нь эдийн засгийн үл хамаарах, бие даасан байгууллага болон өөрчлөгдөх ёстой. 

	Энэ үед эдийн засгийн төв байгууллагууд, тэдгээрийн аппарат хийх ажилгүй болох тул аяндаа тарах болно. Зах зээлийн эдийн засаг салбарын удирдлагын зарчим халагдаж, аж ахуйн байгууллагын санаачилгаар бий болох сонгуульт байгууллагууд үйлдвэрийн удирдлагын гол гол үүргийг гартаа авна. Шинэ нөхцөлд улсын төсвийн харилцаанд эргэлт гарч үйлдвэр аж ахуйн газар ашгаасаа улсын төсөвт татвар төлнө. Татвар нь төрөөс аж ахуйн бодлогод оролцох зохицуулах хэрэгсэл болон үйлчилнэ. 

	Эдийн засгийн чөлөөт тогтолцоо бүрдэн тогтсоноор монгол хүн юу хийж чаддагаа нийгэмдээ үзүүлэх бүх нөхцөлөөр хангагдах болно. Ийнхүү монгол хүн хувь заяандаа эзэн болох ёстой билээ. Үйлдвэрлэлийн болон өмчлөлийн ардчиллыг баталгаатай хөгжүүлэн үйлдвэрийн үр дүнг улс, нийгмийн эрх ашгаар далайлган төвлөрүүлж ирсэн хүнлэг биш тогтолцоог халах болно. Оронд нь хүн, түүний аж амьдралд шууд нөлөөлөх чадвартай эдийн засгийн бүтцийг зохицуулна. Энэ нь хөдөлмөрт хандах хүний хандлагыг өөрчлөх мэргэжлийн ур чадвар, оюун ухааны нөөц бололцоог нээн илрүүлэхэд үйлчилнэ. Ингэснээр хэн юу бүтээж чадна, тэр хүн илүү эдэлж хэрэглэх бололцоог тунхаглах биш хэрэгжүүлэх ёстой. 

	Ийнхүү үйлдвэрлэл дэх хүний хүчин зүйлийг дээдлэн үзсэнээр монгол хүний оюуны чадварыг дүүрэн ашиглах боломж нээгдэн үйлдвэрлэл эрдэм мэдлэгийн үүргийг улам өндөржүүлэх болно. Энэ нь удирдлагын шинжлэх ухааны орчин үеийн ололтуудыг чадмаг ашиглаж сурахыг шаардаж байгаа юм. 

	Нийгмийн үйлдвэрлэх хүчний дээд субъект болох хүнийг, нийгэм, улс төр, эдийн засгийн харилцааны төвд тавих ёстой. Бид хүнлэг энэрэнгүй ёсонд нийцсэн эдийн засгийн тогтолцоо оршин тогтнох, тийм улс төр, нийгмийн зохион байгуулалтыг бий болгохын төлөө тэмцэж байна. 

	 

	УБ 1990 он


Зорилгоо ийнхүү томьёолсны дараагийн үндсэн асуудал нь хэрхэн яаж түүнд хүрэх арга замын тухай байлаа. Олон түмний дэмжлэг хүлээсэн түшиц байгууллага хэрэгтэй байв. Үүний тулд олон түмэнд үзэл бодлоо таниулах их ажилд ханцуй шамлан орцгоосон. "Тэмцэхийн учир"˗ыг МАХН˗ын Төв хороо, Сайд нарын Зөвлөл, НАХЯ˗нд тус тус хүргүүлсэн. Үүний хамт өөрсдийн үйл ажиллагааг эмхлэн цэгцэлж журамлах, шаардагдах зардлаа санхүүжүүлэх хэрэгтэй байв. 

	Энэ явцад журмын нөхдөө танин олсны нэг хэсэг нь Ж. Бор тэргүүтэй "Шинэ дэвшилт хөдөлгөөн"˗ийхөн байв. Хамтран ярилцсаны үндсэн дээр "Шинэ дэвшилт хөдөлгөөн" гэдэг нэрийн "шинэ дэвшилт" гэсэн үгийг "Эвийн холбоо" гэсэн нэрийн "холбоо" гэсэн үгийг тус тус нийлүүлж "Шинэ дэвшилт холбоо" (ШДХ) байгуулагдан холбооны анхны тэргүүнээр Д. Батсүхийг сонгосон түүхтэй. ШДХ байгуулагдсаныг МоАХ˗ын анхдугаар их хурал дээр Х. Баатар (ШУА) анх зарласан. 

	ШДХ үйл ажиллагаагаа өргөжүүлэхийн хамт "Тэмцэхийн учир"˗т дэвшүүлсэн ардчилсан хувьсгалын зорилтыг хэрэгжүүлэх боломж бүрдүүлэх шаардлагатай болсон. Энэ шаардлага нь улс төрийн нам байгуулж УИХ˗ын сонгуульд оролцон хууль тогтоох дээд байгууллагад суудал авч энэхүү төлөөллөөрөө дамжуулан Монгол улсын үндсэн хуульд иж бүрэн өөрчлөлт оруулах замаар хангагдах байв. Өөрөөр хэлбэл олон намын оролцоо бүхий Парламентын засаглал бүрдүүлж төрийн бодлогод үзэл санаагаа тусгахын тулд 1990 оны 5˗р сарын 13˗нд их хурлаа хийн Монголын Үндэсний Дэвшлийн Нам (МҮДН) байгуулагдаж 5˗р сарын 22˗нд Улсын дээд шүүхэд бүртгүүлсэн. 

	Улсын циркт болсон МҮДН˗ын анхны их хурлын ажиллагааг лам нар (Давга лам тэргүүтэн (хийморийн сан тавьж эхлүүлсэн нь улс төрийн намын түүхэнд шинэ зүйл байлаа. Энэ нь хоосон чамирхал биш хэлмэгдэж сүйрсэн бурхны шашин, унтарч мөхсөн үндэсний үзлийг сэргээн тэтгэх бодлогын улс төрийн агуулгыг илэрхийлж байсан. Бидний тэмцэхийн учир ийнхүү тайлагдаж эхэлсэн. 

	МҮДН˗ын улс төрийн платформ (суурь онол)˗ын үзэл санааны үндэс нь ҮНЭН үзэл гэж бид сонгосон. Үүний гаргалгаа нь Дулдуйтын Данзанравжаагийн "Цагийн жамыг тодруулагч цаасан шувууны тууж"˗д айлдсанаар:

	 

	Юм бүгдийн товч юу буй хэмээвээс

	Буянт сэтгэлийн товч бодь сэтгэл

	Үзэл бүгдийн товч үнэн үзэл

	Үнэн бүгдийн товч мөнх бус болой. 

	 

	Хожим нь дэлхий дахины эрдэмтэн мэргэдийн судалгаа, үзэл онолын чиг хандлагыг харгалзан "бусдын үзэл бодлыг хүндэтгэх, өөрийн үзэл бодлыг бусдад үл тулгах замаар ҮНЭН˗д хүрэх" утга санааг агуулдаг либерал үзлийг тус нам баримтлах болсон. Энэ хэрэгт МҮДН˗ын тэргүүн Д. Ганболд чухал хувь нэмэр оруулсныг хэлэх хэрэгтэй. 

	ШДХ анхны их хурлаа нэлээд хожим 1991 оны 3 сарын 23˗24˗ний өдөр хийж хот хөдөөгийн 634 төлөөлөгч оролцсон. Гол айлтгал (илтгэл)˗ыг "Шинэ дэвшилт холбоо"˗ны тэргүүн Д. Батсүх тавьж хэлэлцүүлсэн. Хурлаар холбооны эрмэлзэх зүйл ( мөрийн хөтөлбөр), дүрэм, мэдэгдэл, уриалгыг баталж Холбооны тэргүүнээр Д. Батсүхийг дахин санал нэгтэй сонгосон. Их хурлын төлөөлөгчдөд зориулсан хүчит 64 бөхийн барилдаанд улсын заан З. Дүвчин түрүүлж, улсын начин Мөнхжаргал үзүүрлэсэн байна. 

	Үүнээс хойших ШДХ, МҮДН˗ын үйл ажиллагаа Монгол улсын нэн шинэ түүхэнд холбогдох өргөн хүрээтэй асуудал тул бүгдийг тоочин дурдах бололцоогүй буюу шаардлагагүй болов уу. Харин 1990 оны цагаан морин жил эхэлсэн Монголын ардчилсан хувьсгалын гараа ямархуу хүнд замаар эхэлснийг сонссон, үзсэндээ түшиглэн хойч үедээ сэрэмжлүүлэх үүднээс зарим жишээг дурдах нь зүйтэй гэж үзэж байна. ПДС˗ ийн 315 тоот өрөөнд бид "Тэмцэхийн учир"˗ыг боловсруулж байх үед БНХАУ˗ын ЭСЯ˗ны урьд талд дээрээ дөрвөлжин антен бүхий цэргийн ногоон машин байнга зогсдог байлаа; 1990 оны 3 дугаар сарын өлсгөлөнгийн үеэр эвсэл, холбоодын төлөөлөгчдийг Засгийн газрын зарим хүмүүстэй уулзахаар явах өдөр ПДС˗ийн цэвэрлэгч хойд талын хаалгыг шал угаадаг модоор тэвхдэж, намын хорооноос оруулахгүй байх үүрэг өгсөн гэж саатуулж байлаа; хэлэлцээрт орох хүмүүсийг төрийн ордны хойд төв хаалгаар орох үед баривчлах юм гэнэ гэсэн яриа тарсан байв; нэгэн өглөө төрийн ордны 1 дүгээр давхарт 500 орчим ноорхой хувцастай залуучууд байж байгаад гэнэт алга болсон тухай ордонд ажиллаж байсан хүмүүс ярьдаг. Улс төрийн товчоог огцруулах шаардлага тавьсан өлсгөлөнгийн үеэр Сүхбаатарын талбайг цэвэрлэх үүрэг авсан Хязгаарын цэргийн ангиуд Төв стадион, ногоон нуурын орчим, Ялалтын талбайн өмнө, 1 дүгээр хорооллын замд тус тус байрлаж байлдааны өндөржүүлсэн бэлэн байдалд байсан тухай яриа бий; Улс төрийн товчоо огцорсон 3 дугаар сарын 7˗ны орой өлсгөлөн зарласан хүмүүсийг буулгах үед Сүхбаатарын талбай чулуугаар дүүрсэн байв. 

	Шинэ Дэвшилт холбооны анхдугаар Их Хурлын төлөөлөгч Ц. Мягмарсүрэн

	 

	Улс төрийн товчоо огцрох эсэх асуудлаар товчооны гишүүдийн дунд саналын зөрөө гарч, хэрэв Монгол улсын бүх аймаг сумдад ардчилсан холбооныхон эсэргүүцэл тэмцэл үзүүлбэл хяналт тавих, дэглэм тогтоох боломжгүй гэсэн үндэслэл яригдсан байдаг; улс орны зарим нутаг дэвсгэрт онц байдал тогтоох тухай АИХ˗ын тэргүүлэгчдийн даргын зарлиг бэлтгэгдэж зөвхөн Ж. Батмөнх дарга гарын үсэг зурах дутуу, дүүргүүдийн эрүүлжүүлэх байр, ганц худгийн шоронгийн зарим камерыг суллаж бэлтгэсэн тухай яриа бий; жагсаал цуглаанд оролцсон дэмжсэн хүмүүсийг ажлаас халах, гадуурхах явдал хавтгайрсан байлаа эвсэл холбоодын удирдагчдыг нэг бүрчлэн бүртгэж тэднийг гэмт хэрэгтнүүд, хулигаанууд хэмээн намын үүр хороодод анхааруулга сэрэмжлүүлэг тараасан байв. 

	Эвсэл холбоодын дотор тагнуул туршуул шургалуулан тэднийг дотроос нь хагалан бутаргах, үйл ажиллагааг нь хянах сүлжээ тогтоосон байв; эвсэл холбоодын төлөөлөгчдийг хөдөлмөрчидтэй уулзах, орон нутагт ажиллах үед гэрэл цахилгааныг зориуд тасалж зочид буудал, нийтийн хоолны газруудыг хаадаг байлаа. 

	Хулганын хамраас цус гаргаагүй гэж бидний бахархдаг ардчилсан хувьсгалын гараа хүнд хэцүү замыг туулсан юм шүү. Өнөөдөр 1990 оны ардчилсан хувьсгалыг би эхлүүлсэн хэмээн цээжээ дэлдэгчид олширч МАХН ардчиллын эцгээр өөрийгөө тодруулж байгааг харахад инээдэмтэй. Олон намын оролцоо бүхий парламентын засаглалтай байх асуудлыг үндсэн хуульдаа тусгаж зөвшөөрчхөөд нэг намын монопол тогтоох гэж улайран зүтгэж байгаа МАХН˗ын үйл ажиллагааг бодох тусам эмгэнэлтэй. 

	ШДХ 1990 оны ардчилсан хувьсгалын түүхэнд ямар байр суурь, үр нөлөөтэй оролцсоныг түүх харуулна, олон түмэн мэднэ, үнэлнэ. ШДХ˗ны түүхийг энэ холбооны олон мянган гишүүд бүтээсэн, бүтээнэ. Энэхүү бяцхан баримтат дурсамж нь холбооны үйл ажиллагаанд хичээн зүтгэсэн бусад журмын нөхдийн оролцоог үгүйсгэх ёсгүй. 

	ШДХ˗ны анхны тэргүүн Дамдинсүрэнгийн Батсүх дэндүү богинохон насалж өдрийн од шиг гялалзан өнгөрөхдөө цагаан морин жилийн цусгүй хувьсгалын түүхэнд жинтэй хувь нэмэр оруулсан, бидний эгнээнээс товойн тодорсон улс төрч байлаа.

	Найзынхаа хувийн зан чанарын талаар үнэндээ хэлэх ч үг алга. Түүний хуримтлуулсан цагаан чулууг тоолж толь дансандаа хараад эрлэг номун хаан диваажинд хуваарилсан гэж гурвантаа залбиран сөгдөж мөргөе. Танд хүмүүн заяаг дахин олгох алтан хэвлий эх оронд тань хүлээж байгаа шүү. Бид журмын нөхрийнхөө гэгээн дурсгалыг санан, санан гантиг чулуун дээр "Ардчилал шударга ёсны төлөө цогтой тэмцэгч" хэмээн бичиж мөнхжүүлснээ эргэн дурсъя.

	 


Ц. Элбэгдорж (УИХ˗ын гишүүн Ардчилсан намын дарга асан)

	УИХ˗ын гишүүн Ц. Элбэгдорж БЗД˗ийн Ардчилсан намын гишүүдийн хамт Ч. Дүүриймаа, Х. Цэцэгмаа

	 

	1990 оны Ардчилсан хувьсгалд оролцож байсан улс төрийн дөрвөн хүчний нэг, Шинэ Дэвшилт Холбооны тэргүүн Д. Батсүхтэй би анх тэр үеийн улс төрийн товчоог огцруулах улс төрийн яриа хэлэлцээрт орох үеэс л эхлэн танилцсан юм. Одоо нөхрийг дурсахад сайхан байна. Аливаа нийгмийг хамарсан хувьсгал өөрөө, хувьсгал хийх угтвар нөхцөлийг (хувьсгалын тохироо) бүрдүүлдэг. Дэлхийг хоёр хэсэгт хуваасан мөнхийн зөрчилдөөнт капитализм, социализм гэсэн хоёр систем оршиж байсан. 

	Хуучнаар Зөвлөлт Холбоот улсаар удирдуулсан социалист лагерийн орнууд, Америкийн нэгдсэн улс тэргүүтэй капиталист орнуудын хооронд улс төр, эдийн засаг, үзэл суртлын маш хурц зөрчилдөөн байнга гардаг. 

	Монгол бол социалист орон, энэ замаар далаад жил замначихсан, өөрөөр хэлбэл социалист аж төрөх ёс, бөх бат хүний ухамсарт оршчихсон учраас нийгмийн өөрчлөлтийг тэр бүр мэдрэхгүй байсан үе бий. 

	Ялангуяа 1980˗аад оны дундуур энэ зөрчилдөөн их хурцадсан өөрөөр хэлбэл социализм мухардалд орж тэр үеийн Зөвлөлт Холбоот Улсын Коммунист намын төв хороо, М. С. Горбачёв тэргүүтэй шинэчлэгчид өөрчлөн байгуулалтыг нийгмийн амьдралын бүх хүрээнд явуулах нь дээрх хямрал зөрчилдөөнөөс гарах арга зам мөн гээд хэрэгжүүлж эхэлсэн. Харин 1988 оноос хойш Монголчуудын сэтгэхүйд нийгмээ өөрчлөх хүсэл тэмүүлэл ажиглагдах болж үүнийгээ өөр хоорондоо ярьж, шүүмжилж, үзэл бодлоо өчүүхэн ч болов илэрхийлэх чиг хандлага ажиглагдаж ирсэн. 

	Энэ бүгд Монголын Ардчилсан хувьсгалын угтвар нөхцөл байсан. Хамгийн гол нь зөв удирдаж чиглүүлэх нь тэр үеийн ардчилсан хүчнүүдийн зорилго, нийгмийн өмнө хүлээсэн үүрэг, амжилтад хүргэх ард түмний шаардлага байсан. 

	Хүсэл зорилгоо илэрхийлсэн нийгмийн янз бүрийн давхаргын төлөөлөгчид болох Монголын Ардчилсан холбоо, Шинэ Дэвшилт холбоо, Ардчилсан социалист хөдөлгөөн, Монголын оюутны холбооны удирдагчид 1990 оны цагаан морин жилийн Ардчилсан хувьсгалыг ялалтад хүргэхэд маш чухал үүрэг хариуцлагатай оролцсон. 

	Д. Батсүх бол маш их мэдрэмжтэй, их зөөлөн аядуу ямарваа асуудлыг эв зүйгээр шийдвэрлэхийг чухалчилдаг үүнийгээ ч аливаа улс төрийн яриа хэлэлцээрт байнга хэлж ярьж анхааруулж байдаг. 

	Хамгийн хүнд хэцүү үед ч орой нь гэртээ харих үгүйгээ мэдэхгүй байхад хүртэл хажууд минь байж зоригжуулж, манлайлж, ухааруулж зөвлөж байсан

	Зарим нэг хүн байдаг л даа, телевизийн камерын өмнө нэг их шударга, зөв хүн болж харагдах сонирхолтой түүндээ зүтгэдэг. Д. Батсүх бол тийм хүн байгаагүй. 

	Бид Ардчиллын төлөө зүтгэж явсан олон сайхан найз нөхдөө тэнгэрийн оронд үдсэн ч тэднийхээ зорьж, хүсэж, тэмүүлж, тэмцэж явсан ариун үйл хэргийг үргэлжлүүлж яваадаа бахархдаг.

	 


Д. Дорлигжав (Ардчилсан намын нарийн бичгийн дарга асан)

	Монголын ардчилсан холбоо байгуулагдаад 70 дахь хоног дээрээ буюу 1990 оны 4˗р сарын 8˗нд анхны их хурлаа хийж Ардчилсан нам байгуулагдсан. Тэгээд л цувраад МСДН, МҮДН тус тус байгуулагдсан даа. 

	Ардчилсан хувьсгалд оролцож байсан цөс нь хөөрсөн залуучуудтай харьцуулахад Д. Батсүх нас тогтсон, амьдралын туршлагатай, гэр бүлтэй нэг үгээр хэлбэл алдах юмтай хүн. Хэн ч түүнийг нийгмийг өөрчлөх шинэчлэх энэхүү хөдөлгөөнд орохыг шахаж шаардаагүйгээр барахгүй, харин ч биднийг зоригжуулж ноён нуруу, нүүр царай болж явсан. 

	1990 оны ардчилсан хувьсгалын дараахан Ардын их хурлын ээлжит бус чуулган хуралдаж анхны олон намын тогтолцоот сонгууль явуулах талаар хуралдаж ардчилсан хүчний удирдагчид болох Да. Ганболд, Д. Батсүх, Р. Гончигдорж, С. Зориг, Баабар, Баттулга бид нар ажиглагчаар оролцсон юм. 

	Тухайн үеийн үндсэн хуулийн зарим заалтууд харшлаад болдоггүй, учир нь "МАХН нь бүгдийг манлайлагч, чиглүүлэгч, зоригжуулагч хүч" гэснийг хасах эсэх асуудал нь маргаан үүсэх гол шалтгаан болсон. Бид үг хэлэх эрхгүй болохоор хий дэмий л тэдний хуучинсаг үзэл, маргааныг сонсож дооглон инээлдэж "саналаа хэлэх үе ирнэ дээ" гэж сууж байлаа. Тэрхүү хуралдааныг Гадаад харилцааны яамны сайд Ренчин, Лигдэн нар даргалан хуралдуулж байсан. 

	Монголын ардчилсан холбоо, Шинэ дэвшилт холбоо, Ардчилсан социалист хөдөлгөөн, Монголын оюутны холбоо нь улс төрийн 4 хүчин гэж яригдаж байсан. Монголын Оюутны Холбооны удирдагч нь Лу. Болд байсан.

	Шинэ Дэвшилт Холбоо нь Орос Хэлний Багшийн Дээд Сургуулийн хашаанд 2 гэртэй, үндэснийхээ ёс заншил, бурхан шашнаа сэргээнэ гээд бүгд л монгол дээл өмсөнө, тэр үедээ ШДХ˗ны имиж болдог байсан. 

	Циркт анхны хурлаа хийж Монголын Үндэсний Дэвшлийн Нам байгуулаад бидний хэсэг нөхөд урилгаар оролцож баяр хүргэсэн. 

	Бид нэг нэгэндээ түшиг тулгуур болж ямар нэгэн зүйл дээр бие биеэ дэмжиж юм л бол тамга тэмдэг дарж их сүржин хүмүүс явдаг байлаа. 

	ШДХ˗ны гишүүдээс бидний хэлдгээр улаан Ням˗Осор (Монгол улсын гавьяат багш) гэж Хэнтий аймгийн эвлэлийн ажилтан сүрхий чанга дуутай, яруу найрагч Дашбалбар гээд олон сайхан эвийн нөхөдтэй танилцаж мөр зэрэгцэн тэмцэж байсан. 

	Тэр үед Д. Батсүх маань нийгэмд байр сууриа эзэлсэн боловсролтой ПДС˗д багш, эдийн засгийн ухааны дэд эрдэмтэн, аливаа зүйлд их нухацтай болгоомжтой ханддаг мэдээлэл сайтай, сэхээтэн байсан. 

	Бид нар аливаа улс төрийн яриа хэлэлцээр эхлэхэд тойрч сууж байгаад л тал талаас хоргоочихдог. Асуудал хурцдаад ирэхээр ардчилсан холбоо голлон дуугарч бусад маань дэмждэг. Ямар ч байсан ардчилсан хүчнийг нийгэмд хүлээн зөвшөөрүүлж чадсан ардчилсан хувьсгалд их гавьяа байгуулсан хүн дээ. 

	1992 оны УИХ сонгуульд ардчилсан хүчнүүд навс ялагдаж тал талд үйл ажиллагаа явуулж байсан намууд нийлж нэг нам байгуулах санал гарсан. Энэ нэгдэх явцад МҮДН˗ыг төлөөлж Да. Ганболд, Д. Батсүх МоАН төлөөлж С. Зориг, Ц. Элбэгдорж, бид нар, Чөлөөт хөдөлмөрийн намын хэсэг нөхөд, Бямбасүрэн гуайн байгуулсан намын төлөөлөгчид гарын үсэг зурж, МҮАН байгуулагдан анхны даргаар нь Да. Ганболдыг сонгосон. 

	Харин МСДН хойш суугаад үлдчихсэн. Үүнийгээ тайлбарлахдаа "МАХН социал˗ демократ байр суурь барьж магадгүй бид тэднийг хааж байх хэрэгтэй " гээд нэгдээгүй. 

	1994 оны өвөл зарласан улс төрийн өлсгөлөн нь П. Жасрай гуайн Засгийн газрыг огцруулах шаардлага тавьж 14 хоног үргэлжилсэн бөгөөд үндсэндээ Д. Батсүх зохион байгуулж удирдаж байсан. 

	Эргээд харахад тэр үеийн улс төрийн хүчнүүд нийгмийг хамарсан үндсэн гол гол өөрчлөлтүүдийг амжилттай хийж чадсан. 

	 


Б. Гүнджалам (БНМАУ˗ын Ардын Их Хурлын депутат, Улсын Бага Хурлын гишүүнээр 1990˗1992 онуудад сонгогдон ажиллаж байсан, Шинэ Дэвшилт Холбооны удирдах зөвлөлийн гишүүн. Сүхбаатар дүүргийн Ардчилсан намын хорооны гишүүн)

	 

	Шинэ дэвшил˗Монголын ирээдүй. Энэ үг бол бидний дотнын анд, Шинэ дэвшилт холбооны анхны тэргүүн, ардчилал, шударга ёсыг монгол оронд ялуулахын төлөө амь биеэ үл хайрлан тэмцэж явсан Улсын Бага Хурлын гишүүн Дамдинсүрэнгийн Батсүхийн маань хэлсэн үг билээ. 

	Наяад оны сүүлч ерээд оны эхэн. Эргээд түүхээ саная. Монгол орон ардчиллын бүлээн дулаан уур амьсгалаар амьсгалж эхэлсэн түүхт он жилүүд. Би тэр үед Худалдаа, үйлдвэрийн яаманд мэргэжилтэн, мөн яамны дэргэдэх "Ардчиллын төлөө" дугуйлангийн зохицуулагч байлаа. 

	Манай дугуйлан хэд хэдэн орны хэлтэй, баруунд хөл тавьж үзчихсэн 50 гаруй залуучуудыг эгнээндээ нэгтгэсэн хүчтэй байгууллага байсан юм. Бид тэр үед болж байсан бүх жагсаал цуглаанд уриа лоозон бариад зохион байгуулалттайгаар оролцдог байлаа. 

	Монгол төрийн шинэ үеийн түүхэнд анх удаа Ху нам буулт хийж олон ургалч үзлийг хүлээн зөвшөөрч шинэ намууд байгуулагдаж эхлэхэд манай яамны дэргэдэх ардчиллын төлөө залуучуудын хөдөлгөөн сонголт хийх шаардлагатай болж Д. Батсүх, Да. Ганболд, Баабар, Э. Бат˗Үүл тэргүүтэй ардчиллын лидерүүдийг урьж ухуулан таниулах уулзалт хийгээд бидний олонх нь Шинэ Дэвшилт Холбоо,МҮДН˗ыг сонгож эвлэлдэн нэгдэж гишүүд нь болж билээ. 

	Манай Шинэ дэвшилт холбооны анхны тэргүүн Д. Батсүх маань 1990 оны анхны ардчилсан сонгуульд бусад лидерүүдийнхээ хамт нам, холбоогоо чадамгай зохион байгуулан оролцуулж Ардын Их Хуралд олон төлөөлөл оруулсны дээр Монголын анхны байнгын ажиллагаатай парламент˗Улсын Бага Хуралд өөртэйгөө хамт гурван гишүүнээ сонгуулж ардчилсан шинэ Үндсэн хуулийн эхийг боловсруулах, батлуулах, ардчилал, зах зээлд шилжихэд тухайн үед шаардлагатай байсан хуулиудыг батлан гаргахад эрдэмтэн доктор багш хүний хувьд үнэлж баршгүй их хувь нэмэр оруулж байсныг хамтран тэмцэж явсан эвийн нөхрийн хувьд батлан хэлэх нь миний журамт үүрэг гэж үзэж байна. 

	Бидний дотнын анд, эвийн нөхөр Д. Батсүх маань Монгол оронд өрнөсөн ардчилсан хувьсгалыг манлайлагчдын нэг байсан бөгөөд манай үеийнхний хүлээн зөвшөөрч түүхэнд тэмдэглэгдэн үлдсэн" Ардчиллын тулганы гурван чулуу"˗ны нэг Шинэ дэвшилт холбоог үүсгэн байгуулж,"Тэмцэхийн учир" хэмээх түүхэн тунхаг бүтээлцэж монголын ард түмнийг шинэ дэвшилд хүрэх замыг зааж өгсөн агуу гэгээнтэн оюунлаг сэхээтэн байсан билээ. 

	Д. Батсүх, С. Зориг нарын манай ардчилсан хувьсгалын манлайлагчид цаг бусаар зуурдаар амь насаа алдсан явдал монголын ард түмэнд асар их гарз хохирол болсон билээ. Хэрвээ тэд маань, түүний дотроос бидний дотнын анд Батсүх маань амьд сэрүүн байсан бол монголын ард түмний шинэ дэвшилд хүрэх зам шулуун бөгөөд тов тодорхой цэвэр ариун байх байсан.

	 


С. Ламбаа (УИХ˗ын гишүүн, Гавьяат багш, эдийн засгийн ухааны доктор профессор)

	Би 1976 онд МУИС˗ийн инженер эдийн засгийн салбарыг төгсөөд улс төр эдийн засгийн ухааны тэнхимд багшлах эрх авсан нь миний ажил амьдралын хамгийн бахархалтай үе юм. Учир нь би улс төр, эдийн засгийн ухааны мэргэжлээр бус авто тээврийн эдийн засгийн мэргэжлээр төгссөн нь надад багшлахад жаахан хүндрэлтэй байсан. Гэвч Архангай нутгийн багш нар болох Д. Батсүх, Ч. Жүгдэрнамжил, Г. Лийжийжамба нарын шижигнэсэн залуучууд ажиллаж байсан нь надад маш их тус болсон. Намайг багш болсны дараагийн жилүүдэд Да. Ганболд, Д. Хишгээ, Норжваанчиг гурав багшаар ирж байсан. Би тэнхимийнхээ багш нараараа бахархах дуртай. 

	Тэдний маань дүр төрх тэр чигээрээ сэтгэлд хадгалагдан үлджээ. Манай Чилхаа багш, Осор багш хоёр шатар тоглохдоо гарамгай. Энэ утгаараа манай тэнхимийнхэн бүгд л шатрын хоббитой болсон. Миеэ багш "Ардын багш" цол хүртчихээд бидэндээ өмөг түшиг болж явна. Лийжий гэж цайлган сэтгэлтэй, хүнд тусархуу зав зай гарвал хармаагаа ухаж "пүүшгээ" гаргаад угсарч өгдөг нөхөр байв. 

	Д. Батсүх биднийгээ их хөгжөөнө. Да. Ганболд онигооны мастер, халимагтай сайхан залуу байсан юм шүү. 

	Д. Батсүх эхнэр Н. Цэнгэл, манай гэр бүлийнхэн бүгдээрээ, зав чөлөө гарвал бие биеийнхээрээ орж гарч, ярьж хөөрдөг сайхан найзууд юм. 

	Эхнэр Н. Цэнгэл нь МУИС˗н худалдаа эдийн засгийн эчнээ ангид сурдаг оюутан байлаа.. Нэг удаа улс төр эдийн засгийн ухааны шалгалтыг би авахаар болоход манай хүн юу ч уншиж ирээгүй болохоор нь унагачихлаа. 

	Зургийг зурсан С. Ламбаа

	 

	Тэгсэн орой нь Д. Батсүх надад уурлаж, би "ухамсрын шанаа" хүртсэн. Д. Батсүх маань Социализмын улс төр эдийн засгийн ухааныг заадаг. Би болохоор Капитализмын улс төр эдийн засаг заадаг. Бид хоёрыг манай тэнхимийнхэн Социалист Батсүх, Капиталист Ламбаа гэж дууддаг байсан. 

	1990 онд Д. Батсүх маань МАХН˗аас татгалзаж, Шинэ дэвшилт холбоог байгуулахад манай тэнхимийнхэн бүгдээрээ дэмжиж анхны гишүүд нь болж байсан. Шинэ дэвшилт холбооны гишүүд нь гол төлөв Улс төр эдийн засгийн ухааны багш нараас бүрдсэн. Жишээ нь Да. Ганболд, Р. Амаржаргал, Ж. Батхуяг... 

	 

	ШДХ˗ны анхдугаар их хурал циркт болж Монголын Үндэсний Дэвшлийн Намыг байгуулж даргаар нь манай Да. Ганболд томилогдсон. 

	Монголын Ардчилсан Холбооны лидер нь С. Зориг бол Монголын Шинэ Дэвшилт Холбооны лидер нь Д. Батсүх маань шүү дээ. Д. Батсүхийн аавын дүү О. Цэгмид, эхнэр Долгорсүрэн гэж хоёр сайхан хөгшин Архангай аймгийн Хотонт суманд амьдардаг, би 1996, 2004 оны УИХ˗ийн сонгуулийн ажлаар очиход Дамдинсүрэн гуай нутагтаа амарч таарсан. Бид нэгэн оройг сайхан хуучилж өнгөрөөсөн. Д. Батсүх маань ихийг хийж бүтээх, ид сайхан залуу насандаа биднийгээ орхисонд одоог хүртэл харамсаж явдаг. 

	Архангай аймгаас сонгогдсон УИХ˗ын гишүүд



	



	Н. Батбаяр (УИХ гишүүн)

	1990 оны цагаан морин жилийн эхээр Политехникийн дээд сургуулийн 315 тоот өрөөнд Шинэ дэвшилт холбоо байгуулагдаж би анхны гишүүдийн нэг болж Д. Батсүхтэй танилцсан. Тэр үед би Гадаадтай эдийн засгаар харилцах улсын хорооны комплекс импорт нэгдлийн орлогч даргын алба хашдаг, эхнэр Цэнгэлтэй нь нэг системийн байгууллагад ажилладаг тул бие биеэ таньдаг байсан. 

	Д. Батсүх сургуулийнхаа МАХН˗ын хорооны орлогч дарга. Нийгэм улс төрийн ажилтны факультетын декан тусдаа өрөөтэй тул бидний хэсэг нөхөд Да. Ганболд, Жүгдэрийн Бор (судлаач), Сүх˗Эрдэнэ, Сэтвийн Бямбаа, Ж. Баасандаш, Д. Нэргүй (банкны) тэдний өрөөнд цугларч цаашдын үйл ажиллагаагаа ярьж хөөрдөг, нэг ёсны манай ШДХ˗ ний штаб юм. Албан ёсны нэрээр хурал цуглаанд оролцож эхэлсэн үе маань анхны улс төрийн өлсгөлөн 3 сарын 4 "Шинэ Дэвшил Холбоо"˗г байгуулснаа зарласан өдөр бол 3 сарын 11. 

	Шинэ дэвшилт холбоо байгуулагдаад үйл ажиллагаагаа өргөжүүлж улмаар анхны Парламентын сонгуульд оролцоход нам байгуулах шаардлага гарч 1990 оны 5˗р сарын 13 их хурлаа хийн, Монголын үндэсний Дэвшилийн нам байгуулагдаж 5˗р сарын 22 Улсын дээд шүүхэд бүртгүүлсэн. Одоо эргээд харахад дандаа хоёрын тоогоор холбогдсон нь сонин байдаг. Улсын циркт анхныхаа хурлыг хийх болсон нь зүгээр ч нэг тохиолдлын зүйл биш учир нь цирк бол Монгол гэртэй төстэй, тэгээд ч монгол хүн ажил амьдралынхаа хамаг л нарийн нандин зүйлээ гэртэй ярилцдагийг бодолцож циркт анхныхаа хурлыг хийх нь Монгол орны дэвшин бадрахын билэгдэлтэй холбоотой юм. 

	Хурлын өмнөх өдөр манай журмын нөхөр Давга лам Гандангаас хийморийн дарцаг авчирч аравнайлаад шөнө нь манаж хоносон. Маргааш хурлаа хийморийн сан тавьж эхлүүлж байсан нь. Тэр үедээ маш сонин сайхан ба Монголд манай нам анхдагч нь болж байлаа. 

	Мөн төв цэнгэлдэх хүрээлэнд бөх барилдуулан давсан бөхийг боорцгоор байлж, түрүүлсэн бөхөд Чингэс хааны зурагтай хивс бэлэглэж хуучнаа сэргээж байгаа нь тэр. 

	Шинэ Дэвшилт Холбооны нэрийн хувьд Монголчууд хуучин уламжлалт ёс заншлаа хадгалан үлдэх, шинэ хөгжил дэвшилтэй зэрэгцүүлэн авч явах гэсэн утгыг агуулж байгаа юм л даа. Энэ нэрийг Д. Батсүх өөрөө өгсөн. Хэдийгээр Шинэ дэвшилт холбоо нам болон өргөжсөн ч Монголын Үндэсний Дэвшлийн намд энэхүү логик хадгалагдсан. 

	Хэдийгээр өнөөдөр бидний дунд байхгүй ч Д. Батсүх маань Монголд өрнөсөн Ардчилсан хувьсгалын анхдагч "Ардчиллын алтан хараацай" гэж хэлэгдэх дуурьсагдах эрх бүхий цөөхөн хүмүүсийн нэг гэдэгтэй хэн ч маргахгүй.

	 


Б. Ганбат (УИХ˗ын тамгын газрын нарийн бичгийн дарга, эдийн засгийн ухааны доктор)

	 

	Д. Батсүх бид хоёрын амьдралын хэв маяг ойролцоо. Ээж аав хоёр маань жирийн л нэг ажилчид, олон хүүхэдтэй өнөр өтгөн айлын хүүхдүүд. Идэж уух, өмсөх зүүх нь ижил. Эгэл бор амьдрал дунд л өсөж хүмүүжсэн. 

	Би 1976 онд МУИС˗ийн Санхүүгийн ангийг төгсөж, сургуульдаа багш болсон. Д. Батсүх маань нэг жилийн өмнө, төгссөн болохоор маш туршлагатай багш болсон байсан. Д. Батсүх их сургуулийн Үйлдвэрчний эвлэлийн хорооны дарга, би Монголын хувьсгалт залуучуудын эвлэлийн үүрийн даргын сонгуульт ажлыг хийдэг байсан. Бүгд л залуу багш нар болохоор сургууль тэнхимээс зохиосон бүхий л ажлуудад идэвхтэй оролцдог байлаа. Үүний нэг жишээ нь "Дугуйн аялагчдын клуб" байгуулж нийт 30˗аад багш нарыг хамруулж байсан. Манай багийнхан урагшаа Замын Үүд, хойшоо Алтанбулаг, ер нь л Монголынхоо дөрвөн зүг найман зовхист аялцгаасан. Дугуйн спорт их тэвчээр хатуужил шаарддаг хүнд спорт. Бид алс хол явахдаа бие биедээ нөмөр нөөлөг болж, тус дэм болдог байсан. Манайхан гэр бүлээрээ найзууд. Д. Батсүх маань их нөхөрсөг, шогч, тусархуу ер нь л найз нөхдийн хайр хүндэтгэлийг хүлээж байсан. Д. Батсүхийг том ах, Д. Бямбааг нагац ах, Л. Ганбатыг жаал ах, Да. Ганболдыг бага дүү, намайг дунд ах гэж гарын таван хуруу шиг сайхан залуучууд үерхэж нөхөрлөж байсан. Бид сав л хийвэл Д. Батсүхийндээ очиж ажил амьдралын бүхий л асуудлуудаа ярилцаж, зөвлөлддөг байсан. Д. Батсүхийгээ бурхан болоход гарын таван хурууны нэг тасрах шиг л хүнд цохилт болсон. 


Б. Мэдрээ (Худалдаа хөгжлийн банкны гүйцэтгэх захирал, "Шинэ дэвшилт холбоо"˗г санаачлагчдын нэг)

	 

	Би 1987 онд Улсын төлөвлөгөөний комисст ажиллаж байгаад Улсын банкны ерөнхий хороонд Тооцоолох төвд ажиллах болсон. Тухайн үед манай хороонд Д. Сүх˗Эрдэнэ, Д. Нэргүй, Ц. Энхтуяа, Н. Жаргалсайхан, Н. Золжаргал гэх мэтийн манай банкны тэргүүний залуучууд ажилладаг байлаа. Бид Сангийн яам болон Эдийн˗засгийн хүрээлэн, Төв банк гэх мэт эдийн засгийн төв байгууллагуудын залуучуудтай хамт "Залуу эдийн засагчдын клуб" нэртэй төрийн бус байгууллага байгуулан Монгол орны эдийн засгийн хөгжлийн талаар болон эдийн засгийн өсөлтийг ямар замаар хурдасгах гэх мэт зүйлүүдийг харилцан ярилцаж, үзэл бодлоо илэрхийлж байсан. Тухайн үед хуучнаар ЗХУ˗ын Коммунист намын төв хорооны ерөнхий нарийн бичгийн дарга, Улс төрийн товчооны гишүүн М. С. Горбачёвын эхлүүлсэн өөрчлөн байгуулалт, ил тод байдал, олон ургалч үзэл гэх мэт социализмыг өнгөн хэлбэрээр засах оролдлого ид дэлгэрч байсан

	Энэ нь Монголд өөрчлөлт шинэчлэлтийн эхлэл болж байсан тэр үед ЗХУ˗д суралцаж байсан оюутан, аспирантууд энэхүү өөрчлөлтийн зууч нь болж байсан. Төвлөрсөн төлөвлөгөөт эдийн засгийн нийгэмд хувийн өмчийг үл зөвшөөрч, нийгмийн социалист өмч нь эдийн засгийн суурь нь болдог байлаа. Харин залуу эдийн засагчдын клубийн гишүүд бидний хэсэг нөхөд нь улс орныг хөгжүүлэх, эдийн засгийг хурдасгах нь хувийн өмчид тулгуурласан нийгмийн цоо шинэ харилцааг бий болгосноор эдийн засгийн гол хөдөлгүүр хүчин зүйл болно гэдгийг нэгэнт ойлгож эхэлсэн юм. Онолын хувьд нийгмийн өмчийн хэлбэрийг өөрчлөхөд зайлшгүй нийгмийн хувьсгал хийх шаардлагатай байдаг бөгөөд энэхүү үйл явцыг улс төрийн тайван замаар хэрэгжүүлэх нь чухал гэдгийг мэдэрч байсан. Ингээд, 1989 оны 01˗р сард Улаанбаатар хотод "Залуу уран бүтээлчдийн" буюу "Хүний эрхийн өдөр" чуулга уулзалт болж, залгуулаад 1989 оны 12 сарын 10˗нд Хүүхэд залуучуудын төв ордны өмнө анхны цуглаан болж энэхүү цуглаан дээр Цогтсайхан, Энхбаяр нар "Хонхны дуу"˗гаа дуулан, цугларсан залуучууд оюутнуудыг ардчилсан хувьсгалд уриалан дуудаж байсан. Энэхүү цуглаан улмаар жагсаал болон өргөжиж, залуу эдийн засагчдын клубийн гишүүд бид дэмжин нэгдэн нийлж байсан. Би энэ үед 3˗р эмнэлэгт хэвтэн эмчлүүлж байсан ба нэгэн өдөр надтай хамт ажилладаг Ц. Энхтуяа, Д. Нэргүй нар эргэж очихдоо энэхүү жагсаал цуглааны тухай, манай гишүүдээс хэн хэн оролцож байгаа талаарх санал бодлоо ярилцаж байсан. Миний сэтгэл ихэд хөдлөн эмчилгээгээ ч дуусгалгүй маргааш өглөө нь эмнэлгээс гарч, энэхүү цуглаан, жагсаалд оролцож явлаа. Тэгэхэд нөгөө хоёр маань Сүхбаатарын талбайд болсон нэгэн цуглааны үеэр анх Д. Батсүхтэй танилцуулсан. Анх харахад нүдний шилтэй, өндөр цагаан, туранхай биетэй залуу Политехникийн дээд сургуульд Улс төр, эдийн засгийн ухааны багш, МАХН˗ын сургуулийн хорооны орлогч даргын алба хашдаг байж билээ. Цуглааны дараа бид ПДС˗д байрладаг түүний өрөөнд ороход МАХН˗ын үзэл бодлоор хүмүүжсэн, социализмын улс төр эдийн засгийн ухааныг заадаг багш гэхэд нэлээд ардчилсан үзэлтэй, иргэний зоригтой хүн байна гэж бодогдохоор байсан. Энэ өдрөөс хойш бидний хэсэг нөхөд зав л гарвал Д. Батсүхийнхээ өрөөнд цугларан, үзэл бодлоо илэрхийлэн зохион байгуулалтад орж, анхны улс төрийн хүчний нэг болох "Шинэ дэвшилт холбоо"˗г байгуулж байсан. "Шинэ дэвшилт холбоо"˗ноос Монголын Үндэсний Дэвшлийн Нам байгуулагдаж, 1990 оны анхны ардчилсан сонгуульд оролцсон. Тухайн үед би "Шинэ дэвшилт холбоо"˗ны дэд тэргүүн, Батсүхийнхээ орлогчоор нь мөр зэрэгцэн тэмцэж явсандаа бахархаж байдаг. 

	Д. Батсүх маань хувь хүний зан чанарын хувьд эгэл даруухан, бусадтайгаа их нийцтэй, уур уцааргүй, дөлгөөхөн инээмсэглэлтэй бидний сайн анд нөхөр байж чадах ноён нуруутай улс төрч байлаа. Бид нэг цул мэт байж чаддаг, хагас үгээр бие биеэ ойлгодог журмын нөхөд байсан. "Шинэ дэвшилт холбоо", МҮДН нь олон зуун гишүүдтэй болж өргөжсөн ч Д. Батсүх маань биднийг удирдагч, манлайлагч, зоригжуулагч нь байсан юм. 

	1990 оны 07˗р сард АНУ˗ын Төрийн Нарийн бичгийн дарга асан Жеймс Бейкер нь Монголд айлчлаад улс төрийн хүчний удирдлагуудтай уулзалт хийсэн юм. МоАН үзэл баримтлалын хувьд (төлөвлөгөөт ˗ ардчилсан зах зээлийн нийгэм), Соц. Дек. нам (төрийн зохицуулалттай зах зээлийн нийгэм байгуулах), харин МҮДН˗ын үзэл баримтлал нь чөлөөт зах зээлийн нийгэм байгуулах байсан юм. Айлчлалын дараа хэвлэлийн бага хурал дээр Жеймс Бейкер ярилцлагадаа ".. Монгол улс чөлөөт зах зээлийн замаар хөгжинө" байх гэдэгт итгэж байна гэж хэлсэн". Сонсож байсан бидний хэсэг нөхөд суудлаасаа уухайлан босож, бие биедээ баяр хүргэж байсан нь тод санагдаж байна. Иймээс, бидний буюу МҮДН˗чуудын үзэл баримтлал өнөөгийн Монголын хөгжлийн концепци болсонд, журмын нөхөд бид баяртай байдаг юм. 


Л. Дашням (Монгол уламжлал академийн ерөнхийлөгч)

	Д. Батсүх бид хоёр нэг нутгийн улс. Манай ээж, Дамдинсүрэн гуай хоёр Хотонт сумын уугуулууд юм билээ. 

	 Батсүхийг Минск˗д аспирантурт суралцаж байхад нь миний хүү Тамир тэнд суралцаж, би Батсүхэд хүүгээ "ах, зах хүний хувьд харж, хандаж яваарай!" гэж захидаг байсан юм. Би өөрөө бол Батсүхийн хувьд ах, зах нь явлаа. Ардчилал бид хоёрыг улам ч ойртуулсан л даа. Батсүх юу хийж, юунд оролцож яваагаа надад аль эрт хэлж, "нэгдэж нийлэхгүй юм уу?" л гэдэг байсан юм. Удаж түдсэн ч үгүй нэг өдөр,

	— За ах хүү очихгүй бол ер нь болохгүй байна. Тань шиг хүн бидэнд маш их хэрэгтэй байна. Хүчээ нэгтгэе! Танд өөр ямар улс байна? гэсээр ирлээ. Тэр үед манай ШУТ˗ийн Хорооны залуус над дээр цугладаг, Ш. Алтангэрэл дээр Гадаад хэлний дээд сургууль хавийн залуус цугладаг, бид хоорондоо хэдий нь холбоотой болчихсон байсан юм. Алтангэрэлээ дагуулсаар яваад очлоо. Д. Батсүх, Ж. Баасандаш, С. Бямбаа, Сайнбаяр, Д. Сүх˗Эрдэнэ, Б. Мэдрээ, Ц. Энхтуяа, Д. Нэргүй, Мөнхжаргал (удалгүй нөхөр Бат˗ Очир нь орж ирээд юу ч гэнэ вэ? улс төрийн алдаа хийсэн гэх мэтээр жаахан зэмлүүлж байсан санагдана) гээд хэсэг хүн цуглачихсан "Намын дүрмийн төсөл" гэсэн зүйл хэлэлцэж байв. Одоо санахад эхний үед ШДХ˗ныхон нам байгуулна гэж нэг их ярьцгаадаггүй, харин Баасандаш нарын хүмүүс л арай илүү идэвхийлж байсан шиг ойлгогдож байв. Тэр цуглаан дээр хүмүүсийн ярилцахыг би дуугүй чагнаад л сууж байлаа. Алтангэрэл тэсэлгүй хэдэн үг хэлж байна. 

	Тэр үгнээс аванхайлаад би ч бас хоёр нэг үг хэллээ. Маргаашаас нь эхлээд манайхан "Полийн дээд дээр очно" гэдэг яриатай болсон. "Ерэн оны ардчилсан хувьсгал нэг ч хүний хамраас цус гаргаагүй" л гэдэг юм. Гэхдээ үгийн шархыг бол олон хүнд "буглуулсан" нь худлаа ч биш ээ. Тэр хувьсгал чамгүй олон залуусаа баалуулж, муулуулж, ажил албагүй болгож байж, "амьд үйл" болсон доо. Баагий маань ч декан мекан ч билүү "дамжаа"˗наасаа буурч л байсан. Ху Намын үүрийн дарга байсан хүн "хувьсгалч" болж намгүй болж л байсан. Эдийн засагч, багш мэргэжилтэн голцуу манайхан цөм л хатуу хөтүү үг сонсоцгоож л явсан. Амьдралын ирээдүйгээ хүмүүсийн ярьдгаар ёстой нэг сайн дураараа гаргуунд нь гаргацгаасан даа. Тэглээ ч "Бид хэргэм тушаал, цалин пүнлүү, суудал горилохгүй ээ!" л гэцгээдэг байсан. Тэгж л ойлгогддог байлаа. Үндэсний дэвшлийн Намын Их хурлыг нээх үгийг би гараар бичиж өгснийг (цаг тулгараад) Баагий маань маш муу, тэвдэж сандарч уншчихаад, дараа нь надад "Дашкагийн татлан бичсэнийг уншина гэдэг ямар ч донгодлогоос хатуу юм аа!" гэж байж билээ. Төв аймгийн Баянжаргалан суманд нөхөн сонгуульд бид хэд "ёстой нэг навс үзэлцсэн". Харамсалтай нь Баагий маань гараагүй. Хөөрхий минь "Танд маш их баярласан. Танаас биш надаас болсон л" гэж суусан. 

	Нэг өдөр Батсүх над дэр жаахан халамцуу ирлээ. Жаал жуул хууч хөрцгөөлөө. Улстөр рүү ч орцгоосон. Тэр удаа юманд нэлээд хэнэггүй ханддаг хүн маань яагаад ч юм нулимс унагаж харагдав. Гомдоосон, гоморхсон явдал цөөнгүйг ярьж, цээжээ уужлах шиг болсон. Ярилцан суусаар тэр миний санааг дэмжиж, зориг нэмснээр "Монголын төлөө нам"˗ыг ил тод болгохоор тогтож, (ер нь тэр үед байдал тийм болчихсон) байсан. Дэлгэрэнгүй яривал "том түүх" болно) ШДХ˗ны 4˗р хурал дээр зарлан Батсүх маань Ганболд бид хоёрт нэг нэг хадаг барин, "ШДХ˗ны улс төрийн үйл ажиллагаа улам өргөжин тэлж байна. Цаашид ч дахиад шинэ нам үүсэхийг байг гэхгүй! ШДХ˗ноос хэдэн ч нам төрж болно!" гэж байсныг нөхөд маань санаж л байгаа байх аа. Бидний дуу хуур болж асан (видео бичлэг бий), зарим маань надад гоморхон, үл ойлгосон хэсэг нь үг унагаж байсныг би санаж л сууна. Одоо тэр бүхэн түүх болжээ. Батсүх маань даанч цөөхөн настай байж дээ. Түүний улс төрийн эр зориг, нийгмийн харилцааг өөрчлөх чин хүсэл, чиглэсэн зорилго нь бодит үр дүнд хүрсээн. Бид тэр аугаа үйлсийн тухай цаашид ч олон олон цагаар ярих л болно. 

	Д. Батсүх бол яриа байхгүй Монголын нийгмийг шинэчлэгчдийн нэг. Улстөрийн дүгнэлтдээ итгэл төгс явсан хүн. Зөөлөн зантай, өөртөө бус нөхдөдөө илүү их найр тавьдаг, зориглосон цагтаа буюу нөхөд нь итгэл хүлээлгэсэн үед өөрийгөө гаргуунд гаргаж, золиослохыг юман чинээн боддоггүй, урмын үгэнд их баярладаг, хүүхэд шиг гоморхдог, хүнлэг, нөхөрсөг хүн байсан даа. Өөрийгөө өргөмжлөх дуртай зарим нэгнийг бодвол тэр их даруу, ухрамтгай ч гэж хэлж болохоор, илтгэгчийн хувьд цэцэн цэлмэгээрээ нэг их гайхуулаад байдаггүй учир тэр үеийн ханшаар өөрийгөө товойлгох, ойлгуулах талаар дутагдалтай л байсан байх аа. Харин нөхөд бид нь түүнийг ойлгодог, өргөмжилдөг, итгэл хүлээлгэдэг ч байж билээ. 

	Шинэ дэвшилт Холбоонд очоод би "Тэмцэхийн учир" хэмээх баримт бичгийг редакторлах, санаа оноо нэмэх, Намын Тунхгийн эхийг боловсруулах, мөн энд тэнд хэлэх үгийнх нь санааг нөхдөдөө зөвлөх, өөрөө оролцох, зохион байгуулах гээд олон олон ажил шил шилээ даран өрнөсөн л дөө. Тэгэхээс ч яах вэ. Түүнийгээ л бид хувьсгалын ажил гэдэг байсан юм. Цус урсаагүй боловч хөлс, хүч чамгүй их урсгасан. Тийм дээ ч намайг хожим нь аль нэг сайн сэтгэлтэн нь "ардчилсан хувьсгалын оюуны манлайлагчдын нэг" гэж цоллосон байх аа. Тэр "цол" надад сайхан л санагддаг. 

	Их дурсамжийн эхэн нь энэ болой. 

	Д. Батсүхийн тухайд илүү олныг ярих учиртай. Тийм мөч ирэх нь ч дамжиггүй. Эх оронч Батсүх, эрдэмтэн Батсүхийн тухай журмын нөхөд, эвийн андууд нь сэтгэлийн үг төдийгүй ухаарлын үг хэлэх өдөр олон бий. 

	 


Т. Мөнхбаяр ( Баянзүрх дүүргийн Ардчилсан намын дарга) 

Багшийн тухай

	Намайг 1988 онд Политехникийн Дээд Сургуулийн барилга замын машин механизмын механик инженерийн 3˗р курсийн оюутан байхад Д. Батсүх багш манай ангид улс төр эдийн засгийн ухааны хичээл заадаг байлаа. Багш маань сургуулийн дэргэдэх Нийгэм, Улс төрийн ажилтны факультетын захирлын алба хашдаг байсан. Би энэ НУТАФакультетийн 2 жилийн "Залуу лектор" төвийн анхны төгсөгч болж тэр үеийн толгой сэхээтнүүдээр хичээл заалгуулж байсандаа одоо хүртэл бахархаж явдаг. 

	Тэр үед энэ сургалтын гол зорилго нь оюутан залуучуудын ертөнцийг үзэх үзлийг төлөвшүүлэх, улс төрийн боловсролыг дээшлүүлэх, Марксизм˗Ленинизмийн үзэл суртлыг тайлбарлан таниулах, илтгэх урлагт суралцах байсан. Багшийн хувьд ЗХУ˗д дэд эрдэмтний зэрэг дөнгөж хамгаалаад ирчихсэн, Орос оронд өрнөсөн өөрчлөн байгуулалт, ил тод байдал, олон ургалч үзлийн талаарх өөрийн үзэл бодлоо чөлөөтэй хуваалцаж харилцан ярилцдаг байсан. Би тэр үеийн "Үнэн", "Залуучуудын үнэн" сонинд янз бүрийн сэдвээр нийтлэл, өгүүллэг бичиж хэвлүүлээд тав арван төгрөг авчихдаг оюутан байсан. Яагаад ч юм Д. Батсүх багш үүнийг хэзээний анзаарчихсан надад нэг өдөр

	— Нааш ир. Миний хүү (намайг ингэж дууддаг байсан) Чамд ямар нэг юм байна, чи улс төрөөс өөр энгийн сэдвээр юм бичээд ир гээд даалгавар өгсөн. Хичээл дээр ангийнхаа оюутнуудын өмнө нөгөө бэлдсэн зүйлээ уншлаа. Тэгэхэд илтгэлээ хүнд хүргэхийн тулд уншиж байхдаа ямар үед нь дуугаа өндөрсгөх, ямар үед намсгах, яг оновчтой үгээ хэдийд хэлэх ялангуяа 2˗3 өгүүлбэрийг хэрхэн яаж акценттай дуудах талаар өөрөө биечлэн үзүүлж байсан нь санаанд тодхон байна. Багшийн заасан илтгэх урлагийн гайхамшгийг би одоо ч амьдралд хэрэглэдэг. 1989 оны сүүлчээр МоАХолбооны анхны 108 салбар зөвлөл байгуулагдахад би ПДС˗ийн МоАХ˗ны салбар зөвлөлийн зохицуулагч болсон. Д. Батсүх багш өөрөө эдийн засагчдаас голдуу бүрдсэн ШДХ байгуулаад тэргүүн нь болчихсон, өөрийн нь шавь нараас Ардчилсан хөдөлгөөнд хувь нэмрээ оруулж байгаад маш их баярлаж байсан. 1990 оны 4˗р сарын 27˗ны Сүхбаатарын талбайд болсон цуглааны үер багштай тааралдахад малгайгаа дараад өмсчихсөн сайхан инээгээд л асуудлыг аль болох хурцдуулахгүйгээр, улс төрийн гэрээ хэлэлцээр хийх замаар, харилцан буулт хийж шийдвэрлэхийн чухлыг сануулж байсан. Тэгээд ч аливаа улс төрийн хэлэлцээрт ардчилсан хүчний төлөөлөл болж оролцож явсан. Анхны ардчилсан сонгууль явуулах талаар МАХН˗ын төлөөлөгчидтэй уулзалт хийн амжилт олсон. Энэ уулзалтад ШДХолбооноос Да. Ганболд, Д. Батсүх Дашпунцагийн Ганболд, Ардчилсан социалист хөдөлгөөнөөс Р. Гончигдорж, Ламжав, Ганбаатар МоАХ˗с Э. Бат˗Үүл, Ц. Элбэгдорж. МоАХ дотроо жаахан зөрчилдөөнтэй учир нь П. Нэргүй (доктор), Бошигт нар болохоор "Ардын түр хороо байгуулъя" гээд зүтгээд байдаг. Бидэн дундаа тэд нар харьцангуй экстремист талдаа. Д. Батсүх багш хүртэл хэлж анхааруулж байсан, цаадуул чинь хувьсгалыг хувьсгалаар хийх гээд байна шүү гэж. 

	С. Дэмбэрэл (Монголын худалдаа аж үйлдвэрийн танхимын дарга)

	 

	Би Д. Батсүхтэй 1990 оны үед л танилцсан. "Залуу эдийн засагчдын клуб" нэртэй төрийн бус байгууллага байгуулагдаж, ШУА˗н Эдийн засгийн хүрээлэнгийн хэсэг эрдэмтэд, их дээд сургуулийн багш нар цугларч, улс орны эдийн засгийн талаар ярилцаж санал бодлоо чөлөөтэй хуваалцдаг байсан. 

	Нэг удаагийн уулзалт ярилцлагад Д. Батсүх хэд хэдэн хүнийг дагуулж ирсэн. Тэгсэн ярилцлагын дундуур хамт ирцгээсэн нөгөө хүмүүс "Энд улс төр яригдаж байна гээд" ихэнх нь гараад явахад Д. Батсүх ганцаараа үлдэж байсан. Энэ нь тэр хүний хэр өөрийнхөөрөө, аливаа асуудалд нухацтай, шинжлэх ухаанчаар ханддаг, яаран дүгнэлт хийдэггүй нь мэдэгдэж байгаа юм. 

	Тухайн үед П. Нэргүй тэргүүтэй нэг хэсэг эдийн засагчид Социализмыг хэрхэн засварлах, мухардлаас богино хугацаанд яаж гарах тухай ярьдаг, нөгөө хэсэг нь Социализмаас татгалзаж цоо шинэ нийгэм буюу зах зээлийн системд хэрхэн шилжих, үүний тулд ямар эдийн засгийн бодлого баримтлах тухай оюун бодлоо уралдуулж байсан үе л дээ. 

	Бидний хэсэг залуу эдийн засагч нар С. Бямбаа, Ж. Баасандаш, Б. Буянмөнх, Ж. Бор Г. Ганхуяг, Д. Нэргүй зэрэг залуучууд Д. Батсүхийнхээ Политехникийн дээд сургуулийн өрөөнд цугларч шөнө дөл болтол ярьж суудаг байсан. Одоогийн Төв Архивын өмнө хэд хэдээрээ салаад явахад Д. Батсүх маань торойгоод л үлддэг сэн. 

	Бид ажлаа тараад алба юм шиг орой болгон л тэнд цугларна. Орос хэлний багшийн дээд сургуулийн дэргэд барьсан хоёр гэрийн нэгийг нь Д. Сүх˗Эрдэнийн дүү бид хоёр Дарханаас 80 мянган төгрөгөөр худалдаж авчирсан. Тухайн үедээ зүмбэрлэсэн гэр тийм ханштай байсан. Биднийг ямар үнэтэй авсан юм гэж нөхдөдөө зэмлүүлж байлаа. 

	Ингээд Шинэ Дэвшилт Холбоо анх байгуулагдан, Монголын Үндэсний Дэвшлийн нам байгуулах их хурлаа циркт хийж, МҮДН˗ын эдийн засгийн үзэл баримтлал хэмээх айлтгалыг би сонордуулсан. Энэхүү айлтгал нь:

	1. Эдийн засгийг либералчлах үндсэн чиглэлүүд. 

	2. Эдийн засгийн секторуудыг тэгш хөгжүүлэх. 

	З. Үйлдвэржүүлэлтийн бодлого гэсэн үндсэн гурван хэсгээс бүрдсэн. Одоогийн Ардчилсан намынхны яриад байгаа "Ардчилсан хувьсгалын хоёрдугаар шат нь "Үйлдвэржүүлэлт" гэх зүйлийг бид аль 1990 онд Ардчилсан хувьсгалтайгаа хамт хийгээд явсан бол ингэж цаг хугацаа алдахгүй байсан юм. Уг айлтгалд"... Монголын эдийн засгийн хөгжлийн гарц нь зах зээлийн эдийн засагт шилжих бөгөөд, үүний угтвар нөхцөлийн нэг нь төвлөрсөн төлөвлөгөөний өнөөгийн арга хэрэгслээс бүрэн татгалзах явдал юм" цааш нь"... Үйлдвэржүүлэлтийн бодлогын онолын үзэл баримтлал нь хөгжиж буй орнуудын үйлдвэржүүлэлтийн ерөнхий загварын хүрээнд өөрөөр хэлбэл импорт орлох, үйлдвэржүүлэлтээс түүний дараах шат, экспортын чиг баримжаатай үйлдвэржүүлэлт гэсэн ерөнхий загварын хүрээнд хэрэгжих боловч, тухайн орны онцлог хэрэгжүүлж буй бодлогоос хамааран хоорондын шилжилтийн хугацаа өөр, хосолж явагдах, эсвэл аль нэгийг алгасах зэрэг олон хувилбартай байж болох бөгөөд бие биеэ үгүйсгэдэггүй нягт хамааралтай болно. Энэ тухай "Тэмцэхийн учир " номд тодорхой бичсэн байгаа.

	 


Д. Нэргүй (Нэгдсэн Үндэстний Байгууллагын хөгжлийн хөтөлбөрийн шадар суурин төлөөлөгч)

	 

	1989 он 1˗р сард Улсын банкны Ерөнхий Хорооны дэргэдэх МХЗЭ˗ийн үүрийн тайлангийн хурал болж билээ. Энэ үед миний бие эвлэлийн үүрийн даргын сонгуульт ажил хийж байлаа. Тайлангийн хурал дээр тус эвлэлийн гишүүд залуучуудад Монгол улсын Эдийн засгийн байдлын талаар ярилцаж санал солилцдог клуб маягийн албан ёсны бус байгууллага хэрэгтэй байна гэсэн санал гаргасан. Энэ хуралд МХЗЭ˗ийн Төв Хорооны Шалган Байцаах комисст гишүүн, Эдийн засгийн хүрээлэнгийн ажилтан Баясгалан бид хоёр "Залуу Эдийн засагчдын клуб" байгуулан ажиллуулах талаар тохиролцоод Улсын банк, Сангийн яам, Төлөвлөгөөний комисс, Гадаадтай Эдийн засгийн талаар Харилцах Улсын Хороо, Эдийн засгийн хүрээлэнгийн залуучууд эдийн засагчдыг үүнд хамруулах санаа гаргасан. 

	Хэд хоногийн дараа буюу миний одоо санаж байгаагаар 1989 оны 4˗р сарын 10˗ны өдөр "Үнийн" сэдвээр анхныхаа уулзалт, ярилцлагыг Улсын банкны Ерөнхий Хорооны 3 давхрын хурлын зааланд зохион байгуулж Баясгалан бид хоёроос гадна Д. Сүх˗ Эрдэнэ, Н. Золжаргал, Н. Жаргалсайхан, Дашдорж, С. Бямбаа, Д. Зориг, Баяраа, Ганбат нар оролцсон.

	Энэ ярилцлагад Эдийн засаг цаашдаа ямар ч өрсөлдөөнгүй аж ахуйн нэгжүүд дээрээс гаргасан шийдвэрийг даган, биелүүлэгч маягаар хөгжих нь боломжгүй гэсэн дүгнэлтэд хүрсэн. Дараагийн уулзалт ярилцлага Эдийн засгийн хүрээлэн дээр, Гадаадтай эдийн засгийн талаар харилцах улсын хороон дээр гэх мэт дараалан зохион байгуулагдсан. Мөн их дээд сургуулиудын эрдэмтэн багш нар манай клубийн ажиллагаанд идэвхтэй оролцох болсон. 

	1989 оны 11˗р сард (МоАХ байгуулагдаагүй байсан үе) клубийн гишүүд эдийн засгийн хүрээлэн дээр ээлжит уулзалтаа хийхэд 40 гаруй хүн оролцсон. 

	Улсын бага хурлын гишүүн Д. Батсүх улс төр эдийн засгийн ухааныг тойрсон ярианд нэлээд идэвхтэй оролцож байсныг санаж байна. Энэхүү ярилцлагын дараа миний бие эдийн засгийг хөгжүүлэхийн тулд улс төрийн системд өөрчлөлт хийх гэсэн санааг дэвшүүлсэн. 

	ЭЗХ ажиллаж байсан С. Бямбаа, Ж. Баасандаш, С. Дэмбэрэл нар улс орныг хөгжүүлэх иж бүрэн концепци боловсруулах, улс төрийн шинэ нам байгуулах саналууд гарсан. Ингээд 1990 оны 2˗р сарын 10˗ны орой Политехникийн их сургуулийн байранд Д. Батсүх, С. Бямбаа, Ж. Баасандаш, С. Дэмбэрэл, Д. Сүх˗Эрдэнэ, Д. Нэргүй, Г. Ганхуяг, Д. Бүүвэйбаатар. Ч. Сайнбаяр, Нарантуяа, Цэнд˗Очирын Мягмарсүрэн (Хэнтий/, Ц. Баатар (Дархан) нар оролцон Монголын шинэ дэвшил холбоо байгуулсан. Анхны энэ уулзалтад Да. Ганболд ирээгүй. 

	Цуглаан ярилцлагыг Д. Батсүх удирдсан. Ж. Баасандаш тодорхой хэдэн асуудлууд танилцуулсан. Үүнд: Монгол орны улс төр нийгмийн эдийн засгийн системд өөрчлөлт оруулах зорилго бүхий, улс төрийн олон ургалч үзэл, ангигүй нийгэм, зах зээлийн эдийн засагт шилжих, оюуны эрх чөлөө гэх мэт зарчмыг үндэс болгосон олон нийтийн улс төрийн байгууллага байгуулъя гэсэн тохиролцоонд хүрсэн. 

	Дараагийн уулзалтад Да. Ганболд оролцсон бөгөөд дүрмийнхээ төслийг хэлэлцэн баталж, байгууллагаа "Эвийн холбоо" гэж нэрлэсэн. Шинэ дэвшилт хөдөлгөөн манайхтай хамтарч ажиллах хүсэлт гаргаж, С. Бямбаа, Ж. Баасандаш, Сайнбаяр, Шагдарсүрэн, Ж. Бор, Л. Бат˗Очир, Чимэддорж нар холбоо хөдөлгөөн хоёрыг нэгтгэн хэвлэлийн бага хурлаа ПДС дээр хийсэн. 

	Би ШДХ˗ны санхүүгийн асуудлыг хариуцдаг байсан. Холбоо маань өдөр ирэх бүр шинэ шинэ гишүүдээр эгнээгээ тэлсээр 30 хүнтэй Улс төрийн зөвлөл байгуулагдсан. Шинэ дэвшил холбооноос тун удалгүй Монголын Үндэсний Дэвшилийн Намыг байгуулж, 1990 оны 3˗р сарын 16, 1990 оны 5˗р сарын 13˗нд улсын циркт анхдугаар Их хурлаа хийж 5˗р сарын 22˗ны өдөр Улсын Дээд Шүүхэд намаа бүртгүүлсэн. 

	Залуу Эдийн засагчдын клубээс эхтэй болохоор анхлан манай намыг Эдийн засагчдын намч гэдгийг мартдаггүй юм. 

	Хүнийг, хүний оюун ухааныг дээдлэх үзлийг төлөвшүүлэх хойч үедээ өвлүүлэн үлдээхийн төлөө зорин тэмцэнэ. 

	Зүүн гар˗талаас Ш. Алтангэрэл, Нацагдорж, Д. Нэргүй, Цагаанхүү, Н. Батбаяр

	Шинэ Дэвшилт Холбооны эвийн нөхөд



	



	С. Бямбаа (Шинэ Дэвшилт Холбоог санаачлагчдын нэг "Компьютер Ланд" төвийн захирал)

	 

	Би анх Шинэ Дэвшилт Холбоог санаачлагчдын нэг байгаа юм. Д. Батсүхийгээ бурхны оронд очсоны дараагаас ШДХ˗ын тэргүүний албыг хашиж байлаа. Манай холбооноос олон улс төрийн нам үүсгэн байгуулагдаж байсан нь олон ургалч үзэл, үзэл бодлын зөрөлдөөнөөс янз бүрийн л хүмүүс нам байгуулан эвлэлдэн нэгдэж, тарч бутарч байсныг ардчиллын түүх өгүүлнэ. Энэ бүгдийг энд дурсах нь илүүц биз ээ. 

	Миний найз Д. Батсүх хүний дээд нь байсан юм шүү. Үүнийг түүнтэй хамт мөр зэрэгцэн тэмцэж явсан журмын болон эвийн нөхөд, ер нь түүнийг таньдаг бүх хүмүүс батлах буй заа. Дүү нь ахынхаа тухай дурсамж ном бичиж байгаа нь маш зөв. Энэ хүнийг Ардчиллынхан, ард түмэн мартах ёсгүй. Ардчилалд их зүйл хийсэн хүн дээ. Түүний маань зорьж тэмүүлж, тэмцэж байсан тэрхүү гэрэлт нийгмийг бид цогцлоон бүрдүүлж чадсан бил үү гэвэл харин ярих зүйл олон. 

	Би Д. Батсүхтэйгээ 1994 оны хавар болон П. Жасрай гуайн засгийн газрыг огцруулах өлсгөлөнгийн дараа уулзсан нь бид хоёрын сүүлчийн уулзалт байж дээ. Өлсгөлөнд оролцсон хүмүүсээ эмчилгээнд хамруулах, биеийг тэнхрүүлэх шаардлагатай байна гээд уулзсан юм. Ийм л хүний төлөө гэсэн сайхан сэтгэлтэй, хүний хайр татсан хүн байж дээ. 

	Миний ард түмний хүссэн ардчилал яавч биш

	Хөвсгөл аймаг дахь МоАХ˗ын анхны партизануудын нэг С. Оюундалай

	 

	Би 1921 оны партизануудыг огт мэддэггүй, 1990 оны Цагаан морин жилийн цусгүй хувьсгалын партизан гэж онгирох гэсэнгүй. Гэвч түүхийг түүхээр нь хойч үедээ үлдээх гэсэн жирийн иргэдийн тоонд багтаж төрсөн бахархах юмтай Монгол иргэн. Юуны өмнө Монголын Ардчиллыг 15˗хан хүний цус хөлсөөр түүх бүтсэн гэж бас хэлж чадахгүй. 

	Харин тэдний хэн нь, хэн, хэн байсан юм бэ гэдгийг харах хувьтай, хоёр мэлмийтэй төрснөөрөө бахархах эрхтэй. "Ардчиллыг

	МоАХ зохицуулагч загалмайлсан эцэг Санжаасүрэнгийн Зориг, ШДХ тэргүүн Д. Батсүх үгүйгээр төсөөлөх ямар ч аргагүй. Тэд өнөөдөр Бидний сэтгэл зүрхэнд даруухан инээмсэглэн "Би монгол хүний саруул ухаанд итгэдэг". Гэсэн үгтэйгээ миний Монголын мянга, мянган хүмүүсийн сэтгэлд амьд сэрүүнээрээ оршин буй. 

	Түүний өнөөдөр эхлүүлсэн Ардчилал 18˗хан жилийн дотор бүдгэрсээр чухам хаашаа явж байна вэ? Түүний Алтан амыг хэчнээн чөтгөр шулам өөртөө шингээж, түүхэн ардчиллыг бидний Алтан хэлхээ хойч үед маань худал хар түүх болгон үлдээхийг хүснэ вэ? Гэвч түүнийг таван тив мэднэ. 

	Түүнийг мэдүүлэхийн тулд миний Монгол эх орон, газар шороо, бидэнд заяагдсан. Түүний аминд хүрсэн тэр хар өдөр 10 сарын 2˗н түүх болон үлдсэн. Харин амыг нь авсан хүн одоо амьд байгаа гэж би лав хувьдаа итгэхгүй. Харин захиалж алуулсан нь: Бидний дотор, миний дэргэд, таны ч хажууд малийтал инээгээд, гэмгүй хүмүүсийг гүтгээд, хүний амь хөнөөсөөр яваа нь гарцаагүй. Харин хол уу, ойр уу, Монгол уу, Гадаад уу? дотоод уу? найз нь уу, нөхөр нь үү? Түүх харуулаасай билээ. 

	Бид өнөөдөр төрсөн, маргааш төрх хойч үедээ мэдүүлэх нь: Монгол хүн бүхэнд байгаад би эргэлздэггүй. Монголд Ардчилал байхгүй хөгжөөгүй, гэвэл тэр нь шиг худал юмгүй. 

	Харин түүхийн үнэнээс айдаг, хэсэг хүмүүс байдаг нь түүхэн үнэн. Хийморьтой Монголчууд хувь тэнцүүлэн өгсөн ард түмний санал бүхэн 100 хувь Ардчиллыг дэмждэг нь үнэн. Манай Хөвсгөл аймаг нь Ардчиллын өлгий нутаг Монголын нэгэн Швейцар Хөвсгөлийг мэдэхгүй ардчилагч үгүй биз. Энэ 108 нь хуудастай номын суваргаар дамжуулан журмын бүх нөхдөдөө аз жаргал, сайн сайхныг хүсэн ерөөе. 

	Хөвсгөл аймгийн Цагаан˗Уул суманд хамт тэмцэж явсан Ч. Мунадэмбэрэл түүний хань А. Амаржаргал гээд л цааш нь цувруулан бичих олон байгаа Хөвсгөл аймгийн МоАХ˗ын анхны тамгыг бүтээлцсэн миний ангийн найз модны үйлдвэрийн Галсанпунцагийн Баярмагнай, аймгийн анхны өлсгөлөн зарлахад оролцсон Гомбожавын Оюунгэрэл гээд түүхийн буурал хуудсыг зузаатган хөврөх, өндөр настай олон арван буурлууд байсныг яаж би үгүйсгэх билээ. Хар энерги ээ, Монгол цуснаасаа шахан гаргаж, цэвэр цустай, Дэлхийг бүрэх сэн Монгол байхын төлөө, миний Монгол мянга мянган жил оршин байх нь гарцаагүй. 

	Манай Монголчууд: Хүний эрхийн төлөө шударга ардчилсан, хүмүүнлэг нээлттэй нийгэм байгуулахыг хүсдэг. Арай өөр тийшээ явсаар, яваад устана гэвэл тэр зүүд: Биднийг амьд сэрүүн байхад, түүхийг гуйвуулж, улаан цайм, бидний ирээдүйг хутгалж байхад. Гэртээ улаан, цагаанаараа хуваагдан суух ёсгүй юм биш үү Залуусаа. Ардчилсан хувьсгалын 2 дахь давлагаа Монгол орноо Дэлхийн №1 орон болгохын төлөө давлагаалж байна. 

	Залуусаа˗Ухрах газар үгүй.

	ШДХ˗ны анхны их хуралд Дорнод, Хэнтий аймгийн

	ШДХ˗ын төлөөлөгчдийн хамт



	



	Н. Энхмаа (ЖДҮХ Төвийн сургалтын менежер) 

Манай гэр бүлийнхэн

	Бидний бага нас дэндүү сайхан байж дээ. Сайхан аав ээжийн хайр халамжид өссөн дөө бид, би аавынхаа гал дээр гарсан зээ охин нь, намайг төрсний дараа Жээжээ маань атрын аянд эвлэлийн илгээлтээр явахад нь өгч явуулаагүй юм билээ. 

	Ээж маань, хүн ер нь ач зээдээ өөрийнхөө төрүүлсэн хүүхдээс илүү хайртай байдаг гэж ярьдаг. Манайх хэзээний хөл ихтэй өнөр өтгөн айл. Аав, ээжийн ах дүү нарын хүүхдүүд хөдөөгөөс сургуульд ирээд манайд суудаг, ах нарын найзууд байнга орж гарна. Манай жижиг өрөө одоогоор бол хүүхдийн өрөө юм. Тэр өрөөнд гитар, боксын бээлийн Батаа ахын номын шүүгээ Түмэнбаяр ах маань хойноос оюутан байхдаа авчирсан пянз тоглуулагч, магнитофон гээд тухайн үедээ хүүхэд залуучуудын сонирхдог юм юм л байсан. 

	Би ах нарынхаа нуруун дээр үүрүүлж өссөн хүндээ. Тоглохдоо хүртэл нөгөөдөө үүрүүлээд ээлжээр тоглодог байсан. Манайх 7 хүү, 4 охинтой олон хүүхэдтэй гэхэд их дэгтэй багачууд нь хоол идсэний дараа аяга тавгаа ээлжээр угаана. Ах нар маань гэр орны ажилд маш сайн харин би ажил бага хийдэг байсан байх. 

	Аав маань дуу цөөтэй. Хааяа их жинтэй дуугардаг сан. Ээжээс хойш нэг хэсэг бүр ч дуу муутай болчихсон юм шиг санагддаг. Тэр үед ах нар маань юм асуух, янз бүрийн хэрэг гарвал ахын дүү аавд хэлчих гээд надаар дамжуулж харьцана. Тухайн үедээ би аавтайгаа арай чөлөөтэй харьцдаг байсан юм байхдаа. Аав маань өндөр нуруутай хүн байсан ах дүү нар маань бүгд аавыг өндөр ах гэж дуудна. Харин нутгийнхан маань өндөр Дэндээ гэж авгайлдаг. Аавынхаа төрсөн нутгаар би олон ч удаа хамт амарсан даа. Нутагтаа очоод аав маань дуу шуутай болж инээд алдан, хэдэн дүү нар нутгийнхантайгаа хууч хөөрч суухад мөн ч сайхан байжээ. Манай аав ховорхон заяах аав. Аавыг таньдаг хүн бүхэн мэднэ. Аав маань олондоо хүндлэгддэг уужуу тайван их хөдөлмөрч ер зүгээр суудаггүй хүн байсан. Биднийг загнаж зандраад байхгүй ч хэдхэн үгээр амархан ойлгуулна, сайн юм хийж магтуулах гэхэд овоодоо миний хүү гэнэ. Хүргэн бэрүүддээ биднээс илүү хайртай байсан юм. Ээж маань эрт өнгөрч хэдэн хүүхдээ хоолонд хүргэх гэж аав маань ямар хүнд ачаа үүрч байсныг бид өөрсдөө хүүхдээ өсгөхдөө ойлгодог юм билээ. Хүүхдүүд дотроос би хамгийн эрх дураараа байсан. Манай 4 ахыг бага байхад хааяа алганы амт үзүүлдэг байсан гэсэн. Олон эрэгтэй хүүхдүүд амаргүй л байсан байх. Харин бид нарт гар хүрч байгаагүй. 

	Д. Батбаяр, Н. Энхмаа, Д. Батболд

	 

	Ах нар нь дүү нараа хүмүүжүүлээд болчихдог байсан байх. Бид нар ч ах нарынхаа үгнээс гардаггүй байлаа. Аав Яармагт агаар сайхан гээд манай хүргэн ах Сүрэнхүүгийн хашаанд гэр бариад бага дүүтэй хамт байдаг байсан. Би ажилтай учраас амралтын өдөр тогтмол очно. Дараа долоо хоног эхлээд нэг хоёр хоноод дүүгээс өнөөдөр хэд дэх вэ гээд асуугаад байдаг гэсэн тэр нь хагас бүтэн сайн болж эгч нь ирэх дөхөж байна уу гэсэн үг байж билээ. Аавын дүү нар Пүрэвээ ах Оюун эгч Цэндсүрэн ах Должин агаа гээд бүгд л эргэж тойрдог байсан. Пүрэвээ ах маань оюутан байхдаа аавыг урьж Москва үзүүлж байлаа. Тэр үед Москва явна гэдэг хүн болгонд олдоод байдаг завшаан биш.

	Миний хүү Д. Ганзоригийг аав минь өсгөсөн. Айлууд гараагүй байхад дөнгөж хүүхдийн сургууль тарангуут манай хүүтэй хоёулаа зусланд гардаг. Би аавтайгаа насныхаа ихэнхийг хамт өнгөрүүлсэн болохоор сайхан дурсамж дүүрэн он жилүүд өнгөрч дээ. Аав минь 88 насыг наслахдаа хэдэн хүүхдээ тойруулан амьдралын баяр жаргал, хагацал зовлон гээд хүний амьдралд тохиолддог бүхнийг үзэж 2002 оны 3˗р сард тэнгэрт хальсандаа. 

	Ээжийн маань ээж Бөөвөө гэж сайхан буурай биднийг өсгөсөн. Ээж ганц дүүтэй бид Оля ах гэж дуудна. Манай ээж зан сайтай унд устай айл аймгийнханд хүндлүүлсэн их уран хүн байлаа. Бидний бараг бүх хувцсыг өөрөө оёж өгнө. Би ээжтэйгээ их дотно. Хүнд өгөх юм авахдаа заавал намайг дагуулж явна. Тэр үед цагаан сар хийдэггүй шинэ жилээр идээ засаж хүмүүст бэлэг өгдөг байлаа. Манай эмээ настай хүн болохоор шинэлж байсан нь тэр байх. Ээж өөрөө оёдог учраас манай байрны урд байдаг (одоо зоос гоёлын дэлгүүр байгаа) торгон барааны дэлгүүрт цалингаа буухаар заавал ордог байв. Тэр үед оросын янз бүрийн их гоё даавуунууд байдаг байсан. Би аминдаа зөвлөгч нь ухаантай. Ээж минь дээл, европ хувцас их сайхан оёно. Хэдэн хүүхдийнхээ хувцас хунарыг оёж хатгахын хажуугаар айл хөршийнхөө хүмүүсийн юмыг их оёж өгдөг байсан. Тэр үед мөнгө төгрөгөөр оёно гэсэн ойлголт байхгүй. Наадмаар Цэцэгмаа эгч дүү Дэнсмаа бидэнд заавал шинэ плать оёж өгнө. Тухайн үедээ бид гурав хамгийн ганган охид байлаа. Бид гурвын гоёлыг ганц шөнө суугаад оёчихно. Ээжийнхээ тэр сайхан уран үйлийг өвлөж чадаагүйдээ одоо ч харамсаж явдаг. Амралтын өдөр ээж өглөө босоод будаатай цай эсвэл мантуун бууз хийж өгдөг сөн. Манай их том жигнүүртэй (одоогоор бол том тогоонд таардаг гуанзны жигнүүртэй адил) түүгээр хэд хэд жигнэдэг байлаа. 

	1974 оны 5˗р сард ээж минь цус харваж эмнэлэгт хэвтлээ. Нэлээд хүндхэн байсан ээжийн минь бие өдрөөс өдөрт овоо дээрдэж ээж ч хэдэн хүүхдүүдээ айлгачихлаа гэнэ. Би ээжийгээ өдөр нь сахина. Шөнө нь Батаа ах сахиад шууд хичээлдээ явдаг байсан. Тэр үеийн Батаа ах оюутны эрдэм шинжилгээний хуралд Бүүвэй ахтай хамт илтгэл тавьж алтан медаль аваад шууд эмнэлэг дээр ирж ээждээ үнсүүлж байсан нь ээжийгээ хамгийн сүүлийн удаа баярлуулсан нь тэр байжээ. Ээжийн өрөөнд нэлээд хүнд өвчтэй залуухан эмэгтэй ирж бие нь улам муудсаар нас барлаа. Гэр орныхон нь ирээд бөөн уй гашуу болов. Манай ээж их өрөвч уяхан хүн байсан юм. Тэгээд тэр хүмүүсийг дагаад хямарчихсан, үдээс хойш ээж дахин харвалт өгөөд ухаан оролгүй байсаар өнгөрсөндөө. Ээжийгээ алдсан тэр хар өдөр хэзээ ч санаанаас гардаггүй. Аавын дүү Цэндсүрэн ах ирж биднийг салгаж билээ. Тэр үеэр манай байр их засварт орсон учраас бид Пүрэвээ ахынд түр байсан. Тэд маань биднийг хүнд үед маш их тусалдаг байлаа. 

	 

	1. Манай хамгийн том нь миний ээж Нацагмаа бүгд л Жээжээ гэж дуудна. Нөхөр нь Шура гэж цагаан цайлган сэтгэлтэй сайхан хүн байсан. Тэр 2 эвлэлийн илгээлт өвөрлөн одоогийн Төв аймгийн Цээл сум, тэр үеийн "Залуучууд САА"˗д очиж ажилсан. Тэднийх 5 хүүхэдтэй том охин Амарсайхан, нөхөр Лхагвасүрэн, хүүхдүүдийн хамт Өвөрхангай аймгийн Сант сумын Царигийн бригадад малчин, том хүү Амарсанаа нь өвөө, эмээ дээрээ өссөн. Сургуульд орохдоо аав ээж дээрээ очиж тэндээ 8˗р ангиа төгсөж ээж аавынхаа мэргэжлийг өвлөн ажиллаж, МУ˗н залуу аварга болж байсан. Одоо Аргалант суманд эхнэр Бямбасүрэн (Хаан банкны эрхлэгч) хүүхдүүдийн хамт амьдарч байна. Мөн дүү охин Ш. Бүжидмаа, Ш. Амарбаясгалан, Ш. Амарцэнгэл нар хотод ажиллаж байна. 

	 

	2. Том ах Түндэв бүх насаараа төрийн байгууллагад жолоочийн ажил хийж байгаад, эхнэр Амаржаргалын хамт хоёулаа тэтгэвэрт гараад ач зээ нараа тойруулан сайхан амьдарч байна. Одоо бидний хамгийн хүндтэй хүн маань юм. 

	 

	3. Ах Түмэнбаяр маань ЗХУ˗д цэгийн сургуулийг Бараа судлалын мэргэжлээр төгсөж ирээд ардын армид хошууч цолтой, арын албаны дарга хийж байгаад тэтгэвэрт гарсан. Цэргийн хүмүүс эрт тэтгэвэрт гардаг учраас тэднийх "Партизаны САА"˗н Нарийны бригадад 2004 онд улсын аварга фермер болж байв. Ах маань их хөдөлмөрч хөнгөн шингэн биетэй хүн байж билээ. Тэтгэвэрт гарсан ч гэсэн өглөө босоод биеийн хөдөлгөөний дасгал хийдэг. Бага байхдаа ах минь хөдөлгөөнтэй сэргэлэн хүүхэд байсан. Ааваас алганы амт хүртэж байхдаа ёо гэж ганц дуугардаггүй харин Түндэв ах өмнөөс нь ааваа ахиад тэгэхгүй гээд уйлдаг байсан гэж ярьдаг. Цэцэрлэгт байхдаа унтлагын цагаар хүүхдүүдийг унтуулахгүй болохоор багш нь толгойгоо нийлүүлж унтдаг байсан гэх зэргээр ах маань паян ихтэй. Залуудаа спортод дуртай боксоор хичээллэдэг, хөнгөн хөдөлгөөнтэй ажилсаг хүн байсан. Ах маань дүүгийнхээ тухай энэ номыг уншиж чадалгүй бурхны оронд явчихлаа. Одоо эхнэр Хишигсүрэн хувиараа аж ахуй эрхлэн хүүхдийн хамт амьдарч байна.

	 

	4. Бэхбат ах Улсын хэвлэлийн комбинатын Сонины үйлдвэрт ажилчин, маш хөдөлмөрч хүн байлаа. Тэр үеийн залуучуудын байгууллагын бүх шагналыг авсан, удаа дараагийн 5 жилийн гавшгайч, үйлдвэрийн аварга гээд миний мэдэхийн баяр болгоноор шагнал авдаг, үйлдвэрийн хүндэт самбарт зураг нь байдаг. Хамт олондоо нэр хүнд сайтай, хүнд их тусархуу, даруу төлөв зантай хүн байв. Миний шүд бага байхад их өвддөг байлаа. Нэг шөнө шүд өвдөөд, унтаж байгаа хүмүүсийг сэрээчихгүй санаатай гал тогооны өрөөнд уйлаад сууж байтал ах маань шөнийн ээлжээс тараад ороод ирлээ. Тэгээд сонин шатаагаад үнснээс нь нэг шар юм аваад миний шүдэнд зуулгачхав. Тэгсэн удалгүй өвчин нь намдаж би унтаж билээ. Аавын хайртай хүү байсан. Ажил дээрээ хүнд тусалж байгаад осолд орж, нэлээд хүнд гэмтэл авч удаан хугацаагаар эмчлүүлэн, хойшоо явж хагалгаанд ороод ч сайжралыг ололгүй явсаар өөд болсон доо. Дөрвөн хүүхэд нь том болж, сургуулиа төгсөж, дор бүрнээ ажилтай, ээж Алтангэрэлийн хамт амьдарч байна. 

	 

	5. Батсүх ах маань энэ дурсамж номын эзэн. Эмээгийн эрх хүүхэд, ер нь л санасандаа хүрч санаа нь амардаг хүүхэд байв. Гэрийнхэн дотроо тооны хичээлд сайн хүүхэд байсан. Хавар шалгалтын үед бид нарыг гадаа тоглуулахгүй. Ихэнх хүүхдүүд гадаа тоглож шуугьж байхад, бид нар хичээл даалгавраа шалгуулж, зөв хийсэн бол гадаа гарч тоглодог, буруу хийсэн бол дахиад ширээнийхээ ард суулгаад өөрөө наана нь хичээлээ хийгээд суучихна. Би мөн ч олон суусан даа. Ихэнхдээ тооны хичээлээ асууна, тэгэхээр аргыг нь хэлж өгөхөөс биш бодож өгдөггүй, дотроо их уур хүрдэг сэн. Одоо бодохоор дүү нартаа сайн багш, сайн зөвлөгч байж дээ. Энэ нь ч бидэнд нөлөөлсөн гэж боддог. Бид нар бүгд их дээд сургууль төгссөн. 

	Батаа ах маань сурагч байхдаа олон нийтийн ажилд идэвхтэй оролцож, секц дугуйланд явдаг, ангидаа сонгуульт ажилтай ер нь нийгмийн идэвх сайтай хүүхэд байсан нь улс төрд ороход нь их нөлөөлсөн байх аа. 

	Ахын маань хань Цэнгэл аавын минь хайртай бэр. Сайн хань, сайн ээж, сайн эгч. Бид багадаа нэг зусланд гардаг байсан учраас бие биеэ сайн мэддэг байсан. Аав Намсрайноров, ээж Бямбаа гэж хоёр сайхан хүмүүс байв. Аав ээж хоёр нь ойрхон нас барж, дүү нар бага өнчирч үлдсэн. Тэр хоёр маань дүү нараа сайхан хүмүүжүүлж хоолонд нь хүргэсэн. Манай Баттөмөр, Батболд, Батхишиг нар ахыг аавын оронд аав болсон хүн гэж маш их хайрлаж хүндэлдэг байсан. Охин Батзаяа хүү, охин хоёртой одоогоор охиноо асраад гэртээ байгаа. Зээ хүү Анх˗Эрдэнэ, зээ охин Амирлан, ач охин Намуулин нартаа эмээ нь маш их хайртай. Хүү Батхуяг "МАК" компанид ажилладаг. 

	 

	6. Эгч Цэцэгмаа 8˗р анги төгсөөд хивсний үйлдвэрт нэхэгч, мөн 18˗р цэцэрлэгт туслах багш зэрэг ажил хийж байсан. Одоо гэртээ зээ охиноо харж байна. Нөхөр Сүрэнхүү нь Болгарт газар доорх байгууламжийн инженер гэдэг ховор мэргэжлээр төгссөн. Одоо мэргэжлээрээ хувийн компанид ажилладаг. Тэднийх хоёр хүү гурван охинтой. Хүүхдүүд нь бүгд ажил сургуультай, тус тусдаа амьдарч байна. 

	 

	7. Удаах нь би. Худалдааны техникум төгссөн. Тэр үед техникум улаан дипломтой төгссөн хүн ганцхан орос хэлний шалгалт өгч их дээд сургуульд ордог байлаа. Тэр жишгээр МУИС˗д орсон. Худалдаа эдийн засгийн ангид орох хувиар аваад байтал ах маань санхүү эдийн засгийн мэргэжил их сайхан. Манай улсын томчуул бүгд энэ мэргэжлээр төгссөн хүмүүс шүү дээ гэж билээ. Тэгээд манай нөхөр ч дэмжиж би энэ мэргэжлээр сурч төгссөн. Миний нөхөр Д. Дамдинсүрэн Худалдааны техникумд орлогч захирал, ХҮДС˗ийн орлогч захирал, ХБЯ, ХХААЯ, одоо БОЯ˗нд ажиллаж байна. Манай хүн аавтай минь ижил нэртэй болохоор бүгд Дамиа гэж дуудна. Манай хүн аавынд очих их дуртай. Аав манай хүнд очих болгонд мах чанаад юм уу шараад тавьчихсан байдаг байсан. Батаа ах маань та яагаад Дамиад мах чанаж тавьдаг юм гэхээр мах идээд ясыг сайхан мөлжөөд тавьдаг хүн та нар болохоор чоно зулгаачихсан юм шиг болгоод орхидог гэдэг сэн. 

	Манай хоёр гэр бүл багш нарын баяр, март, шинэ жил гээд бүх баярыг хамт тэмдэглэнэ. Мөн ахын найзууд Хүрлээ, Аагий хоёр гэр бүлээрээ ирж бид байнга тэднийд бужигнадаг байлаа. Бид зун хоёр гэрээрээ Байгал нуур, Москва, Архангай зэрэг сайхан газруудаар явж амардаг байлаа. Манай аав хамгийн өндөр настай болохоор цагаан сараар маш олон хүн ирдэг. Аавынхаа цагаан сарын бэлтгэлийг манай хоёр гэр бэлдэж өгдөг сөн. 

	Манайх хүү, охин хоёртой. Миний хүү Д. Ганзоригийг аав минь өсгөсөн. Айлууд зусланд гараагүй байхад хүүхдийн сургууль тарангуут манай хүүтэй хоёулаа зусланд гарч зуслангийнхаа байшин янзална, хүүгээ ажилд сайн, их нямбай бага хүүхэд гэхэд ажлыг үнэнч хийдэг гээд магтана. 

	Манай хүү 18 нас хүртлээ ганцаараа өссөн. Бүх ах дүү нарынхаа хайртай хүүхэд нь. Хүү маань хуулийн мэргэжлээр төгссөн одоо Сантис сургуульд сурч байгаа. Охин Д. Төмөрцоож манайхан бүгд Бөмбөөрэй гэж дууддаг маань ахыг өнгөрсний дараа жил гарсан. Одоо 51˗р сургуульд 8˗р ангид сурч байгаа. 

	 

	8. Миний удаах дүү Батбаяр ПТДС˗ийн геологийн инженерийн мэргэжлээр төгссөн. Эрдэнэтэд цэргийн алба хаагаад тэндээ үлдсэн. Анх цэргийн зарлан ирэхэд цэрэгт явуулахгүй гэж ярилцаад тэгээд ч, Түмэнбаяр ах маань цэрэг татлагын комисст ажиллаж байсан болохоор тоосонгүй, бид хоёр цуг очоод дүүгээ оруулчихлаа. Тэр үед цэрэгт гурван жилээр явахад ах дүү нар найз нөхөд нь үдэж өгөөд, их сүртэй гаргаж өгдөж байж. Орсон хүүхдүүдээс тэнцээгүй нь гарч ирээд байдаг миний дүү байдаггүй. Би гайхаад ахыгаа олж уулзах гээд чаддаггүй ээ. Оройхон Түмэнбаяр ах ороод ирлээ. Аав дээр орж чадахгүй хачин царайлаад зогсоод байдаг яасан бэ гэлээ. Ахыг нь ажлаар гарсан хойгуур ороод ачигдчихсан байна. Сая карантин дээр нь очоод гаргах гээд чадсангүй гэдэг байгаа. Муу дүүгээ үнсээд баяртай гэж хэлээд явуулчихсан бол гэж бодоод зөндөө уйлж билээ. Аав минь дуугаа хураачхаад ганц ч үг дуугараагүй. Өөрт нь ч гэсэн дүүгээ үлдээж чадаагүй болохоор хэцүү байсан байх. Цэргийн карантин дуусгаад өөрөө Хялганатын цэргийн ангид нь хүргэж өгч билээ. Гэхдээ дүү нь цэрэгт явсан нь зөв болсон. Хүн ер нь насны багад гэрээсээ холдож, гэр орон ах дүүсээ санаж, хал үзэж ухаан суудаг юм билээ гэж ярьдаг байсан. 

	Эрдэнэтийн их бүтээн байгуулалтын эд үед цэргээс халагдаад, эхнэр Оюунцэцэгтэй ханилан хоёр охин нэг хүүтэй сайхан амьдарч байсан. 1990 оны ардчилал эхэлж байхад миний дүү Эрдэнэт хотод ШДХ, МҮДН˗ыг байгуулалцан явж байв. 1994 оны 3˗р сард Сүхбаатарын талбайд өлсгөлөн зарласан хүмүүсийн нэг байлаа. Ардчилал, шударга ёсны төлөө тэмцэж МУ˗ын ерөнхийлөгч, Үндсэн хуулийн цэцэд хандаж байсан. Сайхан сэтгэл, хэнтэй ч нийцтэй хүүхэд шиг зантай, дандаа л инээж явдаг. Цэцэрлэгт байхдаа дуу дуулчхаад уйлчихдаг хүүхэд байж билээ. Би ер нь хүнтэй муудалцаж, чанга дуугарч байхыг нь үзээгүй. Оюутан байхын хэдэн сайхан найзтай байсан. Найзууд нь аавынхаар байнга ирж очдог байсан даа. 

	Сайхан ах, дүү хоёр минь ид хийж бүтээх 42˗хон насандаа зуурдаар тэнгэрт хальж хань, үр хүүхэд, аав, ахан дүүс биднийгээ орхин бурхны оронд очсон доо. 

	Батбаярын маань эхнэр хүү Б. Насанбатын хамт Эрдэнэт хотод амьдарч байна. Том охин Б. Оргилмаа нь ааваасаа хойш жилийн дараа хүнд өвчний улмаас өөд болсон. Бага охин Б. Ундармаа Хөтөлд Скайтелийн салбарт менежер, нөхөр Батмөнх нь сумын засаг даргын тамгын газарт ажиллаж байна. Тэднийх нэг хүүхэдтэй. Оюунаа маань хагацал зовлонг сөрөн хүүхдүүдээ хоолонд нь хүргэж явна. Хүү нь том эр болсон. Ирэх жил дунд сургуулиа төгсөнө. 

	 

	9. Удаах дүү Батболд ПТДС˗ийг барилгын инженер мэргэжлээр төгссөн. Барилгын мэргэжлээр ажиллаж байгаад хотын барилга трест тарснаас хойш эхнэр Долгорсүрэнгийн дүү нарын хамт Дэнжийн 1000 барилгын захад ажиллаж байна. Тэднийх хоёр охинтой хоёулаа оюутан. Том охин Б. Энхтайван ШУТИС˗д, бага охин Б. Энхцацрал БИС˗д сурдаг. Эхнэр Догоо мөн барилгын мэргэжилтэй одоо мэргэжлийн ажлаа хийж байгаа. Боёо маань алдарт эхийн нэгдүгээр одонгийн хүүхэд юм. 

	 

	10. Удаах дүү Дэнсмаа маань дунд сургуулиа төгсөөд тэр үеийн ЗХУ˗ын Узбекстаны нийслэл Ташкент хотын их сургуульд нэхмэлийн инженерийн мэргэжлээр сурч байгаад бие нь муудан төгсөж чадалгүй ирсэн. Багын бие султай татаж унадаг хүүхэд байв. Хичээлдээ их дуртай. Гал тогооны өрөөнд том ширээн дээр сонин дэвсээд, хичээл хийгээд шөнө орой болтол суучихна. Их суугаад ядрахаар уналт нь ихэснэ тэгээд хичээлд нь явуулахгүй болохоор формын хувцсаа өмсчхөөд уйлаад суучихна. Сурлага сайтай, гар бөмбөгийн 2˗р зэрэгтэй, их нямбай, нийгмийн идэвх сайтай охин байлаа. Өвчин нь их хэцүү. Хэдийд, хаана ч хамаагүй уначихна. Биеэ гайгүй болохоор ажилд орсон. Ялалт кино театрт овоо хэдэн жил ажилласан. Нэг охинтой. Охин Алтанзулыг нь манай аав өсгөсөн. Сайхан дүү маань олон жил эмчлүүлсэн боловч засал авалгүй нэг уналт дээрээ ахиж сэргэлгүй өөд болсондоо. Охин нь 13 настай үлдэж байсан. Аав маань байхдаа дүүгээ хоолонд хүргээрэй гээд манайд өгөөд, аав нь одоо санаа зовох юмгүй боллоо гэж байсан. 

	Түүнээс хойш Алтанзул маань ХУИС˗ийн аялал жуулчлалын менежмент, Франц хэлээр төгссөн. Одоо Барилгын компанид борлуулалтын менежерээр ажиллаж байна. 2004 оны Монголын сайхан бүсгүй тэмцээнд орж тусгай байрын шагнал хүртэж байсан. Бид хамт амьдардаг. Манай охин тэр хоёр их аминчхан, гадуур гарахдаа байнга цуг явна. Дүү нь байнга та хэдийд ирэх вэ гээд утасдчихна. Битгий оройтоорой гээд бараг надаас илүү санаа тавина. 

	 

	11. Бага дүү Бат˗Эрдэнэ. Би Эбэ гэж дуудна. Гэхдээ аав минь хүний нэрийг хагас хэлэхэд их дургүй хүн байсан. Эбэ Жигжидийн зусланд гэртээ гарахад эх барьж авсан хүний хүүхэд нь ( Даваасамбуу гуайн хүү Баярсайхан) тэгж дууддаг байсан тэрнээс хойш Эбэ гэж дуудах болсон. 

	ЗХУ˗ын Ростовын их сургуулийг улс төр эдийн засгийн ухааны мэргэжлээр төгссөн. Төгсөж ирээд Шинжлэх ухааны академийн тэргүүлэгчдийн газарт мэргэжилтэн, СЭЗДС, Улаанбаатар дээд сургуулиудад багшилж байгаад аавыгаа хэдэн жил асарсан. Эбэ маань Өлзий˗Эрдэнэ, Пүрэвдорж, Төгс˗Эрдэнэ, Итгэл гэдэг дөрвөн хүүхэдтэй. Эхнэр Н. Энхжаргал нь багшийн мэргэжилтэй ч хувиараа хөдөлмөр эрхэлж байна. 

	Эбэг маань сургуульд орох жил ээж өнгөрсөн болохоор бид бүгд л дүүгийнхээ төлөө санаа тавьж байсан. Сургуульд байхдаа сурлага хүмүүжлээр сайн ер нь их идэвхтэй хүүхэд байсан. 10˗р ангиа төгсөөд ямар мэргэжлээр хувиар авахаа Батаа ахтайгаа яриад эдийн засгийн мэргэжил сонголоо. Улаан шугам дотроо нэлээд дээгүүр байсан болохоор хүссэн хувиараа авлаа. Элсэлтийн шалгалтаа өндөр оноотой өгч тэр сургуульд явсан юм. Ах нар минь бүгд айл болж тусдаа гарснаас хойш би аавдаа нэмэр болж, ажил хийж, сургуульд сурч хэдэн дүү нараа хүний дайтай явуулах сан гэж хичээдэг байлаа. 

	Ээжийгээ өнгөрөхөд би 17˗той дүү нар доошоо хоёр, хоёр насны зөрүүтэй, хамгийн бага хоёр нь таван насны зөрүүтэй байлаа. Батаа ахаас доошоо бүгд 5˗р дунд сургууль, Ах нар 1˗р сургууль төгссөн. Манайх зоос гоёлын хойд талын бага тойргийн 19˗р байранд байлаа. Бидний бага нас тэр байр, 18˗р цэцэрлэг, 5˗р сургууль, 1˗р дэлгүүр гээд бага тойрогт өнгөрсөндөө. Одоо тэр хавиар явахад их дотно санагддаг юм. 

	Эрдэнэт хотын Шинэ Дэвшилт Холбооны салбар зөвлөлийн тэргүүн, Ардчилсан намын нарийн бичгийн дарга агсан дүү Д. Батбаяр, эхнэр Оюунцэцэг, охин Б. Оргилмаа, Б. Ундармаа

	Ардчилсан хувьсгалын тэргүүн эгнээнд зүүн гар талаас ШДХ˗ыг төлөөлөн Д. Батсүх, МОХ˗ыг төлөөлөн Баясгалан, АСХ˗ыг төлөөлөн Хатанбаатар, Р. Гончигдорж нар

	Асуудлыг улс төрийн аргаар цаг алдалгүй шийдвэрлэхийг нөхцөл байдал шаардаж байв. 1990 оны 3˗р сар

	УБ хотын Захиргаанаас ШДХ˗ны байрыг хүлээн авч ШДХ˗ныхоо тугийг мандуулав. Урд эгнээнд баруун гар талаас Цагаанхүү, Н. Батбаяр, С. Бямбаа, Бумбар, хойд эгнээнд баруун гар талаас Ш. Алтангэрэл, Баатарчулуун, Бүүвэйбаатар, Ганхуяг, Даш. Ганболд, Да. Ганболд, Одсар

	Шинэ Дэвшилт Холбооны эвийн нөхөд холбооны байрны өмнө

	Шинэ Дэвшилт Холбооны 10˗н жилийн ойгоор

	Улсын бага хурлын хуралдааны үеэр

	Даш. Ганболд, Д. Батсүх, Дамдинсүрэн нар

	1992˗1996 оны УИХ˗ын сонгууль нь Ардчиллынхны хувьд байж боломгүй ялагдал байв.

	1996˗2000 оны УИХ˗д ялалт байгуулсан Ардчилсан Холбоо Эвслийн дөрвөн ерөнхий сайдууд агсан Ж. Наранцацралт, Р. Гончигдорж, Ц. Элбэгдорж, Р. Амаржаргал

